
        
            
                
            
        

    
	АЛЕКСЕЙ ТОЛСТОЙ

	 

	ЗОВЛОН ТУУЛСАН НЬ - 7

	(Иж зохиол)

	“УЛСЫН ХЭВЛЭЛИЙН ХЭРЭГ ЭРХЛЭХ ХОРОО” Улаанбаатар хотноо 1963 онд эрхлэн хэвлүүлсэн “АЛЕКСЕЙ ТОЛСТОЙ : ЗОВЛОН ТУУЛСАН НЬ (III дэвтэр : Ширүүн өглөө)” номоос 

	Цогт охин тэнгэр сангийн захиалгаар Цагаан бамбарууш хэвлэлийн газарт 2023 онд цахим хэлбэрт хөрвүүлэв. 

⁂

	Уг номыг “Болор дуран“ шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу. 

XVII

	Катя сурагчдын дэвтэр дээр цээж бичиг засаж сууна. Олон янзын ороолт цаас зүсэж дэвтэр хийсний нь зөвхөн өрөөсөн тал дээр бичиж болох боловч, юм ховор цагт энэ нь их юм байлаа. Үүнийг өөрөө Киев орж олж иржээ. Ардын комиссар дээр орох гэтэл амаргүй хэрэг байжээ. Ардын гэгээрлийн хэрэг эрхэлсэн комиссар Катягийн ирсэн хэрэг учрыг дуулаад тохойноос нь барин зөөлөн сандал дээр суулгаж бичгийн сайхан ширээн дээр байсан хөөтэй данхнаас цай аягалж өгөөд чихэр ид гэлээ. Үстэй дээл мөрөндөө эгэлдэргэлдээд хивсэн дээгүүр эсгий гуталтай нааш цааш холхин байх зуураа ардын гэгээрлийн ажлын хэтийн, бөгөөд санаанд багтамгүй сайхан төлөвийг ярьж өгөв. 

	— Арав арван таван жилийн дотор бид соёлтой орон болно. Дэлхийн соёлын эрдэнийн их санг ард нийтийн хүртээл болгоно гэж сэтгэл хөдлөн өгүүлээд сахлаа арчив. — Бичиг үсэг үл мэдэх явдлыг устгах талаар асар их ажил хийх болж байна. Энэ бузар явдлыг арилгах нь сэхээтэн хүн бүрийн нэр төрийн хэрэг болж байна... Залуу үеийнхнийг цөмийг нь хүүхэд саатуулах газар, хүүхдийн цэцэрлэгээс аваад их сургууль хүртэл дэвшүүлэн хүмүүжүүлэх хэрэгтэй. Манай тэргүүний сэхээтнүүдийн зөвхөн санааширч байсан бүхнийг большевикууд бид ажил болгон биелүүлэхэд хэн ч юу ч саад болж чадахгүй гэв. 

	Ардын гэгээрлийн хэрэг эрхэлсэн комиссар арван мянган дэвтэр сурах бичгүүд ном зохиол харандаа сэлт өгнө гэж Катяд амлав. Катя тэндээс гараад гантиг шатаар уруудаж явахдаа зүүдэлж байх шиг санагдана. Элдэв бэрхшээл бүтэлгүй явдлууд цаашлаад тохиолдов. Дэвтэр сурах бичиг, авахаар биечлэн хөөцөлдөх тутам улам бүтэлгүй болж, цохолт ёсоор дэвтэр, сурах бичиг сэлтийг олгох хүмүүсийн үг яриа улам бүр найдваргүй, бүдэг бүрхэг болж ирлээ. Буудлын газрын галгүй орон дээр дэвсгэр ч байхгүй чийдэн нь хариугүй унтрах гээд улайчихсан өрөөнд дэгжин диваан дээр дээлтэйгээ суугаад яах аргаа олохгүй цөхрөнгөө барна. Нэг өдөр сахлаг үстэй малгайтай хөвөнтэй цамцан дээрээ бүс бүсэлсэн, өндөр нуруутай хүн өрөөнд нь үүд тогшилгүй орж ирээд бүдүүн дуугаар шуудхан: 

	— Та энд байсаар л байна уу? таны ажил төрлийн тухай би мэдэж байна. Танд ямар бичиг баримт байгаа юм бэ үзүүлээч? гэв. 

	Тэр хүн улайчихсан чийдэнгийн дор зогсоод бичиг баримтыг үзэж байхад Катя түүний зоримог хөгжөөнтэй сайхан царайг нь үл итгэх байртай харна. 

	— Ажил төрөлд саад болсон өөдгүй хар навшууд... маргааш хотын хороон дээр эртхэн очиж надтай уулз. Нэг юм аргалахыг бодъё... За баяртай гэж тэр хүн хэллээ. 

	Тэр хүний ачаар Катя агуулахаас юмны ороолт цаас, харандаа мөн нэг номд дуртай сахрын заводын эзнээс хурааж авсан номын сан олж авсны ихэнх нь франц ном байв. Харин энэ үнэт зүйлээ аваад таваарын вагоноор буцах нь хамгийн ядаргаатай зүйл байжээ. Ингэж явахад станц бүр дээр шуудай үүрсэн, бавайсан сахалтай тариачид банзал, хормой доогуураа нуусан элдэв идэж уух юмаа харамлаж улангассан үнээ шиг хүүе хааяыг мэдэхээ больсон хүүхнүүд чихэлдэж байв. 

	Харин санаснаас Катяд хэр тааруу хүч тэнхээ байжээ. Хүний хөнжил дэвсгэр дээр хэржигнэж хэвтдэг зөөлөн нуруутай, хөөрхөн нүдтэй муурын зулзага шиг тийм ч арчаагүй амьтан биш байжээ. 

	Алексейн гэрлэх гэж байгаа хүүхэн гэж бүтэлгүй үг тараасан тэр үдэш ч Катя өөртөө таарсан зориг чадалтайгаа мэджээ. Зам дээр нь булшны малтсан нүх дайралдахад явж байсан хүн зог тусч дотор нь арзас хийдэг шиг, тосгоны мухлагчин хүүхэнд зэхсэн тэр сайн сайхан зүйл гэгчийг нь тэр үдэш нүдээр үзэх шиг болжээ. Гэрийн эзэн, авааль нөхөр нь болох гэж байгаа Алексейн архинд улайсан шунаг нүд л Катяд авсны нүх мэт санагдана! Катягийн дотор нь арзалзан хорсож, удтал өвдөж байгаад гэнэт тэнхээ тамир орсон юм шиг болж баярлажээ. Дулаарахтай зэрэг Москва руу оргоно доо гэсэн сэтгэл гэнэт төрж билээ. Тэгээд энэ бүгдээ нуун далдлах заль мэх олдож, харин Алексей Матрена хоёр ч Катяг улам хөгжилтэй сэргэлэн болж дуу аялан, зүс царай орлоо гэж бодохоос цаашгүй байв. 

	Алексей ч үдийн хоол, үдшийн цай уухдаа (бусад цагт гэртээ үзэгдэхгүй байжээ) нүд ирмэн: “Гэрлэх хүүхэн маань...” гэдэг болжээ. Алексей бол бас л хөнгөн шингэн болж, тайжийн саравчийг нурааж авах тухай тосгоны хурлын шийдвэр гаргуулж, барилгын мод, туйпуу сэлтийг авсан газар дээрээ зөөж байв. 

	Нэгдүгээр сарын эхээр Улаан арми Киевыг эзлээд Владимирск тосгоноор цэргийн анги өнгөрөхөд Алексей цуглаанд очоод Зөвлөл байгуулна гэж хамгаас түрүүнд хашхирч байв. Гэтэл уг хэрэг удалгүй шал өөр болов. 

	Тосгонд нөхөр Яков хэмээгч хүн иржээ. Тэр нь хар ламын сайн байшинг хурааж аваад ламыг авхайтны нь хамт халуун усны байшинд шилжүүлэн суулгажээ. Цуглаан зарлаж ийм асуудал тавив. “Шашин бол ард түмнийг мунхруулагч хар тамхи мөн. Сүмийг хаахыг эсэргүүцсэн хүн бол Зөвлөлт засгийг эсэргүүцсэнтэй адил: ..” гээд тэр дор нь хэнээр ч үг хэлүүлсэнгүй шууд санал хурааж, тосгоны сүмийг лацадсан ажээ. Дараа нь морьгүй гар хоосон тариачдыг цуглуулж эхлэв. Энэ тосгонд дөч орчим тийм гар хоосон хүмүүс байсан бөгөөд бусад нь тариачид байв. Тэр дөчин хүнээр ядуучуудын хороо байгуулж, хар ламын байшинд цуглуулаад хорсолтой огцом дуугаар: 

	— Оросын тариачин бол бүрхэг бүдүүлэг араатан, тэр нь өмхий шивх дотор мянга түмэн жил амьдрахдаа дотор нь битүү хорсол, шунал хоёроос өөр юу ч хуралдсангүй, хуралдаж чадах ч үгүй. Бид нар тариачинд итгэдэггүй, хэзээ ч итгэхгүй. Тариачныг одоохондоо бидний замын хань байгаа үед хайрлаж байна, гэвч мөдхөн хайрлахаа болино. Тосгоны пролетари та нар л засгийн эрхийг хатуу атгах хэрэгтэй, тариачны жигүүрийг нь хугалахад бидэнд ч туслах хэрэгтэй гэж ярив. 

	Яков бүх тосгоныхныг, тэр ч байтугай зөвлөлийн гишүүдийг ч айлгадаг болов. Түүний хэлсэн үг бүрийг тосгон даяар мэдэж, айлууд хоорондоо ийн шивнэх болжээ. 

	— “Юунд ийм үг ярьж байгаа юм бол? Бид чинь юуны нь араатан байх бил ээ? Орос хүмүүс төрсөн нутагтаа л сууж байгаа юм шиг санагдах юм, гэтэл бидэнд итгэж болохгүй гэнэ... Учир тоймгүй цөмийн нь жигүүрийг хугална гэдэг чинь юу бил ээ? Алексей Красильниковынхыг дайраг, тэр чинь дээрэмчин... Кондратенков, Ничипоров нарынхыг хугалаг, тэднүүд чинь мэдээжийн цус сорогчид тэр зөв. Харин намайг цамц маань шорвог хөлстэй гэж хугалах нь уу? Ээ дээ, энд нэг л алдаа байна даа...” Харин зарим нь: “Ээ лам минь, Зөвлөлт засаг гэдэг чинь ийм байдаг юм уу!..” гэлцэнэ. 

	Нүүрээ ч угаагаагүй, сахал самбайгаа хусаагүй удсан, нооронхой шинель, саравчийг нь тасалсан малгайтай боловч, (дотуураа сайн юм өмссөн гэж хүмүүс ярьдаг) зэгсэн гуталтай Яков ямар нэгэн муу юмаа хийх гэж хашаанаасаа гарахад тариачид ихэд гайхалцан толгой сэгсэрч, юу болох бол доо гэж цонхныхоо цаанаас ширтэж байдаг билээ. 

	Хаврын эхэн сар гарч, тариалангийн талбай руу шивх зөөж эхэлмэгц, Яков бас л хурал зарлаж аанай л хувьсгалын эсэргүү гэдэг үгээр заналхийлэн бүх морьдыг бүртгэж илүү морьдыг хурааж, тайжийн байшинд нийгмийн аж ахуй даруй байгуулна гэв... Хирээсээ салаагүй чөтгөр чинь бордоо зөөж хаврын газар хагалах ажил тасаллаа! гэж хүмүүс уурлана. 

	Үүний дараахан тус сууринд хүнс тэжээлийн отряд иржээ. Үр тарианы илүүдлийн тухай Яков маш тодорхой жагсаалт гаргаж өгөхөд хүнсний отрядынхан бүр гайхаж гэнэ ээ гэж төдхөн жиг жуг болов. Яков өөрөө мэдэх тул айлуудын дааман дээр энэ айлаас хэчнээн үр тариа авахыг шохойгоор тэмдэглэж гэнэ ээ... 

	“Би энэ яваа насандаа наадах олон пүү тариаг үзээ ч үгүй юм!” гэж бичсэн тоог нь ханцуйгаар арилгах гэж тариачид хашхирна. Тэгэхэд нь Яков: Наадахынхаа зоорийг төнх...” гэж хүнсний отрядынханд хэлнэ. Хөөрхий тариачид Яковт бурхан шиг залбираад ч хэрэггүй болохоор дэмий л нулимсаа асгаруулан оодон нэхий дээлээ хүү татаж: “Ээ бурхан минь тэнд чинь ч байхгүй..” гэхэд, “Тэгвэл пийшинг нь нураа: тэндээ нуусан даа...” гэж Яков тушаана. 

	Яков ингэж зүтгэсээр байгаад энэ сууриныг бүр цөлбүүлж, тэр ч байтугай үрийн буудайг ч ачуулжээ. Яков, Алексей Красильниковыг жичид нь дуудаж ирүүлээд, Цэргийн дээд зөвлөлийн тэргүүлэгчийн зургийг жижиг хадаасаар хадсан хаалгаа түгжиж, бичгийнхээ ширээ дээр гар буу тавьж дүнсгэр харцтай Алексейг инээмсэглэн харж байснаа: 

	— За хоёулаа яасхийж яривал таарах бол? Тариа будаа бий юу? гэв. 

	— Өнгөрөгч намар газраа хагалаагүй, юу ч тариагүй болохоор надад юуны чинь тариа будаа байх бил ээ?

	— Морьдоо хааш нь хийв?

	— Таних айлуудаар тараасан. 

	— Мөнгөө хаана нуусан бэ?

	— Юуны чинь мөнгө?

	— Дээрэмдсэн мөнгө чинь

	Алексей толгойгоо унжуулан сууна. Түүний баруун гарын эрхий хуруу нь хөдөлж байв. 

	— Ер нь эвгүй юм болж байна, за албан татвар ч яах вэ ойлгогдож байна... Гэтэл энэ чинь юу болж байна даа, багалзуур шахаж байгаад хүнийг нүцгэлдэг чинь... 

	— Онцгой комисст явуулахаас даа... 

	— Би татгалзаагүй байна, тэгвэл тэг, харин би мөнгө авчирч өгье. 

	Алексей гэртээ очоод шууд зоориндоо орж богц, шуудайтай юм, эвхээстэй бөс бараа гаргаж шидлэв. Нэг богцонд нь Николайн болон Донын цаасан мөнгө байсны нь гаргаж, өвөр түрийндээ тарааж хийв. Ямар ч үнэгүй болсон Керенскийн цаасан дэвсгэртэй богцыг Матренад өгөөд: 

	— Үүнийг зөвлөлд хүргэж өгөөд, өөр мөнгө манайд байгаагүй гэж хэлээрэй. Тэд үнэмшихгүй, манайд ирээд шал онгилох байх, харин чи битгий эсэргүүцээрэй. Цаг оосор зэргийг худаг руу шид. Бөс бараагаа тэрэг дээр тавьж өвсөөр дар. Шөнө болоход өвгөн Афанасаас морь аваад Дементьевийнхэнд очоорой, би тэнд хүлээж байна гэв. 

	Алексей чи хаачих нь вэ?

	— Хаачихаа мэдэхгүй. Мөддөө ирэхгүй хожим өөр хүнээс дуулна биз. 

	Матрена нэхмэл ноосон алчуураар хөмсгөө дарж боогоод, хоёр үзүүрээр нь Керенскийн дэвсгэртэй богцоо таглаж, хорооны зүг явлаа. Алексей хаалгаа дэгээдэж түгжээд пийшингийн дэргэд зогсож буй Катя өөд эргэж харахад нүд нь хөгжилтэй ширүүн хамар нь сортолзож байв. 

	— Екатерина Дмитриевна минь дулаахан шиг хувцас өмсөөрэй... Үстэй дээл, ноосон оймс өмсөөрэй. Хөлөө дулаалаарай. За шалбалзаж үз... Бид нарт цаг алга... Тэгээд Катя өөд харахад Алексейн нүдэнд гал дүрэлзэх мэт болж, орос хүний ширүүн сахал нь яралзаж буй шүдний нь дээр сөрвөгөнөнө. 

	— Би тантай хаашаа ч явахгүй гэж Катя хариулав. — Энэ чинь таны хэлэх үг үү? Өөр юм хэлэхгүй юү?

	— Би явахгүй

	Алексей гайхаш алдаж, сортолзож буй хамар нь цайрах шиг болно. 

	— Би чамайг ганцаар орхихгүй, горьдсоны хэрэг алга... Чамайг өөр амьтны дэвсгэр болог гэж аятайхан тэжээж байгаагүй юм шүү өлөгчин минь... Чихэр шиг авхай минь... Арьс маханд чинь хүрээгүй байна. Хөл гарыг чинь мушгиад өгөхлөөр муу мал минь гангинахгүй байгаарай 

	Алексей төмөр шиг чийрэг гараараа базаж аваад аахилж (Катя тохойгоороо түүний сүвээ рүү тулав) хоёрхон алхаад орон дээр аваачив. Катя бүх биеэ агшиж, хаанаас ч тийм хүчтэй болсныг бүү мэд, Алексейн гараас мултраад: “Араатан, ёстой араатан, явахгүй явахгүй...” гэж хашхирав. Алексей дахиад л түүнийг хуга нуга базална. Мөнгө цүдийтэл чихчихсэн нэхий дээлтэй болохоор Алексей бүгчимдэж, Катяг таамгаар нүдэж байв. Катя толгойгоо нуучхаад: “Албал ал, муу араатан минь...” гэж шүдээ зууж, маш хорсолтой хашхирна. 

	Хаалганы нь дэгээ мултран алдаж, Матрена саравч дотроос: “Алексей тайлаарай!..” гэж хашхирна. Алексей орноос зайлж нүүрээ таглаад, хаалга нээв. Матрена орж ирээд: 

	— Тэнэг минь бушуу зайл, наашаа ирэх гэж байна гэв. 

	Алексей Матренагийн өөдөөс түр харж зогссоноо, сая учрыг ойлгож царайнд нь ухаарсан шинж тодроод хуйлаастай бөс шуудайтай юм авч гадагш гарав. Гаднаа үлдсэн ганц морио унаад, сүлжмэл хашааныхаа алхаж гардаг газраар гэрийнхээ хойгуур гараад хатируулсхийн голын цаана гараад төгөл модны цаагуур давхиж далд оров. 

	Хэдэн мөчийн дараа Матрена хайрцгаа нээж банзал цамц гаргаж ирээд хамаг хувцас нь салбайтлаа урагдаж, хэвтээ Катя руу шидэж өгөв. 

	— Үүнийг өмсөөд нэг тийшээ яв, чамайг харахад ичмээр байна гэв. 

	Яков мэдэх хүмүүс дагуулж ирээд Алексейн байшинг зоориноос нь дээвэр хүртэл нэгживч тачанка тэрэг дээр нуусан бөс барааг олсонгүй. Шөнө болоход Матрена морь авчраад өнөөх айлууд руу явав. Катя үүр цайхыг хүлээж, хүйтэн байшинд дээлээ тайлалгүй суув. Яарч тэвдэлгүй сайтар тунгаан бодох хэрэгтэй байв. Үүр цаймагц явах хэрэгтэй. Гэвч хаашаа одох билээ. Ширээ тохойлдож, толгойгоо салаавчлаад уйлагнаж байснаа, хаалга руу очиж, хувинтай уснаас шанагаар балгалав. Москва очно доо. Гэвч хуучин танилуудаас тэнд хэн үлдсэн бил ээ? Цөм сарнин таржээ... Тэндээ ширээний дэргэд дуг унтаж, бие нь арзасхийж сэрэхэд нэгэнт гэгээ орсон ажээ. Матрена эргэж ирээгүй л байв. Катя толгой боосон алчуураа засаж хананд өлгөөстэй толинд аймаар хачин байвч, тосгоны хороо руу очив. 

	Хар ламын байшин дахь хүмүүсийн сэрэх цагийг хүлээж, харанхуй пинд удаан суужээ. Тэгж байтал дөнгөж сая Яков угаадастай хувин барьсаар гарч ирээд, бөөн бохир цасан дээр цацаж Катяд: 

	— Би танайд хүн явуулах гэж байсан юм. Оръё л доо... гэв. 

	Яков Катяг гэрт оруулж суулгаад ширээнийхээ нүдийг уудалж нэлээд уджээ. 

	— Таны нөхрийг, ер нь таны юу ч болдог нь хамаагүй, бид буудна даа... 

	— Тэр чинь миний нөхөр биш? ер нь юу ч биш гэж Катя хурдан хэлэв. Харин надад эндээс хурдан явах л бололцоо олгохыг би гуйя. Би Москва явах хүсэлтэй байна... гэв. 

	— “Би Москва явах хүсэлтэй гэнэ ээ” гэж Яков инээмсэглэж хэлээд, — Би таныг буудуулахаас чинь аврахыг хүсэж байна гэв. 

	Катя үдэш орой болтол тэнд сууж өөрийнхөө бүх учир явдлыг Алексейтэй ямар ч хамаагүй болсноо цөмийг нь ярив. Яков үе үе нэлээд удаан гарч явснаа дахин орж ирээд, лаглайтал сууж тамхи татна. 

	— Ардын комиссарын заавраар тус суурины сургуулийг сэргээж байгуулах ёстой юм. Та төдий л тохирохгүй авч, аргагүйн эрхэнд турших л болно... Таны өөр нэг хариуцлага бол тус сууринд чухам юу болж байгааг мэдээд надад мэдэгдэж байх болно. Энэ талаар тодорхой зүйлийг дараа ярилцамз. Харин илүү юм чалчвал хатуу шийтгэнэ гэдгийг урьдаас сануулъя. Москва явах тухайгаа мартвал таарах биз гэж зөвлөе гэв. 

	Катя ингэж огт санаандгүй багш болов. Түүнд сургуулийн ойролцоо нэгэн жижиг хоосон байшин гаргаж өгөв. Энд сууж агсан багш өвгөн аль эрт аравдугаар сард уушгины өрөвслөөр нас барсан ажээ. Нэг үе сургуулийн байшинд цэргээ байрлуулж байсан Петлюрчүүд байдаг бүх ном дэвтэр, тэр ч атугай газрын зургийг ч тамхи ороож дуусгасан юм. Катя чухам юунаас эхлэхийг мэдэхгүй болохоор Яковаас зөвлөгөө авахаар очжээ. Гэтэл мань хүн зэгж тосгоноос явсан байжээ. Тэр нь элчээс нэг цахилгаан авангуут энд анх ирсэн шигээ гэнэт явахдаа, нэр алдраа алдахгүйн тулд ядуучуудын хороонд байсан өвгөн Афанаст ингэж л хэлж амжжээ. 

	— Тариачдыг огтхон ч өрөвдөж болохгүй гэж нөхдөд хэлээрэй эргэж ирээд шалгана шүү... 

	Яковыг явснаас хойш тус сууринд амар жимэр болов. Тариачид хар ламын байшингийн саравч дээр суух гэж ирэхдээ, ядуучуудын хорооныхонд: 

	— Ээ нөхөд минь та нар ч мөн их хэрэг удлаа, яаж хариуцна даа?... Ээ тоогүй дээ... — гэдэг байв. 

	Ядуучуудын хорооныхон өөрсдөө ч тэр ээ тоогүйдээ гэдгийг мэдэж байсан бөгөөд зөвхөн гаднаас нь харахад л тус сууринд нам гүм мэт байв. Яков буцаж ирсэнгүй. Алексей Красильников тус хошуунаас отряд цуглуулж аваад атаман Григорьевтэй очиж нийлж гэнэ ээ гэдэг цуу таржээ. Бас тушаал гаргаад зөвлөлтийн хотуудыг бусниулж байгаа энэ атаман Григорьев гэгчийн тухай бүх тосгон ярьдаг болж дахиад засаг солигдохыг хүлээж суудаг болжээ. 

	Тосгоны зөвлөл сургуулийн пийшинг засаж цонхыг нь шиллэж өгье гэж Катяд амлав. Катя өөрөө шал, цонхыг нь угааж, яйжгай майжгий партуудыг тавив. Катя угаас сайхан сэтгэлтэй хүүхэн болохоор хүүхдүүдийг мэхэлсэн болох вий гэж сэтгэл зовохдоо үдэш орой жижиг байшиндаа уйлж суудаг ажээ. Ном ч үгүй, дэвтэр ч үгүй болохоор тэр хүүхдүүдэд юу зааж сургах бил ээ? Өөрийгөө аль ч талаар буруутсан хүн гэж үзэх тул хүүхдүүдэд ямар горим дэглэм сургах билээ... Гэтэл нэгэн өглөө эрт сургуулийн орчинд охид хөвүүдийн хөгжилтэй шуугиан сонсогдоход Катя бие барьж тэвчээр гаргаж билээ. Катя үсээ гөлийтэл самнаж шуугаад, гараа мөлцийтэл угааж сургуулийнхаа хаалгыг нээж, өөдөөс нь хамраа шонтолзуулан харцгааж байгаа охид хөвгүүдэд;

	— Багачуудаа сайн байна уу гэж мэндлэв. 

	— Сайн байна аа, Екатерина Дмитриевна гуай гэж цэвэр шингэн дуугаар, нэгэн зэрэг хөгжилтэй хэлэхэд Катягийн зүрх уярч залуу болох шиг санагдав. 

	Катя хүүхдүүдээ парт дээр хуваарилан, суулгаад, өөрөө багшийн ширээний дэргэд очиж, долоовор, хуруугаа гозойлгож ийн хэлэв: 

	— Хүүхдүүдээ, бид нарт одоохондоо ном дэвтэргүй болохоор би та нарт ярьж өгнө, ойлгохгүй юм гарвал надаас асуугаарай... Өнөөдөр Рюрик, Синеус, Труворын тухай заана... гэжээ. 

	Катягийн эрхэлсэн аж ахуй тун ч хомсхон боловч Алексейн хашаанаас юу ч авах дургүй, бас тэгээд дүнсгэр шаналангуй Матренатай уулзах дургүй байв. Катягийн жижиг байшингийн нэг буланд хогийн шүүр, тавиур дээр хоёр шавар ваар саравчинд нь устай хуучин хөнөг байна. Харин сүлжмэл хашаатай чий жимсний хоёр мод, алим морин хадны хэд хэдэн модтой жижиг цэцэрлэг л сэтгэл зугаацуулах гол зүйл нь байжээ. Хашаанаас нь цаашаа эзгүй тал болно. 

	Интоорын мод цэцэглэж эхлэхэд Катяд арван долоотой болсон юм шиг санагдана. 

	Катя цэцэрлэг дотроо сууж хичээлээ бэлдэхдээ сахрын заводын эзний номын сангаас авсан франц романыг уншихад урьдах жилүүдэд цэнхэр униар дунд сүүмэлзэж байдаг Парис үе үе дурсагдана. Арван дөрвөн онд Катя Парист байхдаа бараг дээвэр дор зассан нэг байранд хотын захдуу суудаг байжээ. Тэр байрны тагт нь эрт урьд цагт Бальзакийн сууж байсан нэгэн жижиг байшингийн дээрээс унжих мэт ажээ. Бальзакийн бичгийн өрөөний цонх гудамж руу хараагүй, харин Сена мөрөнд тулсан цэцэрлэг рүү харсан байв. Бальзакийн амьд ахуй үед энэ орчим битүү ой байжээ. Авлага нэхэх хүмүүс гудамжинд үзэгдмэгц Бальзак сэм гарч цэцэрлэгээр дамжин Сена мөрөн рүү зугтдаг байжээ. Одоо нэгэн баян америк хүүхний өмч болсон тэр цэцэрлэг дотор тогосууд хаврын уринд хахир хатуу орилолдоход ханилсан нөхрөөсөө салж харь холын Парист ганцаараа ирсэн Катя үдэш орой тагт дээрээ гарч амьдрал ингээд дуусдаг юмаа гэж боддог байжээ. 

	Хүүхдүүд Катяд тун хайртай болж, түүний заадаг үлгэр мэт оросын түүхийг их анхааралтай сонсдог байв. Тоо бодлого, үржүүлэх хүрд, цээж бичиг зэрэг хичээл хүүхдүүдэд ч Катяд ч хэцүү боловч хамсаж дэмжсээр л болгодог байв. Одоо Катяд тосгоныхон цөм сайн болж, Алексейд алуулах шахсаны нь ч мэддэг учраас зарим нь сүү, зарим нь өндөг зэрэг зөөдөг тул, Катя ч хэн юу авчирч өгснийг эрээгүй иддэг байв. 

	Катяг хаг дарсан алимын хөгшин модны сүүдэрт сууж цээж бичиг засаж суухад, намхан бас л удаж өгөршсөн сүлжмэл хашааны цаана жижигхэн хүү аль эртний уйлагнаж зогсоно. 

	— Катя эгчээ, би одоо бүр больё. 

	— Үгүй, Иван Гавриков аа, би чамд уурласан, би чамтай хоёр өдөр ярихгүй байна. 

	Цэнхэр гэмгүй нүдтэй Иван Гавриков бол хачин дүрсгүй хүүхэд юм. Хичээл дээр охидын үснээс чангаах буюу энэ учрыг хэлж сануулахад унтаж байгаа юм шиг болж парт доогуур унах зэргээр түүний дүрсгүйтэхийг хэлээд барамгүй ажээ. 

	— Гавриков минь аяд, чи хийх юмгүй дээ наашаа ирснээс биш, алдаагаа засах гэж ч ирсэн хүн биш гэдгийг би сайн мэдэж байна шүү... 

	— Нэгэнт больё л гэсэн бол би ч болино доо... 

	Байшинд нэг хүн гаднаас орох шиг болж, Матрена Катяг дуудах нь сонсогдов. 

	Надаар яах гээ юм бол? гэж бодоод Катя Гавриковыг дор нь уучилж гэртээ орлоо. Матрена өөдөөс нь гөлрөн эвгүй харна. 

	— Дуулсан уу? Алексей ойрхон ирж гэнэ... Катерина чи бидний өрөөсөн биш байна. Дахиад л чамтай тэгж суух хүсэл надад алга... Тэр чамайг яасан ч ална... Тэр чинь араатан болж, цус урсуулж байна гэнэ! Чиний л буруу даа... Алексей наашаа тачанкаар айсуй гэж саяхан нэг хүн хэллээ... Катерина минь эндээс зайл... Чамд морь тэрэг, төгрөг мөнгө өгье... 

	Вадим Петровичийг Харьковын эмнэлгийн газар хэвтэж байхад энд юм бодох цаг тун элбэг байжээ. Галт хүрээний нөгөө талд ингэж л санаандгүй гарсан бөгөөд энэ шинэ ертөнц нь гаднаас харахад сэтгэл татамгүй өвчтөний байр нь гал хөсгүй, цонхны нь цаана нойтон цас орж, хатаасан загастай усан шөлнөөс өөр олигтой идэх юмгүй, өвчтөнүүд нь дандаа л хоол махор, халуун их эмчийн тухай ойр зуурын юм ярих ажээ. Орос орны тэмүүлж зүтгэсэн үл мэдэгдэх ирээдүйн тухай үсээ хусуулсан хуучин халаад өмссөн эдгээр өвчтэй буюу шархадсан хүмүүсийн оролцож байгаа эх адаг нь мэдэгддэггүй цуст тэмцлийн тухай, Орос, орны донсолгогч үйл явдлын тухай нэг ч үг солихгүй, эсвэл өдөржин таг унтах буюу эсвэл орон дээр өөрснөө урласан даам наадах буюу зарим нэг нь уйтгартай дуу аялмар болж өдөр өнгөрүүлдэг байв. 

	Вадим Петрович өөрөө үнэмшүүлэх гэж зүтгэдэггүй боловч түүнийг өөрийн талын хүн гэж үздэггүй байв. Сайтар бодож боловсруулаагүй, шийдэж, туйвраагүй бодлууд хамгийн уншмаар хуудас нь тасарсан ном шиг өчнөөн төчнөөн хуралдсан болохоор өөрөө өөртэйгөө яримаар болдог байжээ. Нэгэнт эх оронтой нь холбоотой болохоор Вадим Петрович энэ шинэ ертөнцийг ямар ч эргэлзээгүй сонгож авчээ. Одоо бүхнийг ойлгож, бүхнийг бодож боловсруулах ёстой болов. 

	Нэг өдөр түүнд их эмч Москвагийн сонинууд авчирч өгөхөд Вадим Петрович урьдын адил тоомсорлохгүй, уурлаж бухимдахгүй шал ондоо тогтуун уншжээ. Орост мандсан хувьсгал нь Унгар, Герман, Италид түгсэн байв. Сонины хуудас бүр ширүүн итгэл төгс, өөдрөг үзэлтэй үг өгүүлбэр бичсэн ажээ. Дайнд нэрвэгдэж, өвөр хоорондоо хядалцаж, их гүрнүүд урьдаас хоорондоо хуваасан Орос орон дэлхий дахины бодлогыг удирдаж, аянга мэт хүч болжээ. 

	Саарал халаад нөмөрсөн нөхөд нь чухам юу хийж, бүтээснээ мэдэх учраас тэгж сэтгэл амар байдлыг ойлгож эхэлжээ. Тэд олон зуун жилээр, хүнд хөл гартай, тэсвэр тэвчээртэй болохоор таван зуун жилийн турш хүний үзээгүй юм үзэж байсан тийм тэсвэртэй, амгалан хүмүүс ажээ... Оросын ард түмний, Орос улсын түүх аймшигтай бөгөөд өвөрмөц юм. Дэлхий дахиндаа цог жавхлангаа мандуулж, шударга амьдрал зохиох гэсэн агуу их, төгс бүрдээгүй үзэл санаа орос улсад үеийн үеэс дамжин ирсэн юм. 

	Дорно дахины хачин улсад сул дорой мөртөө хүчирхэг зоригтой, ядуу хоосон мөртөө яндаж баршгүй баялаг, харанхуй балрын хар сүүдэр дотроосоо бүх хүн төрөлхтнийг гийгүүлэн соёрхогч үзэл санаа төрүүлж буй улсад урьд хожид үзэгдээгүй зориг шийдэмгий юм болж байхад нь Европ дахин эмээн бачимдаж сандран тэвдэж байв... 

	Тэгээд Орос орон, чухам орос орон л урьд хожид хэний ч туршиж үзээгүй зам сонгож аваад хөлд орж хөрст дэлхий дээгүүр гишгэлэх чимээ нь гарсан юм. 

	Вадим Петрович нэгэнт ингэж боддог болсон болохоор цонхны нь цаана гудамжинд урсаж байгаа бохир горхи гуравдугаар сарын цасыг яаж ч урсуулж, ажилдаа дургүй зөвлөлтийн албан хаагч идэж уух юмны шуудай, дэнгийн керосин хийх төмөр лааз үүрээд, шавхайтай нойтон шаахай өмсөж, тоо томшгүй хуралд очихоор хэсүүчилж байгаа нь ч хамаагүй ер нь өөрөө ч загасны нүдтэй ямар шөл ууж байсан ч хамаагүй харин бушуухан шиг энэ ажилд туслах юм сан гэж цаглашгүй яарч байв. Украиныг Петлюрчүүдээс цэвэрлэн чөлөөлж, Улаан Арми саяхан Екатеринославыг эзэлжээ. Петлюр Белая Церковь орчим зууралдаж байсны нь эцсийн бүлэгт үлдээн хөөж, хүрээ цэргийнхээ үлдэгдлийг дагуулж гадаадад, Галицид зулбан гарчээ. Давшиж байгаа Улаан Армийн өмнө нь партизаны бослогууд далайн давлагаа мэт оволзож байв. 

	Партизаны бослогууд тосгон суурин, хошуу нутагт түймэр мэт дүрэлзэж, бага газартай тариачид, баян нударганчууд хоорондоо хатуу тэмцэлдэж байв. Аль аль нь морьтой явган цэрэг гаргаж амь наана там цаана болно. Петлюрийн Деникины, Польшийн мөн бас бус бүр ч бузар нууцтай байгууллагуудын нууц нууц тагнуул туршуулууд, үүгээр түүгээр сүлбэж, элдвээр өдөөн хатгаж байв. Хотууд болон төмөр замын дагуу л зөвлөлт засаг байгуулагдсан боловч хоёр захаар нь их бууны сум тусах газарт байлдаан нижигнэж байжээ. 

	Вадим Петрович таягтай хазганаж явдаг боловч сая л удаан хүлээж байсан албан томилолтоо авч, гуравдугаар сарын дундуур эдгэрэн эмнэлгээс гарч, комиссар Чугайн цэргийн сургуулийн сурагчдаар бүрдсэн бригадад томилогдож, ангидаа очихоор Киев рүү явжээ. 

	Атаман Григорьеваас тасарсан Зеленый гэгчийн дээрэмчин бүлэг тосгоны зөвлөлүүдийг сүйтгэж, коммунистуудыг авлан хядаж, хэдэн зуун тачанкаар Киев рүү хуй мэт довтолгож байв. Зеленыйн дайрч өнгөрсөн замд арьсыг нь өвчсөн хүмүүс дайралдах бөгөөд зарим хүнийг үзүүрлэсэн хожуулд бөгсөөр нь сүлбэж алсан байна. Тосгоны зөвлөлийнхнийг бол амьдаар нь пинд түгжиж шатаах буюу еврейнүүдийг дааманы самбарт хадаасаар цовдлоод гэдсийг нь ярж уудлаад дотор нь муур хийж оёдог байжээ. Эдгээр дээрэмчдийг устгах төлөвлөгөөг цэргийн зөвлөлийн даргын штабт Рощины оролцоотой боловсруулсан ажээ. Хүч бага тул Украины цэргийн зөвлөлийн дарга өөрөө байлдааны ажиллагааг газар дээр нь удирдахын тулд Киевээс галт онгоцоор гарчээ. 

	Днепр бас л татраагүй их өргөн байсан болохоор галт онгоцны сэлүүр хүрд тунгалаг усыг алгадаж, нүүгэлтсэн эргүүлэг дайралдахад л үе үе далбилзана. Голын хоёр эрэг рүү навсайтал унжсан анхилмал үнэртэй. шинэ зөөлөн, наалданги мөчрийн дунд гургалдай жиргэхийг галт онгоцны сэлүүр хүрд ус цохих чимээ ч цэргийн сургуулийн сурагчдын хашхиралдах дуу ч дарж чадахгүй байв. Эргээ хальсан усны мандал дээрээс наран шарж, галт онгоцны тавцан дээр маш халуун болж, Вадим Петрович онгоцны хөвөө түшиж, наранд гялалзагч ус руу ширтэнэ. Олон хавар өнгөрүүлсэн боловч, амьдралдаа хийсэн алдаа нь сэтгэл үймүүлж байсан ийм хавар нэгийг ч үзсэнгүй... Нэг хачин зан толгой эргүүлнэ. Сүрхий ажилсаг хүн болж папирос авах гэж хармаандаа гараа дүрэхгүй, хөмсөг зангидахгүй байвч сэтгэлийн гүнд тодорч буй сайхан бодлоос салах аргагүй... Асар том нарны гэрэл нэвт туссан хаврын цэнхэр униар нэлгэр ус, жижиг арал, тал нь усанд орсон байшингуудын дээгүүр суунаглана. Нарны гэрэл нь цэлгэр ус, усанд сүүмэлзэн туссан модод, өвдгөө тултал усанд орсон үнээний нуруу, хаврын үл үзэгдэм сайхныг харах гэсэн юм шиг нэг шарын зогсож буй өвслөг төвгөр дээр намуухан тусжээ. 

	Рощин Екатеринославаас эхлээд энэ бүх хугацаанд Катяг бага дурсдаг болсон нь тун гайхалтай ажээ. Тэр хоёр хоёулаа хэцүү зэмлүүлсэн амьдралтай нь салшгүй холбоотой байсан Рощины өнгөрсөнтэй нь Катя хамт хөндийрч холдсон юм шиг болжээ. Рощин Катяг дурсахдаа, тэр нэгэн өдөр үсчний толинд харсан Рощиныг бас дурсан бодно. Тэгэхэд Рощин өөрийгөө толинд хараад буудахгүй юм гэхэд ядаж нулимахаар тэгж өөрөө өөрийгөө жигшээгүй байсан бол, одоо тэгж чадах сан. 

	Үүнээс хоёр хаврын өмнө гутарч гонсойсон, сүнсгүй сандарсан энэ хүний үрчлээтэй духны цаана ганцхан Катяд сайн сэтгэл нь хорвоо ертөнцийг халхлан оволзож байжээ. Тэр үед Катягийн дурласан сэтгэл Рощинд хэрэгтэй байсан, ялангуяа дүүжлээд үхэж болмоор хаалганы бариулыг ширтэж, ганцаараа Екатеринославын зочид буудалд байх үед маш хэрэгтэй байжээ... Одоо хэрэггүй болоо юу? Тийм үү? Ростовт анх удаа Катяг өрөвдөлгүй дараа нь Екатеринославт бас нэг өрөвдөөгүй биз? Рощин, өөдөөс нь сөрөн хөвөх мэт болж буй эрэг ширтэж бал бурмын үнэртэй сэрүүн агаар цээж дүүрэн амьсгалж сэтгэл нь шимширч зовох юмгүй байв. Үгүй Екатеринославт бас Катяд буруу юм хийгээгүй... Тэнд байхад өнгөрснөө бодож үзсэн. Тэгээд Марусятай дайралдсан. Маруся, энэ хаврын үндэсний үерийн тухай хэмжээлшгүй, шинжлэн сорьж үзээгүй аз жаргалын тухай шинэ амьдралын тухай богинохон гэм халгүй, хүсэлт дуудуулж билээ. 

	Өвстэй төвгөр дээр зогсож байсан бух урамдахад цэргийн сургуулийн сурагчид инээлдэж, тэдний нэг нь нөгөө бухыг дамшиглаж бас урамдав. Рощинд сайхан бодогдож нүдээ анив. Үхэл бол найдах зүйлгүй хоосон юм гэж үү? Марусягийн үхэл тодхон байсан болохоор тэр үхэхдээ: амьдралд дуртай байж, амьдралд аль байдгаараа махран атгаж, түүнийг аз жаргал болгоорой!... гэж үлдсэн нөхдөдөө хашхиран захиж байгаа юм шиг санагджээ. 

	Рощин Катяг эрж олох гэсэн эрмэлзлээ орхисонгүй. Рощины хүсэлтээр цэргийн яамнаас Екатеринослав, Харьков хошууны гүйцэтгэх хороодод бичиг илгээж Алексей Красильников хаана байгааг лавлан асуусан авч, одоо болтол мэдээ ирсэнгүй. Одоохондоо Вадим Петрович үүнээс илүү яах ч аргагүй бөгөөд галт онгоцны тавцан дээр ингэж хэдэн цаг зогссон нь сүүлчийн сар хагасын дотор өдөрт арван найман цаг ажиллаж байсны эцэст олдож буй чөлөө завтай цаг байжээ. 

	Рощины дэргэд Чугай цэргийн зөвлөлийн дарга хоёр ирлээ. Цэргийн зөвлөлийн дарга өөрөө архи ер уудаггүй хүн боловч нүд нүүр нь согтуу хүнийх шиг наранд түлэгдсэн улайсан, зотон даавуун цамцтай хүн байв. Нээрээ ч согтуу хүнийг үзэж чаддаггүй болохоор бригадын дарга нэг сайн хүнтэй архидаж байхад нь дайралдаад буудаж алах шахсан ажээ... Өндөр эрэг дээр цайж харагдах сүмийн хонхт цамхгийг хараад: 

	— Миний төрсөн суурин... Галт онгоцны яндан дуугармагц л надад хар чавга, лийр, самар өгөөд худалдуулахаар зогсоол руу хөөдөг сөн. Мөн ч төвөгтэй эмгэн байж билээ. Гэвч би худалдаачин болоогүй юм... 

	— Миний эмэг ээж сайхан ааштай байсан, дандаа буян үйлдэж сүм дуган хэсэж, намайг арван нас хүртэл дагуулж явсан... гэж Чугай хэлэв. 

	Цэргийн зөвлөлийн дарга Чугайн яриаг сонсолгүй: 

	— Дараа нь намайг халуун дархны газар туслах мастераар оруулсан. Эмэг эх маань одоо ч гэсэн тэр хонхт цамхгийн доохон талд зогсож байх ёстой. Одоо болтол хусны нүүрс, угаарын үнэрт дуртай байдаг юм. Харин тэгээд миний шилэн хүзүү рүү минь сайн өгчилгөсний дараа би Киевт очиж галт тэрэгний депод орсон, тийм л байсан юм даа. Хожим нь Харьковт очиж төмрийн заводод ажилласан. 

	Чугай бас түүний яриаг сонсолгүй, 

	— Би сүмийн хурлын байранд тусгүй аашилдаг байж билээ. Нэг газраа шалбалаад нүүр царайгаа цусаар будчхаад л “Лазарь” болж үймүүлдэг сэн. Бас тэгээд хэдэн мөнгө булаацалдаж эмэг эхтэй зодолддог. 

	Чугай бүр тэвдэж сандарсан янзтай: 

	— Эмэг эхтэй зодолддог... гэж давтаж хэлэв. 

	Днепр мөрөн тэнүүн нуга рүү эргэж байгаа нэг цүлхгэр хошууг Чугай ширтэж байв. Чугайн бүлтгэр нүд яг гөлөрчээ: Чугай залаат малгайгаа алгаараа дарж, онгоцны капитаны тавцан дээр хурдан очлоо. 

	— Өвгөөн, тэр тэнүүн нуга руу ойртож очоорой гэж галт онгоцны капитан, унжуу сахалтай, туранхай өвгөнд хашхирч хэлэв. 

	— Нөхөд минь болохгүй, яг голоор нь явж байна. Тэнд сайртана шүү. 

	— Алив, голоор нь бүү яв! гэж Чугай гар бууныхаа гэрийг алгадаж, — Алив огцом эргүүл! гэв. 

	Галт онгоц нөгөө хошууг орооход налуу эрэг дээр байгаа өндөр цамхаг цагаан байшингууд, салхин тээрэм, намхан өтгөн ногоон цэцэрлэгтэй том суурин цухуйж үзэгдэнэ. 

	— Харав үү тэр алсдуухан, дөнгөж цухуйж байгаа жижиг байшинг, тэнд би төрсөн юм даа гэж Цэргийн зөвлөлийн дарга Рощинд хэлэв. 

	— Золиг минь жолоогоо эрс зүүн тийш эргүүл гэм!

	Эрэг дээр олон морь тэрэг овоорч, усанд байгаа олон завь руу хүмүүс чихэлдэж нэг завиар бүр яаран сэлж хөдлөв. Чугай гадуур цамцаа дэрвэлзүүлэн шатаар түг түг гүйж тавцан дээр буулаа. Голын эрэг, завинууд дээрээс галт онгоц руу буудахад бараг нэг зэрэг галт онгоц дээрээс пулемёт тачигнав. Сэлж яваа завинаас хүмүүс ус руу үсэрч, эрэг дээр овооролдож байсан хүмүүс сандран тачанка дээр сууж, өргөн гудам өгсөж тоос манаруулан ариллаа. Хонхот цамхаг дээрээс сүмийн хонх дүнгэнэж эхлэв. 

	Агшин зуур харилцан буудалцаж, зугтан зайлсан тул эрэг дээр эзгүй хоосон боллоо. Чугайн бүлтгэр нүд хөгжилтэй эргэлдэж шатаар дээшээ гарав. 

	Зеленый байна шүү! Бас муу гөлөг чинь гарчихлаа шүү! Вадим Петрович аа таны бүслэх төлөвлөгөө чинь энэ дээ! За яах вэ цэргийн зөвлөлийн дарга аа, буулгах ангиа буулгана байгаа, Зеленыйн дээрэмчид бүслэгдээд сүрэг чоно шиг ийш тийшээ үсчиж байснаа эцэст нь хуягт галт тэрэгний галд орж, төмөр зам руу шахагдаад, дээрэмчдийн тачанкууд сэт цохиж гарах санаатай шургаж орсон самрын гүнзгий шугуй дотор устгагдав. Тэр шугуйн дэргэдэх сэглэгэр өвстэй талбайг урьдаас ухаж суваг малтсан болохоор тачанканд хөллөсөн хөөсөртлөө хөлөрсөн дөрвөн морь бууны сум, гар бөмбөгний хэлтэрхийд оногдож шугуй дотроос цамнан гарч ирснээ тэрэгтэйгээ онхолдож будаа болтлоо хэмхэрнэ. Дээрэмчид үхэл нь отож байгаа шугуй дотуур үсчиж, амь өршөөх бол уу гэж залбирах хүн тэдний дотор байсангүй. Атаман Зеленыйг ноднин жил овоолсон мөчрийн дороос барьжээ, цэргийн сургуулийн сурагчид түүнийг хөлөөс нь чангааж гаргаад тун гайхжээ. Аймаар, том эр байх гэж бодож байсан чинь харин шөвөлзсөн, үрчгэр, өнгө зүсгүй, хүйтэн царайтай зөвхөн гөлөлзөн гөлгөнөгч нүд нь түүнийг чоно шиг амьтан гэдгийг гэрчилнэ. Киевт амьдаар нь хүргүүлэхийн тулд түүний гар хөлийг хүлж орхив. 

	Дээрэмчдийн нэг отряд хажуу хавиргаар ороож байгаад бүслэлтээс мултарч, дорно зүгт зугтаажээ. Цэргийн зөвлөлийн дарга, Чугай Рощин хоёроор даргалуулсан гурван зуун хүнтэй морин хороогоор тэр зугтсан отрядын араас нэхүүлэв. Удаан хугацаанд болгоомжтой мөрдөж байв. Дээрэмчид айлуудаас морьдоо юүлж унах тул улаантнууд эцэж цуцсан мориороо хөөж байв. Дээрэмчид нь Владимирск суурины зүг яваа сураг дуулдлаа. Нэг хоногийн өмнө дээрэмчид морьдоо юүлж, юу дайралдсаны нь хам хум дээрэмдсэн нэг тосгоны тариачин ийм сураг гаргажээ. 

	Морин цэргүүд морьдоо усалж байгаа худгийн дэргэд Рощин Чугай хоёрт нэг тариачин ингэж ярьжээ. 

	— Нөхөд минь та нар энэ байлдаанаа бушуухан шиг дуусгаж өгөөч. Үнэндээ бид нар ч бүр цөхөрч гүйцлээ. Бид тэр дээрэмчдийн атаманыг сайн мэднэ. Тэр чинь Владимирск суурины Алексей Красильников гэдэг хүн хэлээд яах вэ зүгээр эр байсан юм. Харин бүр оодроод галзуу тийрэн болж гэм... 

	Ингэж огт санаанд ч үгүй байтал хоёр долоо хоногийн турш хойноос нь мөрдөж байгаа Алексей, мөн Катягийн сураг Рощинд дуулджээ. Катяд хүрэхэд ганц өдрийн зай үлдсэн байна. Катяг ямаршуу болсныг бүү мэд цэл буурал үстэй толгойг нь тэвэрч “За Катя минь одоо амар, амьд явж, аж зуухаас биш дээ гэмээр шаналан зовж, танигдашгүй болсон байх нь уу? Хаанаас даа Катя хэрхэвч Алексейн номхон дуулгавартай эхнэр болоогүй! Өдөржин явж ирэхэд, Катягийн булшны дэргэд морь ирж зогсох ч юм бил үү... Ер нь энэ нь ч Катяд дээр байж магад... Тэгвэл Катягийн дүр сэвгүй, бузарлагдаагүй хэвээр сэтгэлд хоцорно... 

	Тус хороо тоос татуулан хурдан довтолно. Катягийн дүр Рощины хатуу хахир бодолд нэг үе тодорч, нэг үе замхарч байв. Ямар ч болсон байг, тэр хэвээр нь насан турш ханилах юм шүү. Чугай Рощин хоёрыг суурины хоёр талаас хар хүүрэг татуулан дайрч ороход Владимирск сууринд шатаасан байшингуудаас утаа савсаж чандруу булж амжаагүй байгаа шалбааг шиг цусыг хүүхдүүд айсан янзтай харж зогсоно. 

	Айж сандарсан хэвээр байгаа хүүхнүүд айлын хашаанд нуугдаж, бүлцийтэл уйлж, чичрэн дагжганаж байв. Гэтэл Красильников тэндээс зэгж зайлж амжжээ. Түүнд нэг хүн чимээ дуулгасанд Красильников тосгонд залхаан цээрлүүлж арван зургаан коммунистуудыг цавчиж, арван долоод нь өвгөн Афанасыг дамшиглаж тас цавчаад улаантныг ирэхийн өмнө хагас цагийн түрүүнд дээрэмчдээ дагуулан зайлжээ. 

	Тариачид Алексей Красильниковт маш өс санасан болохоор морьд нь эцэж туйвалзаж яваа цэргүүд дээр бөөгнөрч ирэв. 

	Алексейг гүйцэж аваад, алаад өгөөч, түүнд хүч гэмээр юмгүй, сум нь ч дууссан байна гэлцэнэ. 

	Алив ард иргэд минь бидэнд эцээгүй морьд өгөхгүй юу? гэж Чугайн асуухад

	— Өгнө, ийм юманд өгөлгүй яах вэ. 

	Хэд хэрэгтэй вэ? гэлцэв. 

	— Тавь орчим морь олдоно. Та нар өөрсдийнхөө морьдыг бидэн дээр орхиод, дараа солино биз. Ээ бурхан минь тэр Алеша биднийг тайван суулгахаа болилоо. 

	Хүмүүс морьд авчрахаар гүйлдэж, морьдоо юүлж, байх зуур Вадим Петрович морио юүлээд хүүхнүүдэд ойртож очив. Цаадуул нь ч энэ хүн юм асуух гэж байгааг мэдээд бас ойртож ирлээ. 

	— Красильниковыг би Германы дайнд таньдаг болсон юм. Дүү нь эхнэртэй байсан, өөрөө эхнэргүй шиг санагдана. Одоо ямаршуу байна?. Эхнэртэй болсон уу? гэж асуув. 

	— Эхнэртэй эхнэртэй... 

	— За юуны чинь эхнэртэй! Тэр чинь эхнэр нь биш... 

	— Алексейтэй зүгээр явдаг байсан юм... 

	— Тийм бишээ. Нөхөр дарга аа, би чамд ярьж өгье. Тэр хүүхнийг Манхогоос хөзрөөр хожиж аваад гэрлэх санаатай нааш нь авчирсан юм байхгүй юу Тэр хүүхэн, гэрлэвэл гэрлэ харин би тариачин шиг байж сураагүй хүн шүү гэж гэнэ. Тэр хүүхэн хотын сайхан залуу хүн. Гэтэл Алексейн хашаа байшинг өнгөрсөн хавар германчууд шатаасан юм. Тэгээд Алексей шинэ байшин барьж төвхнөж байтал Яков үймүүлж ийм болоод байгаа юм даа... 

	Бас овоо юм мэдэх нэг хүүхэн чихэлдэж Вадим Петровичид ойртож ирээд: 

	— Сайн сонсож бай нөхөр дарга, Алексей тэр хүүхнийг тамтаг болтол нүдсэн, гэвч муу чөтгөр алж чанаагүй шүү... Гуравдугаар сараас тэр хүүхэн манайд багш байна гэтэл, 

	Вадим Петрович ханиалгангаа

	— Аа тийм бий, одоо тэр хүүхэн энд байна уу? гэж асуув. 

	Хүүхнүүд өөд өөдөөсөө ширтэлцэж зогсоход нэг хүүхэн урагшаа гарч ирээд: 

	— Алексей түүнийг тачанк дотор өвсөөр дарж аваад явсан. Амьд үхсэнийг мэдэхгүй гэв. 

	Гайхсан нүдээр зэс бариултай сэлмийг нь ёвруултай тоос дарсан, гутлыг нь, бугуйны нь том цагийг, оосортой гар бууг нь, Рощиныг өөрийг нь ч ширтэж байсан жаал хүү, Рощины царайг харах гэж бүр гэдийж байгаад ширүүн дуугаар: 

	— Ах аа, наадуул чинь худал хэлж байна. Эднүүд эгч Катягийн тухай юу ч мэдэхгүй. Би цөмийг нь мэднэ гэв. 

	Жаал хүүгийн хойно зогсож байгаа уруул дээр нь юм гарчихсан туранхай царай муутай охин: 

	— Ахаа та, энэ хүүхдийн үгийг үнэмшээрэй. Энэ хүүхэд цөмийг нь мэднэ шүү гэв. 

	— За чи юу мэдэх вэ?

	— Эгч Катяг, Матрена төмөр замын буудал хүргэж өгөхөөр явсан. Эгч Катя явах дургүй тун их уйлсан. Матрена ч их уйлсан... Дараа нь Катя эгч надад ингэж хэлсэн: “Би мөд буцаж ирнэ гэж хүүхдүүдэд хэлээрэй...” гэсэн. Алешкаг тачанкаар давхиулж ирэхэд Матрена Катяг аваад суурины нөгөө захаас гарч явсан! Тэр хоёр төвгөр дээр гарч аваад намайг тэрэгнээс буулгаж хөөсөн... гэв. 

	— Мордоод!.. гэж Чугай хашхирав. 

	Вадим Петрович, тэдний яриаг гүйцэд сонсож амжсангүй морьдоо юүлсэн отряд тачанк дээрээ пулемётоо зоож, сууринаас гарч одлоо. Өдөржин худгийн бэлхүүс татсан замагтай хүйтэн ус дотор сууж амиа аварсан намхан хар бор царайтай өвгөн тохойгоо ёвчин Чугай Рощин хоёрын дэргэд давхина. Тэр хүн уснаас гарсан чигээрээ уранхай нойтон хувцастайгаа моринд зайдан мордоод хамт давхижээ... 

	Энэ хавьд дээрэмчдийн явах цорын ганц замтай царсан ойг ороох замыг тэр өвгөн отрядад газарчилж яваа ажээ. 

	Тэнд гэгээтэй байхад хүрээд ойг бүсэлж авч дээрэмчдийн гарах ганц замын хажууд отжээ. Гялгар навчсын доогуур туссан үдшийн нарны гэрэл модны барзгар холтос дээр сийрэг тусна. Вадим Петровичийн унасан морь ялаархаж өвдгөө хазлах буюу хойд хөлөөрөө гэдсээ хайрч тогтворгүй явна. Вадим Петрович жолоогоо бүр сул тавьж буугаа хоёр гартаа бэлхэн атгаж явахад нарны гэрэлд тоос мэт бужигнаж байгаа шумуул ой дотор хар хүүрэг татаж өмнө хойно юу байгааг ажиглахад тун хэцүү тэр ч байтугай зүүн баруунаа ялгахгүй болжээ. Явгалсан сурагчид хол хол зээглэн, унанги мөчир тачигнуулан өндөр ойн дундуур гэтэж, болгоомжтой самнаж байв. 

	Газарч өвгөний зааснаар энэ хавьд ойн цагдаагийн жижиг байшин дайралдах ёстой бөгөөд мөн энд л дээрэмчид ойн гүнд орох ганц жим байх ёстой ажээ. Вадим Петрович өтгөн сөөгийн цаана зогсож, сайтар харна. Гэнэт хэдхэн алхмын өмнө эмээл мэт хотгор болсон дээвэр харагдахад тэгээд аяархан исгэрэв. Сурагчийн хөлд мөчир гишгэгдэж хугарах чимээ бүр ойрхон дуугарч байв. Рощин морио давирч сөөгийн дундуур гарч ирэхэд эзгүй байшингийн өмнөх талбай дээр хөллөөгүй хэдэн тачанк тэрэг, элдэв хангайн новш овоолоостой харагдах нь дээрэмчид эндээс зайлсны тэмдэг биз. 

	Вадим Петрович буугаа бэлэн зэхэж тэр байшинг болгоомжтой тойрч, эхлэхэд Алексей Красильников ч энэ хүний морьдыг дээрэмдэх санаатай өмнө нь байшингийн булан тойрч болгоомжтой ухарч байв. Рощин гэдрэг эргэж хараад хажуу хананы дэргэд зогсоход Алексей, цонх нь цөмөрч хаалга нь салчихсан байшингийн өмнө талд отож зогсоно. Алексей дуу чимээ гаргахгүй бүтээчих гэж зөвхөн хутга далайж үсэрсэн авч, Рощин буугаа хөндөлдүүлэн хаахад нь Алексей гэдрэг үсэрч манааны байшингийн хана руу лүгхийтэл налав. Хутгаа алдаж, мөн үхсэнд тооцон явсан Рощиныг хараад гөлрөн ширтэнэ. Сүсэг бишрэлтэй хүн тул сүнсгүй айж, муухай бархирч, гараа сарвагануулан бөхийж гүйв. 

	— Алексей гэж Рощин дуудангуут хойноос нь ухасхийв. Алексей нэг модны дэргэд гүйж очоод, тас тэвэрч авахад, Рощин морины гүйдэл дунд буун харайж, Алексейн чичрэн таталдаж байгаа өргөн нуруунд бараг буугаа тулгаж байгаад буудав. 

	— Тэр бүсгүй энд суудаг байсан уу? гэж Рощиныг асуухад

	— Тийм гэв. 

	Ганц цонхтой, гаднах голт бор бараг халхлах шахсан яйжгай, намхан байшинд Рощин алхаж оров. Цонхоор тусч байгаа бүдэг ногоон гэрэлд бас л намхан жижиг ширээ, дээр нь байгаа хананы цаас оёж хийсэн дэвтэр, хэдэн ном үзэгдэнэ. Нэг дэвтэр нээлттэй байх бөгөөд хажууд нь шилтэй чернил байна. Катя дөнгөж л зугтаж, гарсан байх нь ээ Рощин ширээний өмнө явган суув. Жаал хүү гараар амаа дарж, инээдээ барьж ядан нүдээрээ пийшин рүү зангав. Пийшингийн хүхээг дотор бүлтгэр тэнэг нүдтэй, турлиахын ангаахай сууж байв. Бодвол яндан дотор байсан үүрнээсээ ойчсон биз. 

	— Эднүүд чинь дөрвүүл байдаг юм, эднүүдийг цөмийг нь барина даа гайгүй гэж жаал хүү хэлэв. 

	Вадим Петрович, ширээн дээр байсан юмыг цэгцэлж байгаад Катягийн сургуулийн тэмдэглэлийн дэвтрийг олжээ. Катя тэр дэвтэр дээр хичээлийн тэмдэглэл болон зарим гойд зүйлийг тэмдэглэсэн байв. Бар өдөр бүрийн тэмдэглэлээ. “Иван Гавриков бас л дүрсгүйтлээ.. “эсвэл” Иван Гавриковтой гурван өдөр ярихгүй дээ” эсвэл “Иван Гавриков, охидыг айлгах гэж бас л дээврийн бүр торгон ирмэгээр явлаа. Би бүр цөхөрч гүйцлээ..” гэж бичсэн байв. 

	— Энэ Иван Гавриков гэдэг маань хэн бэ?гэж Рощин асуув. 

	— Би

	— Чи юунд дүрсгүйтэж, Екатерина Дмитриевнаг зовоодог юм бэ?

	— Иван Гавриков санаа алдаж, цэнхэр нүд нь огтхон ч гэмгүй харагдана. 

	— Тэгдэг л байсан... Харин би сайн сурдаг шүү. Чи охидын цэвэр бичгийг хараач, хөрөөний шүд. Миний дэвтэр энэ. Хараад гайхна даа. Үржүүлэхийн хүрдийг цөм мэднэ. Асуувал асуу гээд нүд нь бүр онилзож байв. 

	— Үнэмшиж л байна. 

	Вадим Петрович хөлөө лав нугалан шал дээр сууж, тэмдэглэлийн дэвтрийн хуудсыг эргүүлж үзнэ. Тэнд өөрийнхөө тухай нэг ч үг бичсэнгүй. Гэвч хуудас эргэх тоолон Катягийн мөнх залуу, итгэмтгий, цэвэр ариун уяхан зөөлөн байдал Рощины сэтгэлд тодрох шиг болно. Рощин, Катягийн цэнхэр судастай гар, тунгалаг зөөлөн нүдийг харах шиг болов... 

	— Есөн ес наян нэг биз дээ? гэж Иван Гавриков асуув. 

	— Сайн байна... Хаашаа явснаа чамд юу ч хэлээгүй юү?

	— Киев явсан

	— Чи худал хэлээгүй биз?

	— Худал хэлээд би яах вэ дээ. 

	— Өөр газар дэвтэр номоо нуусныг чи мэдэх юм биш биз?

	— Цөм энд бий... Би наадуулыг чинь гэртээ аваачна, эгч Катя дэвтрээ нүдний цөцгий шиг хямгадаж бай гэж надад захисан юм. Эс тэгвэл тариачид бас л тамхи орооно гэсэн. 

	Харин тэмдэглэлийн дэвтрийн сүүлчийн хуудас дээр ингэж бичсэнийг Рощин олж уншив. 

	“... Чамайг лав амьд байгаа, хожим чи бид хоёр уулзана гэж би итгэж байх юм... Би маш удаан хугацаанд шөнө шиг төөрөлдөж байснаа сая л гэгээ гэрэл харах болсныг чи ойлгож байгаа биз... Миний амьдарч байгаа бяцхан ертөнцийн тухай чамдаа яримаар байна. 

	Цонхны цаана бяцхан шувуухай жиргэж намайг сэрээдэг. Тэгээд би гол руу очиж усанд ордог. Буцах замдаа Агафьи авгайнхыг дайрч сүү уусаар байгаад би түүнд даруй рубль жаран мөнгөний өртэй болсон, гайгүй өрөө хүлээх хүн. Ингэж байтал хүүхдүүд ирж би хичээлээ үздэг. Бидэнд саад хийх ч хүнгүй, бид сэтгэл зовох элдэв юмгүй улс даа. Харин ийм тийм юмгүй бол амьдрах аргагүй гэж урьд бидний боддог тэр зүйлгүй амьдарч болдог юм байна шүү... Дахиад арван долоотой болсон шиг санагдах болсонд би ичих юм, гэвч хэлэх гэж байгааг Даша минь чи ойлгож байгаа биз... Заримдаа миний хамгийн хайртай сурагч Иван Гавриков намайг зовоох юм... Тэр чинь бүр... “ гээд цааш нь бичих зайгүй болохоор захидал үүгээр тасалджээ. Вадим Петрович Иван Гавриковыг татаж ойртуулаад, салтаандаа хавчиж;

	— За чамд юу бэлэглэх бил ээ?

	— Хонгио. 

	— Надад хоосон хонгио байхгүй... 

	— Чи буудахгүй юү, алив гарч буудъя. 

	Вадим Петрович өндийж, нөгөө дэвтрийг эвхэж цамцныхаа цаагуур өвөрлөв. 

	— Иван минь, энэ дэвтрийг би авна. 

	— Үгүй Катя эгч уурлана. 

	— Би Катя эгчтэй мөдхөн уулзана, тэгээд, дэвтэр авсан гэж хэлнэ... За одоо гарч буудъя... гэв. 

	
XVIII

	Хаалга үүдийг нь тэлсэн байшингуудын ёроолд бөөн усан цэргүүд хэвтэж буй Царицыны эзгүй гудамжинд салхигүй өдөр нар төөнөх мэт шарна. Хотын харчуул таг нуугдсан болохоор зөвхөн Ижил мөрөн рүү уруудах зам дээр сангийн эд хогшил, албан газрын бичиг данс ачсан хүнд тэргүүд л үе үе түжгэнэнэ. Тус хот сүүлчийнхээ цагийг өнгөрүүлж байв. Маныч голын тулалдаанд мэдэгдэхүйц шингэрсэн Аравдугаар арми нь генерал Врангелийн шинэхэн байгуулагдсан Умард Кавказын армийн түрэлтийг хотын босго дээр арай чүү тогтоон барьж байв. 

	Утасны хороо ажилтай авч, хотод ус ч үгүй, цахилгаан ч үгүй болж заводууд бүр зогсжээ. Заводуудаас авч болох юм бүхнийг эрэгдэж, мулталж задлан салгаж аваад галт онгоцны зогсоол дээр зөөжээ. Ажилчны суурин өвгөд хөгшид, нялхас л үлдсэн байв. Өнгөрсөн арван сарын дотор хотоо хамгаалах хэрэгт ихээхэн хохирол үзсэн Царицыны пролетари нар цагаантнаас өршөөл горьдох хэрэггүй байсан болохоор чадалтай хэсэг нь армид орж тулалдаж байсан бөгөөд тулалдах чадалгүй хэсэг нь вагоны дээвэр галт онгоцны тавцан дээр мөн зоорь дотор нь орж суугаад зайлжээ. Хүмүүс хойд зүгт хандсан тийшээ дүрвэж байв. Ижил мөрний эрэг дээр модны агуулах шатаж дуусах шахаж, их бууны нүргээн улам тод, улам ойр дуулдах болжээ. Төмөр зам галт онгоцны буудлууд дээр л хөл үймээнтэй байв. Ижил мөрний эрэг дээр шуудай элс, хайрцаг машин техникийн зүйл анги зэргийг овоолжээ. Хүмүүс хөлс асгаруулан, хараал ерөөл тавьж энэ бүх юмыг галт онгоц руу зөөнө. Мянга түмэн хүн суух ээлжээ хүлээж шахцалдан жирийтэл дугаарлан зогсох буюу эсвэл өлсгөлөн учраас үг яриагүй болж, наранд гялалзаж буй тослог ус дээгүүр бужигнаж байгаа тоос руу ширтэн голын эрэг дээр хэвтэнэ. Өргөн цэлгэр Ижил мөрөн зургаадугаар сарын эцсээр тун их татарч, гүйхэн болсон тул нөгөө зах нь маш ойртсон болохоор нөгөө талд байгаа элс дээр усанд орж буй чармай нүцгэн хүмүүс харагдана. Наад захад нь ч галт онгоцны буудлын албаны жижиг байшингуудын хооронд, хөвж яваа хог новшны дотор хүмүүс усанд орж байв. Гэвч голоос ч сэрүү татахгүй байв. 

	Буудал дээр заваан, холцорч шалбарсан галт онгоцнууд хойно хойноосоо ирж зогсоод галзуурсан юм шиг орилно. Тэр онгоцны тавцан дээр дүрвэгчид улаан цэргүүд пиг дүүрч, бижрүүт балнадаар үхсэн хүүр, өвчилж дэмийрч байгаа хүмүүстэй хутгалдсан байна. Арав хориод галт онгоц, өөрөө явдаг чиргүүлүүд, ачаа ачих буулгахыг хүлээж, бөөр бөөрөөрөө шүргэлцэн хавирч, паргиа сөөнгө орилох нь цөм доороос Астархань, Черный Яраас ирсэн ажээ. 

	Шохой биедээ цацсан санитарууд галт онгоцны тавцан дээгүүр гүйлдэж, хүүр дээгүүр алхлан, үхсэний нь эрэг дээр овоолж, алсад нь зай гаргаж байв. Тэр хүүрүүдийг шохой цацаж, карболит асгаж ариутгаад тушаалын дагуу нимбэгийн шүүс, квас, зардаг мухлагуудад хураана. Халуунд өнөөх хүүрүүд цүдийтэл хөөж, тэр муусайн мухлагуудыг амархан шүү зад татаж байв. Нигшсэн муухай үнэрээс болж хүмүүс Царицыны эргээс зайлахыг яарна. Врангелийн нисдэг онгоцнууд тоостой униар дундуур сүүдэр шиг сүүмэлзэн хот дээгүүр нисэж, гол руу бөмбөгдөж байв. 

	Хүмүүс эргийн харуулыг зад дайрч улаан цэргүүдийн жаданд шуудайтай юмаа тээглүүлэн галт онгоц дээр гарна. Шуудай хайрцагтай юмаа нижигнэтэл шидлэхэд галт онгоц намсхийтэл сууж, тавцанд нь ус ойртож байв. 

	Энэ хөл үймээний дотор Даша Анисъя хоёрын хэвтэж яваа морь тэрэг эрэг дээр ирсэн зогсоно. Хороон даргынхаа хатуу тушаалыг дагаж өөрөө үхвэл үх, энэ хоёр хүүхнийг галт тэргээр биш, харин заавал галт онгоцоор ар тийш нь хүргэж өгөх болсон Кузьма Кузьмич тэр хоёрыг энд авчирчээ. 

	— Нөхөр Нефредов, та үүнээс илүү хариуцлагатай тушаал биелүүлж үзээгүй байх. Та энэ хоёрыг аль бололцоотой газар буулгаж, төвхнүүлж, өгөөрэй. 

	Хулгай хийж, хүн алсан ч хамаагүй тэгэхдээ энэ хоёрыг сайн хооллож бай... Энэ хоёрын амийг хариуцна шүү... гэж Телегин хэлжээ. 

	Тэр хоёрыг элдэв дээдийн даавуу шаавуугаар хучиж өвс дэвссэн тэргэн дээр хэвтүүлсэн нь хоёр араг яс мэт ажээ. Анисъя хэдийгээр ухаантай авч бие нь тун дорой болохоор амаа ч ангайж үл чадна. Түүнд шилтэй бүлээн ус уулгах гэж Кузьма Кузьмич хуруугаараа шүдийг нь салгадаг байв. Бижрүүт балнадаар Анисъягаас сүүлд өвдсөн болохоор Даша солиорч ууртай дуугаар нэг юм л амандаа бөвтнөнө. 

	Кузьма Кузьмич тун олон галт онгоц өнгөрөөжээ. Өвчтэй бүсгүй улсыг галт онгоц дээр гаргаж өгөөч гэж Кузьма Кузьмич нь; нулимс асгаруулан хүмүүсээс гуйж гувшивч, ийм хэцүү үед нэг ч хүн түүний үгийг үл сонсон оо. Кузьма Кузьмич тэргээ налж зогсоод, тоосны дундуур бүүдгэр улаан өнгөтэй нар бүгчим гол дээр тусаж, хүүр дүүрэн овоолсон галт онгоц тэсэж ядан орилж байгааг харж байв. Дахиад л нисдэг онгоцны мотор дүнгэнэж, нэг бөмбөг маш ойрхон тусч тэр орчмын эргийг нил тоос бүрхэв. Олон хүн Ижил мөрөн рүү үсрэн орж ойртож яваа илчит галт онгоцыг тосож очоод “Олс шидээрэй” гэж хашхирна. 

	Гэвч тэднүүдэд олс өгсөнгүй. Хүмүүсийн толгой хар тарвас шиг бөндөлзөн удтал усан дотор харлаж харагдана. 

	Одоо бараг л сүүлчийн галт онгоц үлджээ. Яйвийсан асар том сэлүүр хүрдтэй намхан чиргүүл ирж зогслоо. Тэр нь яг зогсоолын дэргэд биш, харин хүнгүй хоосон байсан дамжуурга шатны дэргэд ирж наалдав. Кузьма Кузьмич тэргээ эргүүлж, өтгөн элс дундуур давхиулан хамгийн түрүүнд дамжуурга шатны дэргэд ирээд гараа савчуулан тэр шатаар гуйж гарав. 

	— Эй, нөхөр ахмад аа, би фронт командлагчийн эхнэр, охин хоёрыг ар тийш нь хүргэж явна. Аягүй бол та буудуулна шүү, алив хоёр хүн явуулаад энэ хоёр бүсгүйг наадах тавцан дээрээ гаргуул гэж тэр дээр зогсож байсан хуучин цагийн бүрхэгдүү өвгөнд ширүүн хэлэв. 

	Кузьма Кузьмичийн сандарсан царай, шийдэмгий үг шууд нөлөөлж, цээж нүцгэн уранхай өмдтэй нүсэр заваан галч онгоцны тавцанг давж ирлээ. 

	— Алив тэднүүд чинь хаана байна?

	— Нөхөр минь та ганцаараа чадахгүй... 

	— Бас уу... 

	Галч тэрэгний дэргэд ирээд хэвтэж байгаа хүүхнүүдийг хараад Анисъяг зааж;

	— фронт командлагчийн эхнэр гэдэг чинь энэ үү?

	— Яг мөн дөө мөн... Энэ хүүхэн л жаалхан эвгүйтвэл, цөм буудуулна даа... 

	— За та чинь юу гээд л намайг явуулаад байна даа, энэ чинь манай тогооч Анисъя байна шүү дээ гэж галч ажиг ч үгүй хэлэв. 

	— Нөхөр минь та чинь солиорчхоо юу, юуны чинь тогооч вэ... 

	— Өвчит минь, чи над руу битгий хашхираад бай гээд Анисъяг сэвхийтэл хөвөн шиг өргөж тэрэгнээс гаргаад мөрөн дээрээ эвтэйхэн тавьж алив бас цаадхыг нь дэмжээд аль гэв. 

	Хоёр хүүхнийг тэвэрч, чиргүүлийн зүг явахад дамжуурга хотойж усанд тулах шахна. 

	Кузьма КуЗьмич, гахайн өөх, талхтай шуудай, богцтой эм тангаа үүрч галчийн хойноос тун маадгар алхлав. 

	Долоодугаар сарын гуравны өглөө гимназ сургуулийн багш Степан Алексеевич зоорь доторх халуун дархны газраас бамбагар гудас, өдөн дэр, ногоон хамба хилэн бүрхүүлтэй түшлэгтэй сандал, бөөн бөөн ном, гарч бичмэл зэргийг хашаан дотор зөөж байв. Тоостой өмд, банзал, цамц тэвэр дүүрэн өргөж гуйвалзсаар гарч ирээд цөмийг нь газар шидэж, амаа ангайж, горхи шиг урсаж байгаа хөлсөө ханцуйгаар арчив. Тэр хүн хар хулгана болтлоо хөлөрсөн тул шөрвөгөр шар сахал, зотон өмд, хуучивтар цамц нь бөгтөр мөрөнд нь наалджээ. 

	Түүний ээж хэмээх ноозгой тарган авгай нил хар хувцас өмсөж мөн хашааны дотор матмал сандал дээр сууж хивс саваадсан шүү болж байна. Дүү болох төмбөгөр духтай, шөмбөгөр хавчин нүүртэй, саа дайрсан хүүхэн дугуйтай сандал дээр алтан харганын сүүдэрт таатай хэвтэж байв. Халуунд бор шувууд ч амаа ангайжээ... 

	— Ээжээ гүйцэх шив дээ, ер нь би илүү хөдөлж чадахгүй нь гэж Степан Алексеевич хэлэв. Ээ бурхан минь одоо нэг аяга хүйтэн пиво бодвол би юу өгөх бол!

	— Степушка минь, манайд балга ч усгүй болсон хонгор минь чи хувингаа аваад явахаас даа. 

	— Ээжээ, аргалах аргагүй юу? Ээ чааваас! Ёстой ч өөдгүй юм даа!

	Ус авахын тулд нимбэгийн шүүс, квасын мухлагт дутуу шатаасан бөөн хүүр, үнс чандрууны дэргэдүүр өнгөрч, улаан сугаа тултал усанд орж байгаад хутгаж аваад, халуун там шиг халуунд шагай татсан элстэй эрэг өөд өгсөх тул Степан Алексеевич ус авчрахдаа маш бэрхшээх бөлгөө... 

	Нэг хүн хөлсөлж болохгүй юу, би хувин усанд арван рубль ч өгөхөөс буцахгүй. Миний зүрх минь арван рублиэс үнэтэй гэж бодно... 

	— Мэддэгээрээ л хий дээ... 

	— Ээжээ, тэр хувинтай уснуудыг өөрөө өргөж, махаа идэж бай гэж бодож байна уу... Ээж нь аанай л хивсээ саваадмар болсоор хариу үг хэлсэнгүй. Иван Алексеевич ээжийнхээ хөлс нь цутгаж, байгаа махлаг царайг харж уухилан зогсоно. 

	— Хувин хаана байна? гэж аяархан асууснаа, — Таны хувин чинь хаана байна? гэж тун эвгүй муухай хашхирахад, алтан харганын сүүдэрт хэвтэж байсан өвчтэй дүү бүсгүй нь: 

	— Степан боль боль... гэв

	— Үгүй, болихгүй дээ! Та нарт усыг чинь зөөж, шээс баасыг чинь зөөж байна даа! Үхтлээ усчны хөгшин морь шиг та нарт ажил хийнэ дээ. Миний ирээдүй, миний нэр төр, миний цол хамгаалах ч бүр өнгөрчээ. Хамаг юм минь өнгөрч харлаж гүйцлээ! Бөөсөндөө бариулж дутуу шатсан хүүр, булшинд л дарагдлаа! Ямар ч Деникин ирээд сэргээж чадахгүй!... гэж хашхирна. 

	Степан Алексеевич Дашагийн өмнө тэгж байсан шигээ бас л нойтон хуруугаа дуугаргана. Ганц хувин ус авахаас энэ тэрээр аргалах гэж л боджээ. Бүтэн жил дуугараагүй сүмийн талбай дахь том хонх гэнэт дүнгэнэв. Хонх цохиход уймарсан сэтгэлийг тайвшруулан хөгжөөсөн аялгуу эзгүй хот дээгүүр хүнгэнэв. Степан Алексеевич үгээ тасалж, татвалзсан хорчгор царайд нь гэнэт тайвшрах тэмдэг илэрч, инээмсэглэхэд тэнэг ч юм шиг харагдана. 

	Степушка минь, юу ч гэсэн чи хувцсаа сольж өмсөөд мөргөлд очно байхаа гэж ээж нь хэлэв. 

	— Энэ чинь сүсэг бишрэлгүй, тэрс хүн шүү дээ ээж минь гэж алтан харганы дор хэвтэж байсан дүү бүсгүй нь аяархан хэлэв. 

	Тэр ч яамай, тэнд үзэгдэх л хэрэгтэй байна, эс тэгвэл биднийг улаантан гэж бодож магадгүй... 

	— Ээж ээ, чи юу хэлж байна даа! гэж өвчтэй хүний дүр үзүүлэн гайхсан янзтай. Бид дөнгөж л большевикуудын тааллаас ангижраад байхад чи намайг бэртэгчний намагт зоох гэж яарч байна... Хэлэх үгийг нь сонсохгүй гэж нүдээ аниад хэвтэж буй дүү бүсгүй рүү шүдээ арзалзуулан, — Чухам, чухамдаа! намайг хэн улаантан гэж байна вэ? Чиний Шавердовынхан, Прейсынхан л тэгж байгаа юм. Бэртэгчид бол адгийн амьтад. Ээ бурхан минь тэднүүдтэй доошилж нэг зандаа болох гэж үү! Тэгвэл өөрөө өөрийгөө дарах хэрэгтэй сурч, бодож мөрөөдөж сурсны хэрэг юун бил ээ! Намайг зоорь дотор үлдэж оруулсанд нь би большевикуудыг үзэн яддаг юм биш. Ус дамжуулах станцын хамаг нүүрсийг нь хоосолсонд нь үзэн яддаг ч юм биш... Миний дотоод талын эрх чөлөөг гишгэлсэнд нь үзэж чаддаггүй юм... Миний сэтгэл, миний үзлийн дагуу л би бодож сэтгэх хүсэлтэй байна. Дуулж байна уу, харин түмэн зөв байлаа ч гэсэн Карл Марксыг унших хүсэл алга... Би бол би!... Түүнчлэн ээж минь хонгор дүү минь яг л ийм бодлын үүднээс би та нарын тэр Деникины гарыг үнсэхгүй шүү... 

	Степан Алексеевич энэ бүх үгийг гар хуруугаа сүрхий хөдөлгөж байгаад дөчин градусын халуунд хэлээд яг л ингэж тууш тоймгүй үг хэлж байсан шигээ, гэнэт бөхийж бөөн хувцсан дотроос гадуур цамц өмдөө аваад зоорь руугаа орлоо. Хагас цаг хэртэй болсны дараа цардуулдсан цамц өмсөж гартаа таяг албаныхаа малгайг барьсаар гарч ирэв. Хашаа доторх хүмүүсийн хэн нь ч нэг ч үг дуугарсангүй. Степан Алексеевич гадагш гараад, гудамжны сүүдэр талыг барьж, сүмийн талбай чиглэн маадгар алхлав. 

	Сүмийн эргэн тойронд байгаа намхан алтан харганууд тоосонд дарагдаж, зэвхий сараал харагдах бөгөөд ёроолд нь хэдэн гуйлгачин сууж байв. Тэдний нэг нь хажуугаар нь өнгөрч байгаа гимназийн багшийг даажигнасан янзтай хөлөөс нь эхлээд шууд нүд рүү нь эгцлэн харна. 

	— Хачин царайтай хүн ид шидтэй юм шиг хэд дахин хувилж байна гэж өтгөн дуугаар хэлэв. Сүмийн хайсны цаана ногоон цамц өмдтэй явгалсан зуу орчим хасаг цэргүүд зогсож, тэдний хажууд шинелиэ хуйлж мөрөндөө углаад, жижиг хүрц, цагаан тогоо зүүсэн, өвч ёслолын хувцастай салаа орчим даргын сургуулийнхан гандсан ногоон дээр хэвтэнэ... Уншлагын индрийн орчим хэдэн энгийн хүн зогссон байв. Аар саар юмны наймаач Шавердов цэцэг хатгасан, өндөр ташуу захтай цамц өмсөж эхнэр хоёр хүүхдээ дагуулж иржээ, хэвлэх үйлдвэрийн ажилчин, аазгар намхан, ноорч хөглөрсөн Прейс эхнэр болон, зургаан хүүхдээ дагуулж ирсэн байв. Алексей Степанович тэднүүдэд хямсгархан толгой дохиж, хажуугаар нь өнгөрч, сэрүүн сүмд ороход албаны нь цамцыг хараад ямар ч саадгүй нэвтрүүлэхэд зарим хүн зам тавьж ч байв. 

	Сүм дотор эмх замбараагүй үеийн ор мөр үлдэж (большевикуудыг байхад энэ сүмийг идэш уушны агуулах болгосон юм) асар том цонхны шилийг цөм цохиж, холцорсон хана дээр нь “Төмс 94 шуудай... Хүлээн авлаа (бусад нь гаргагдахгүй ажээ. ) гэж бичсэн байвч олон лааны гэрэлд гялалзаж байгаа бурхны алтан ширээ, сүмийн оройд тултал утаа нь суунаглаж байгаа бойпор, араатан шиг хүнгэнэж буй унзад лам хүүхэд шиг жингэнэлдэж буй уншлагын дуучдын хоолой нь Алексей Степановичид хоёрдмол сэтгэл төрүүлэв. Үүнд гэнэт сэтгэл нь хөгжиж сэргэх боловч, угийн сэхээтэн болохоор аяндаа сүүлээ хонгондоо хавчиж, гэнэт басамжлагдах мэт болов. 

	Өмнө талд нь эрхэм дээдэс, эзэн захирагч болох өндөр, намхан, тарган туранхай, цасан цагаан цэрэг цамцан дээр өргөн зөөлөн, алтан мөнгөн погон хадсан арван генерал бурхан руу харж зогсоно. Цөм зүүн гараа нугалан, малгайгаа барьж, унзад ламыг “Бурханд наманчлан залбиръя...” гэж уншихад баруун гарын гурван хурууг цээжинд хүргэж мөргөнө. Тэдний өмнө, тусгайдаа, жижиг хивсэн дээр, ногоон цамцтай, улаан халзтай урт өмд өмссөн, дунд зэрэг нуруутай генерал зогсоно, хойш нь гөлийтөл самнасан, орог буурал үс нь дагзан дээрээ халцарсан мэт харагдана. Тэр нь бусад генералыг бодвол нэлээд түргэн түргэн мөргөж гурван хуруугаа яльгүй гэдийлгэсэн духныхаа үрчлээ дээр хүргэж байв. 

	Энэ генералыг лав Деникин мөн гэж Степан Алексеевич мэджээ. Степан Алексеевич тэр генералыг ихэд шохоорхон харахын зэрэгцээгээр огт санамсаргүй нимгэн уруул нь жуумалзан хэгжүүдүү инээмсэглэж байв. Степан Алексеевичийг нүд салгалгүй харж байсан нэг офицер сэм ойртож түүний дэргэд зогсов. Степан Алексеевичийг зөрчилтэй хоёрдмол юм бодож ойр тойрноо онц анзаарахгүй зогсоно. Генерал Деникины цагаан гарыг маш сонирхож харна. Генерал хүний гарыг харж үзээгүй хүмүүст хачин ноозгой, өлбөгөр харагддаг юм. Яаж ч хичээгээд генерал хүний гар нь сүрдмээр юмгүй, гараа барих гэж урьдаас чинь ихэмсэг өгөхөд эсвэл булчин шөрмөсгүй зайдас шиг булбагар хуруугаараа газрын зураг тарааж байхад, эсвэл амны алчуураа зах руугаа чихэж байхад нь бүр инээд хүрмээр байдаг. Тийм нь ч тийм. Гэвч генерал Деникин цагаан гараараа түүхийг яг багалзуурдаж, гараа хөдөлгөхөд арми нь цуст дайнд дайран орно... 

	Степан Алексеевич ийм нэг юм бодож уймарч байгаад мөргөл дуусаж тахилын өмнөх индэр дээр нүдэндээ шилтэй, дээд тушаалын өвгөн гарч Деникин үг хэлж эхэлснийг ч мэдсэнгүй;

	— Бидний хайрт жолоодогч, Оросын Өмнө зүг дэх цагаан цэргийн ерөнхий жанжин дэслэгч генерал Антон Иванович Деникины түүхт тушаал нь оросын ариун алдарт шашинтан бүхний зүрхэнд дөл мэт ноцож байна. Ерөнхий жанжин өөрийнхөө тушаалыг “— Орос орны гол зүрх Москваг эзлэх эцсийн зорилгоор өнөөдөр зургаадугаар сарын гурван ерөнхий давшилт эхлэхийг тушаасугай...” гэсэн үгээр эхэлжээ. Ноёд оо, дээрх тэнгэр хага ярагдсан юм шиг болж, лха тэнгэр Михалын догшин дуу ариун цагаан цэрэг хуримтлуулж байна... 

	Степан Алексеевичийн сэтгэл хөдөлж, хамар нь шуухитнан, цээж нь цагаан цамцаа төмбөлзүүлж байв. Деникин гарынхаа алгаар духаа дарах гэж байгаа харагдана. Энэ гарыг даруйхан очиж үнсэх хэрэгтэй гэж Степан Алексеевичид бодогдлоо... Тэгээд хэдэн мөчийн дараа Деникин хамгийн түрүүнд загалмайд мөргөж малигар сайхан өвгөн шиг, хайчилж зассан сахалтай, ердийн даруу төлөв байдалтай гарах гэж хивсэн жавдан дээгүүр алхлахад нь Степан Алексеевичийн сэтгэл маш хөдлөн Деникин рүү эрс алхав. Деникин зогтусан, гэдрэг алхаж, гараараа нүүрээ дарж, царай өрөвдмөөр ярвайв. Тэр даруй генералууд нь түүнийг халхлав. Тэр даруй Степан Алексеевичийн ар талаас нэг хүн тохойноос нь шүүрч аваад, доош нь маш хүчтэй дугтрахад өвдөг нь өөрийн эрхгүй нугарав. 

	— Та сонсооч, сонсооч, би зөвхөн... 

	Түүнийг барьж, авсан офицерын нүд нь эргэлдэж Степан Алексеевичийн царайг ширтэнэ. 

	— Та энд хэрхэн оров?

	— Би зөвхөн гарыг нь 

	— Нэвтрэх бичиг байна уу?

	Нөгөө офицер зуурсан хэвээр Степан Алексеевичийг бөөн хүмүүс рүү чирнэ. Сүмийн хажуу хаалганы дэргэд хүрмэгц винтов барьсан хүүхэд шиг хоёр даргын сургуулийн сурагчийг толгой дохин дуудаж ирүүлээд;

	— Үүнийг бариад, комендантын газарт хүргэ гэв. “Эрхэм хүндэт Иван Ильич ээ, толилон соёрхоно уу. Бид гурав яв явсаар Костромд хүрлээ. Зам зууртаа хаана ч буух гэж бодсонгүй. Тэр ч байтугай Нижний-Новогород ч цэргийн санамсаргүй тохиолдол гарахгүй гэх баттай юмгүй санагдлаа. Бид Костром хотын захад, тэс, морин улаагана хашаандаа тарьсан жижигхэн модон байшинд, Ижил мөрний эрэг дээр бүхэл ангиараа төвхнөн суулаа. Ром хот шиг хөөрхөн товцог дээр байгуулагдсан чөлөөт хот, харин зэлүүд газар шиг хачин чимээ аниргүй!... бидэнд ийм тусмаа сайн. 

	Дарья Дмитриевна хэдийгээр удаан авч эдгэрч байна. Гэхдээ бие нь маш сул учраас би түүнийг нялх хүүхэд шиг орноос өргөж гадаа гаргадаг. Чоно шиг хоолонцор байгаа бололтой, ярихдаа хоолонд дургүй гэх боловч нүд нь идэх юм аль гэсэн янзтай байх юм. Түүнд хоёр нүднээс өөр юм үлдсэнгүй нүүр нь алгын чинээ, бие сул болохоор үе үе уйлж нулимс нь хацрыг нь дагаж цутгах мэт болдог. Биднийг Ижил мөрний дээгүүр галт онгоцоор чал пал гэж явах үед ухаангүй дэмийрч гурав хоног өнгөрүүлсэн. Дэмийрэхдээ сэтгэл нь маш их зовуурьтай, өнгөрсөн нэг юмаа дурсан өгүүлж байгаа мэт байв. Маш сонирхолтой боловч дэмийрч байхдаа нэг гэмт хэрэг үйлдсэний дараа олдсон элдэв очир эрдэнэ, алт мөнгө л ихэд дурсаж байв. Дэмийрч байхдаа Дарья Дмитриевнагийн дуу хоёр өөр болж, нэг уйлагнасан дуу нь зөвтгөж, нөгөө нь буруушааж байв. Нэг санамсаргүй гойд нээлт тохиолдоогүй сэн бол би энэ тухай танд бичихгүй байсан юм... 

	Эдгээр хайрт өвчтөнийг сайтар хооллож бай гэсэн таны хатуу захиасыг би гол зорилт гэж үзээд бачимдан сандарч, гомдон гонсойх цаг олонт тохиолдож байв. Хатуу цаг тул, хүмүүс нэгэн бол их хэмжээгээр бодож, бүх дэлхийн бөмбөрцгийн дайтай биеэ үзэх буюу эсвэл ичгүүр сонжуургүй аашилж, өчүүхэн биеэ аврах бөлгөө. Гэвч энэ хоёрын аль ч үед л ердийн энэрэнгүй ёс арилжээ. Иймд нэг хүнийг айлгаж, нөгөөг хууран мэхлэхээс биш, өлсгөлөнгийн өнчин нулимсаа асгаруулан байж арав орчим фунт талх гуйгаад ч гувшаад ч олдохгүй болжээ. 

	Бид, авч гарсан илүү хог новшоо цөмийг нь талх, өндөг, загаснаас солилоо. Тэр намар Самараас дүрвэж гарахдаа өмсөж явсан цэмбэн пальтог нь явуулчих гэж хэчнээн эргүүлж тойруулсан гээч. Гэвч намар дөтөлж байгааг хараад өрөвдөх сэтгэл төрснийх биш харин Дарья Дмитриевнагийн дэмийрч байхад энэ пальто нэг жоготой юм шиг надад бодогддог байсан тул явуулчхаагүй үлдээсэн юм. За тэгээд итгэмтгий сэтгэлтнийг залилан мэхэлж, шууд хулгайлах боллоо. Бас л далдыг харах арга заль маань хэрэгтэй болсон. Галт онгоцны буудал дээр зогсож байгаад тосгоны шуудай үүрсэн хүүхнийг ажиж аваад сул талыг нь эрж элдэв дээдийн юм чалчдаг. Амьдралын туршлага гэдэг чинь агуу их зүйл болохоор сул тал нь заавал олддог. Одоо Ижил мөрөн хавиар Казаниас дээхэн талаар христосын эсрэг тэрсүүт тухай маш их цуу дэлгэрсэн болохоор тэр тухай хөвүүлж эхэлдэг. Тэнэг хүүхнийг айлгахад юухан ч байх билээ. Тэр хүүхнийг үнэмшүүлбэл шуудайны нь тал аяндаа л минийх болно доо... 

	Өчигдөрхөн, бүтэн сайн өдрийн өглөө би Дарья Дмитриевнагийн нарийн юмыг цэгцэлж байлаа. Костромд би л хамгийн том дамартай утастай хүн болохоор өмднийхөө товчийг хадах, нөхөөс тавих гээд хүмүүс мөргөлчид шиг над дээр ирдэг юм... Хариуд нь ичиж зовох ч үгүй элдэв идэж уух юм авдаг. Саравчны үүдэнд сууж, Дарья Дмитриевнагийн пальтог дэлгэж үзэж байхад дотор нь дөрвөлжин хээтэй шотланд торго байв. Та ч мэдэх биз. Дотрыг нь хуулж аваад аятайхан банзал хийвэл яадаг юм бэ? гэж бодлоо. Бүр шүүр сархинаг шиг болчихсон юм байна билээ. Тэгээд бөхөөхөн юмаар доторлох санаатай байлаа. Тэгээд ийм бодол надад төрсөн болохоор энэ тухай Анисъя Константиновнагаас асуухад; “Сайхан банзал болно, хуул;...” гэв. Би дотрыг нь хуулж эхлэхэд тэндээс асар их үнэтэй очир эрдэнэс, бас эрдэнийн чулуу гучин гурав унадаг байна шүү... За өнөөх дэмийрч байсны үнэн учир нь энэ дээ! Тэр өдөр эрдэнэсийн чулууг Дарья Дмитриевнад үзүүлэхэд гэнэт санаанд нь орсон бололтой харагдана! Нүд нь айж, сандарсан янзтай бас нэг юм хэлэх гэж байгаа мэт байв... Ярьж чадахгүй болсон юм чинь дээ... Би хөөрхийн уруулд ойртон тонгойход өвдсөнөөсөө хойш ганц үг хэлж байхыг нь сая сонслоо; “Хая, хая...” гэв. 

	Иван Ильич ээ, таны оролцоогүйгээр яах ч арга алга. Энэ үнэт эрдэнэсийг хаанаас олсон, яагаад түүнд тийм дургүй байгааг огт мэдэхээ байлаа, бас түүнчлэн гэртээ байлгахаас айх боловч, хаявал бүтэлгүй мэт санагдана. Завь аваад Ижил мөрний тэг дунд очиж тэр эрдэнэсийн чулууг үнэхээр хаячлаа гэж Дарья Дмитриевнад чүү чамай итгүүлэхэд даруй тайвширч биеэс нь нэг хүнд юм аваад хаясан юм шиг нүд нь сэргэж эхэллээ. 

	Иван Ильич минь, ингэж тодорхой нуршсанд намайгаа уучилна биз. Гэвч угаасаа олон үгтэй чалчаа амьтан шүү дээ. Өөрийнхөө эрүүл мэндийн тухай, түүнчлэн бид эндээ Костромд өвөлжих үү, эсвэл Москва орох уу гэдгийг ямар нэгэн аргаар мэдэгдэнэ үү?... Танд болон Дарья Дмитриевнад үхтлээ үнэнч зүтгэгч өчүүхэн Кузьма Нефезов...” гэжээ. 

	Сапожков сүлжмэл хашлагатай хөнгөн тэргэн дээр гарч Телегиний хажууд өвсөн дээр суухдаа;

	— Би шуудан авчирлаа. Иван чамд баяр хүргэе гэв. 

	— Сергей Сергеевич ээ ер нь уйтгартай байна. Би дураараа болдог сон бол качалинскийнхнаа л даргалж байх юм сан. Шинэ хүмүүстэй учирч шинэ юмны төлөө санаа тавих болно. Би ч хүчрэхгүй байхаа. 

	— За бас хөгшин хүн болох нь ээ?

	— Яльгүй ядраа биз, мөдхөн дасна биз... 

	Тосгон хоорондын нарийн замаар морьд нь хатирч хөнгөн тэрэг нь далбилзан, зүүн талд нь царсан ой харлаж, баруун талд нь хадсан талбай дээр зөрүүлж босгосон тариа бүдэг бадаг харагдаж, улаан буудайн сүрэл үнэртэж, тэнгэрт найман сарын одод яралзана. 

	— Чиний бригадын штабын дарга хэн болох юм бэ?

	— Нэг хүнийг л томилно биз. 

	Зам ойд ойртож очиход ойн зүгээс чийг үнэртэж, морьд тургиж явна. 

	— Надад захидал байхгүй биз дээ? гэж Телегин асуув. 

	— Ээ. Иван минь уучлаарай, чамд захидал ирсэн. 

	Ядарсан янзтай тонгойж зүүрмэглэж суусан Иван Ильич гэнэт үсрэн: 

	— Ээ Сергей Сергеевич минь, чи яаж байгаа чинь энэ вэ! Хаана байна?

	Сапожков, сумк дотроо удаан төнхөж байхад нь морьдоо зогсоож, чүдэнз зурахад тэр муу нь шуугьж, толгой нь мултраад байв. Телегин захидлаа авч эргэлдүүлэн үзэхэд Кузьма Кузьмичээс ирүүлсэн захидал байв. 

	— Ямар зузаан юм бэ, мөн их бичжээ гэж Сапожков шивнэн хэлэв. 

	— За тэгээд? Муу гэсэн үг үү? гэж Телегин бас шивнэн асуув. 

	Телегин тэрэг дотроос үсрэн бууж, модны зах руу гүйж очоод, мөчир хугалж овоолоод, чүдэнз зурж, үлээж эхлэв. 

	— Чи сүрэл аваач; дорхноо дүрэлзэнэ шүү гээд Сапожков гүйсээр тэвэр дүүрэн сүрэл авчирч өгөөд холдлоо. Сүрэл даруй дүрэлзэж, Телегин явган сууж захидлаа уншина. Яах вэ тийм л байдаг юм. Сергей Сергеевич, хамраа хавчгануулан сорж, тэрэг дотроо ороод тамхиа татав. Бушуухан гэртээ буцахыг бодсон хөтөч өвгөн: 

	— Галт тэрэгнээс хоцорчихгүй бол сайн юм сан, зам цаашлах тусмаа нил элс бас тэгээд гармаа эрж олох хэрэгтэй... Мөн ч дэмий саатаж байна даа... гэв. 

	Телегин, хөнгөн тэрэгний дэргэд ирж түүнийг ялбийтал дарж гараад дэвссэн өвсөн дээр суухад Сапожков түүний өөдөөс харсангүй. Морьд нь жирэлзтэл хатирна. Гурван мянган гэрлийн жилийн цаана байлаа. Тэнгэрийн заадас Сапожковын толгойн дээр цайрч харагдана. Сэнсэрчихсэн хойд дугуй нь чахарч байхад жолоо барьж яваа өвгөн эвдэрвэл ч эвдрэг, яах ч аргагүй гэсэн янзтай огт анзаарахгүй явна... 

	Телегин бүгчимдүү дуугаар: 

	— Мөн ч ариун сэтгэлтэй хүнээ. Шинэчлэгдэж, ариун шударга байхын төлөө ямагт тэмцэж байх юм... Би бүр гайхаж хоцорлоо... 

	— За амьд уу?

	— Чи юу болж байгаа гэж бодно! Костромд эдгэрч байна гэнэ... 

	— Сергей Сергеевич Телегин рүү огцом эргэж хоёулаа тачигнатал инээлдэж, Сапожков нудрахад Телегин бас өмнөөс нь нударна. Дараа нь захидлынхаа бүх утгыг Сапожковт тодорхой ярьж өгөхдөө, очир эрдэнэсийн тухай ярихгүй орхижээ. Энэ нь өнгөрсөн жил эцэгтээ бичиж байсан тэр үнэт зүйлс мөн бөгөөд Даша амьдралынхаа төлөө эрэмгий тэмцэж, өөрөө өөрийгөө үгүйсгэн балласан зүйл энэ биз. Тэр өдрүүдэд сандарч байхдаа Даша тэр эрдэнийн чулууг пальтоныхоо дотор оёсон байх. Тэгээд угийн мартамтгай болохоор таг мартаж, харин ухаангүй дэмийрч байхдаа гэнэт санасан биз “Хая, хая” гэж гэнэ ээ гэж бодоход Иван Ильичийн хоолой зангиран бас сэтгэл хөдлөх мэт болов... Энэ бүх юманд бүрхэг бүдэг юм маш олон боловч Телегин Дашаг нэгд нэгэнгүй мэдэх гэж ер бодохгүй байв. 

	— Сергей Сергеевич ээ, эмэгтэй хүний жишээ Даша шиг хүний хайр сэтгэлийг татна гэдэг бол амьдралд тохиолдсон том хонжоо мөн гэдгийг, би тодорхой мэдэж байна. 

	— Тиймээ. чамд их азтай болсон гэж чи хэлдэг байсан шүү. 

	— Сергей Сергеевич ээ, дандаа л үнэнч шударга байх хэрэгтэй шүү! Аягүйтвэл нурна шүү... Чи бас л нурдаг биз?

	— Миний хувьд бол шал өөр... 

	— Жишээ нь миний Даша шиг хүүхэн олох юм сан гэж чи үүрд шаналдаггүй гэж үү?

	— Миний амьдралд хүүхэн тийм чухал үүрэгтэй зүйл биш... Би тэр зүйлд гайгүй нэг л ханддаг юм... Нэг их төвөг болдоггүй... 

	— За явъя! Би чамайг мэдэж л байна... Сергей Сергеевич ээ, бидний амьдрал үхэх, ялах хоёрын нэг болохоор эрс болжээ. Гэвч амьдарч л байна! Бас тэднүүдтэй амьдарч байна шүү! Эмэгтэйчүүдтэй харилцах хувьд элдэв яльтай яльгүй зүйлийг арилгах ёстой... Дурлалыг хайрлан хамгаалж, ямагт сэрэмжтэй байх хэрэгтэй! Чи дурласан хүнийхээ нүдийг харж үзсэн үү? Амьдралын нэг гайхамшигт зүйл дээ... Сергей Сергеевич хариулсангүй, түүний малгай нь дагз руугаа дарагдасхийж, аанай л тэнгэрийн заадсыг ширтэж байв. 

	— Тэртэй тэнд огторгуйн нүх байдаг байх даа, морины толгой шиг дүрстэй од мичидгүй харанхуй хар юм байна шүү... Гэрэл зургийг нь харахад хачин аймаар юм байна билээ. Аймаар хэмжээ хязгааргүй орон зай байдаггүйг бидний ойлгох цаг ирэхэд бүр жирийн, илэрхий юм шиг болно доо. Бидний бие махбодын атом бүр нь бас л тийм хэмжээ хязгааргүй оддын систем шүү. Хаашаа ч хандсан хэмжээ хязгаар байхгүй. Бид өөрснөө ч, бидний бүх бие махбод хязгааргүй. Чи бид хоёр чинь хэмжээ хязгааргүй юмны эсрэг, хэмжээ хязгаарын төлөө байлдаж байна даа... гэж Сапожков хэлэв. 

	Өмнө асар том модод сүүмэлзэж харагдах шиг болтол, ойртож ирвэл голын эрэг дагасан жаахан сөөг байв. Голын чийг үнэртэж, нумтай тэрэг уруудаж байгаа нь илт мэдэгдэнэ. Морьдын явдал удаашран тургиж, нимгэн ус палчигнуулан туулна. 

	— Нүх рүү л орчихгүй бол сайн юм сан гэж хөтөч өвгөн хэлэв. Гэвч голоор алзалгүй гарлаа. Харин голын цаадтай гармагц өвгөн маань идэр хүн шиг үсрэн бууж, жолоогоо дугтран, хашхирч гуугласаар тэрэг даган гүйнэ. Морьд нь элстэй төвгөр дээр гарч уухилан амарч зогсоно. Төмөр замын буудал эндээс тун ойрхон болжээ. Өвгөн эргэж: 

	— Түүний хийж байгаа юм нь огт бүтэхгүй, харин ард түмнийг дэмий цохиж байна. Яалаа ч гэсэн газраа эргүүлж өгөхгүй, хүчээр биднийг хүчрэхгүй. Одоо ямар есөн зуун зургаан он биш дээ, тариачин эрчүүл бяд сууж юунаас ч айхгүй болсон гэж манай тосгонд ярьдаг. Колокольцев тосгонд гэж өвгөн тэр зүг харанхуй руу ташуураар зааж аэропланаас хуудас шидсэн. Тариачид аваад уншихад газрыг золиосоор өгнө гэсэн байна. За бүр яах гэж байгааг нь хараа биз, аягүйтвэл биднийг газраа зүгээр өгнө гэж горьдож байгаа юм биш биз... Зүгээр, тэр чинь яаж ирсэн шигээ эргэж зугтах цагийг нь бид хүлээж чадна... Ээ дээ энэ Деникинийг үү гэж ярив. 

	Телегин Сапожков хоёр тэр өглөөгөө алим жимс арвин их ургадаг Козлов хэмээх хотод байрлаж буй Өмнөд фронтын штабт иржээ. Эх болсон Орос орон ийм л байдаг юм даа! Жижигхэн цонхнуудтай өгөрсөн дээвэртэй намхан байшингууд, цаасан шувууны тасархай дүүжлэгдсэн утасны модны хажуугаар овон товон сайран шалтай гудамжаар таржигнуулж буй хөлсний морин тэрэгний араас бөөн тоос хуйларч байх бөлгөө. Үүдийг нь банз зөрүүлж хадсан туйпуун мухлагууд, хөл нүцгэн охид майга дүү нараа чирч, их л айсан янзтай гудамж хэрж гүйнэ. Урьд зах байсан одоо эзгүй хоосон болсон бохир талбай дээр нийтийн ус авдаг саравч хэмхэрч хөглөрсөн байна. Бараг цөмийг нь буулгасан намхан хашааны цаана алимын модод шаргал ягаан жимсэндээ болж гүйцсэн дарагдаж сүглийнэ. Жимсний цэцэрлэг, байшингийн дээвэр дээгүүр хөгжилтэй сүрэг тодлууд далавчныхаа дотрыг нэгэн зэрэг харуулж нисэлдэнэ. 

	Гэнэт хувьсгал гэж ийм сонин юм болоогүй сэн бол энд бэртэгчин хүмүүс мянган жил ч амьдарч байхад болох газар ажээ. Ер нь энд алдаж хохирох гарзтай ч юм үгүй, хямдхан амьдралтай, их унтдаг байсан газар юм. 

	Сапожков Телегиний хажууд хөлсний морин тэргэн дээр дэндгэнэн явахдаа: — Далайн тэртээх орнууд мөчийг мөнгөөр бодож, хүнийг үйлдвэрлэлд хэрэглэхийн тул хачин шахуургаар шахаж, богино хугацаанд арилжаа хийх гээд арван мянган хүн алжээ. Соёлт ёс гэнэ! Энэ бол цаасан шувуу утаснаас өлгөөстэй байх юм... Тэр өвгөн нойрмоглон цонхны дэргэд арзгар толгойгоо маажиж байгааг нь хараач... Яг л эндээс эхлээд бүх хүн төрөлхтний мөрөөдлийг биелүүлэх гэж эхэлнэ дээ. Эх болсон Орос орон ийм л байна даа! Ванька, амьдрахад хөгжилтэй шүү... Алим их үнэртэж, бараг ариун бүсгүй шиг л байна... Амьд л явбал даа! Би ч ном бичнэ дээ... 

	Хөлсний тэрэг тэр хоёрыг фронтын штабт хүргэж ирэхэд тэнд нээлттэй цонх бүрээс бичгийн машин тачигнах чимээ сонсогдоно. 

	Телегин Сапожков хоёр хүлээж авах хооронд байлдааны бүх сониныг сонсож авав. Ерөнхийдөө иймэрхүү байжээ. Ерөнхий жанжин Деникиний зэвсэгт хүч нь түр түгдэрч байснаа Москвагийн зүг гурван хэсэг болон давшилтаа үргэлжлүүлсээр ажээ. Тариа будаа ихтэй хязгаар болох Заволжье, Сибирийг төв Оросоос тасалж аваад Ижил мөрний дагуу генерал Врангелийн Умард Кавказын арми давшина. (Аравдугаар улаан арми зургаадугаар сард Камышинг хохироон орхиж байгаад тэр умард Кавказын армиас чүү чамай тасарсан юм); Мамонтов, Шкуро хоёрын даргалсан хоёр морин корпусыг өмнөө гаргаж, Донын шинэ атаман Богаевскийн сэргээн байгуулсан Донын армийг атаман Сидорин захиран Харьковын зүг түрж байв. Авьяас чадвартай авч ямагт согтуурдаг генерал Май-Маевскийн даргалсан сайн дурынхны арми, өргөн фронтоор давшиж, Украиныг улаан цэрэг болон партизаны отрядаас цэвэрлэхийн хажуугаар цохих нударга болох генерал Кутеповын даргалсан торгон цэргийн корпусаар Орел, Тул, Москваг чиглэн давшина. 

	Деникиний байлдааны амжилт үзтэл нь ил болж, хангамж сайн болохоор тариачнаар ихээхэн сэлбэгдсэн авч сайн дурынхны хороод уран чадамгай, итгэл төгс тулалдсаар ажээ. Гэвч Деникиний ар талд амьтан хүний санаа сэтгэл өдрөөс өдөрт улам осолтой болж (гэвч Деникин үүнийг огт үл тоомсорлох бөлгөө) Кубань бүрмөсөн тусгаарлахыг боддог тул тэнд их оросын дэг журам тогтоохын тулд Кубаний рада захиргааны нэрт хоёр гишүүнийг дүүжилжээ. Терект цус урсган тулалдана. Москваг авах тухай тушаал сонсгоход Донын хасгууд: “Дөлгөөн дон хэзээний биднийх байсан, ер нь манайх ч болно, харин Москваг Деникин өөрөө аваг” гэж ярилцах болжээ, сайн дурынхны эзэлсэн нутагт тариачны асуудлыг цэргийн жирийн аргаар, сүмбэдэх зэргээр шийдэж, губернатор хошуу захирагч, хааны харгис цагдаа нарыг дахин суулгасан болохоор тариачид өнгөрсөн жил германчуудад эзлэгдэж байсан шиг дахин винтов тайрч, Улаан Армийг хүлээж суух болов, Махно өөрийнхөө гол өрсөлдөгч атаман Григорьевыг залилж, өөрөө буудан алсны дараа мянга таван зуун дээрэмчдийг цуглуулж бүх Екатеринослав даяар чөлөөт анархи тогтооно гэж ил зарлаж, Деникинээс Ростов, Таганрог, Крым, Екатеринослав, Одессыг булаах аюул занал учруулж эхлэв... Бас Зеленныйхан гэдэг нэгэн төрлийн атамантан, цэргийн албанаас эргэлтгүй оргогчид буй болж, хаана уул ус, ой мод байвал Деникиний хажуу хавирганд наалдан салахгүй болжээ. 

	Арван гурав, Есдүгээр армиуд хүнд цохилт үзэж Арван хоёрдугаар арми Буг, Днестр мөрнүүдийг орхиж баатарлаг ухарсны дараа Улаан Арми нь фронтоо тэгшитгэн цэгцлэв. Ялангуяа Москва, Петербург, Иваново зэрэг умардын хотуудаас үй олон коммунист ирсний үрээр цэргүүдийн санаа сэтгэл сэргэж, байлдах чадвар нь нэмэгдэж байв. Сөрөг давших тухай ерөнхий дээд жанжны тушаал өнөө маргаашгүй гарах ёстой байв. 

	Телегин тусгай бригадын даргаар, Сапожков качалинскийн хорооны даргаар тус тус томилогдож тэр өдөртөө буцах болж, замын турш сонссон сониноо хөөрөлдөж явав. Деникинийн асар том төлөвлөгөө хий хоосон төлөвлөгөө гэдгийг хоёулаа зөвшөөрч санал тохирно. Өнгөрсөн жил Кубаньд бүтсэн зүйл нь Их оросын нутаг дээр бүтэхгүй: Кубанид Сорокиныг цохисон бол энд Ленинтэй өөртэй нь нутгийн удамт пролетари нартай барилцаж авах болно. Бас эндхийн тариачид ч шөрмөслөг бядруун, Наполеоныг өвсний сэрээгээр өргөж байсан улс...

	 

	... ... ...

	 

	— Туг урагшаа! Бүрээсийг нь ав! гэж командлахад туг баригч болон харуулд зогсож байсан Латугин Гагин нар урагшаа алхав. Хороогоо шинэ дарга Сергей Сергеевич Сапожковт шилжүүлж буй Телегин их ноцтой албаны дүнсгэр байдалтай байх бөгөөд наранд түлэгдсэн нүүрний нь ердийн улаан нь ч арилсан байв. Хэлэх үгээ тэмдэглэсэн хуудас гартаа барьж зогсоно. 

	— Качалинчууд аа! гэж хэлээд буугаа хөлдөө барьж зогсоо цэргүүдийг харав. Телегин цэрэг нэг бүрийг хэн хаана шархадсаныг, хэн юунд сэтгэл зовдог байсныг цөм мэдэх бөгөөд дотнын хүмүүс нь байжээ. Нөхөд өө, та бид нар өвлийн тэсгэм хүйтэнд ч, зуны аагим халуунд ч нэгээр барахгүй олон мянган километр хэрсэн... Та нар Царицыны дэргэд хоёр удаа алдар гавьяагаа мандуулсан... Бидэнд буруугүй ухрахдаа ч дайсны түр найдваргүй, амжилтад их хохирол учруулж байсан. Та бүгд олон цуут юм хийж бүтээсэн боловч тэр тухай сүржин мэдээ бичээгүй, мэдээ рапорт маань ерөнхий мэдээнд хамтран шингэж байжээ. За тэр ч яамай... (Телегин атгаж байсан хуудсаа нүдний булангаар харна) Харин та бүхний өмнө бас их хүнд бэрхшээл үлдэж байна. Дайсан бас л дарагдаагүй, дарах ч бага хэрэг, харин устгах хэрэгтэй гэдгийг сануулж байна. Энэ дайн бол бид заавал ялах ёстой, ялахгүй байж болохгүй дайн юм... Хүн араатан хоёр ноцолдсон бол хүн нь дийлэх ёстой... Өөр нэг жишээ хэлэхэд соёолж байгаа үр нь хэдийгээр туяхан, ногоон авч, хар хөрсийг ч хад чулууг ч нэвтэлдэг. Соёолсон үрд шинэ амьдралын хамаг хүч байгаа юм түүнийг яагаад ч зогсоож чадахгүй... Бид өдөр нь цэлмэг саруул байлгахын тулд бүрхэг баргар өглөө дайнд мордсон юм. Гэтэл манай дайснууд дээрэмд тохирсон харанхуй шөнө байлгахыг хүсэж байна. Гэвч чи хагартлаа бачимдавч заавал төр саруул өдөр болно... (Телегин бас хуудсаа зовсон янзтай харж, улам үнгэнэ) нөхөд өө! та наргүйгээр надад хэцүү, уйтгартай байх болно гэдгийг хэлье. Аяны түүдгийн дэргэд бүхэл жил хамт ээнэ гэдэг чинь их юм шүү. Та бүгдийг орхиж, байлдааны чинь тугаас салах ёс гүйцэтгэе. Энэ туг алдарт Качалинскийн хороог ямагт ялалтад хөтөлж байг гэж шаардаж ч байна, хүсэж ч байна. 

	Иван Ильич малгайгаа авч, тугийн дэргэд очоод, гандаж сийчүүлсэн даавууны захыг барьж үнсэв. Малгайгаа өмсөөд тугийн өмнө ёсолж, бүх нүүрээ үрчийлгэн нүдээ аньж зогсов. 

	Сапожков болон бүх дарга нар нийлж үдэх дайллага хийсний дараа Иван Ильичийн толгой баахан эргэнэ. Нумтай тэргэнд сууж (элдэв дээдийн юм хумын хамт Дашагийн шаазан муур, нохой хоёр нь ч байгаа) ууттай юмаа хажуудаа тавихдаа, ширээ тойрон суугчдын хэлсэн хурц сайхан үгийг дурсаж байв. Бие биедээ үүнээс илүү хайртай болох аргагүй мэт санагдана. Тэврэлдэн үнсэж, гараа чанга атгаж салах ёс гүйцэтгэв. Мөн ч сайн, үнэнч шударга улс аа! Залуу дарга нар энгийн номын үгтэй, дэлхий дахинд хамаатай дуу дуулах боловч, маш итгэлтэй дуулж байв. Даруу номхон цөөн үгтэй батальоны дарга гэнэт ширээн дээр гармаар санагдахад ширээн дээр гараад мөлжиж дууссан галууны яс тарвасын хальсны дунд оросын харилцаа бүжиг хийжээ. Иван Ильич үүнийг бодоод бүр тачигнатал инээв. 

	Тэрэг нь тосгоноос гарч явахад өмнөөс нь Латугин Гагин, Задуйвитер гурав тосож ирлээ. Гурвуул мэнд усаа мэдсэний дараа Латугин ийн хэлэв. 

	— Иван Ильич ээ, чамайг биднийг мартахгүй байх гэж бид бодож байсан чинь, би бас л мартдаг юм аа

	— Бид горьдож байсан шүү гэж Гагин нэмж хэлэв. 

	— Нөхөд өө, байз та нар юуны тухай ярьж байна?

	— Чамаас горьдож байсан чинь, гээд Латугин хөлөө дугуй дээр тавив. Хамт нэг жил байлаа, бие биедээ түшиг болж явлаа... За яах вэ, чамд хамаагүй санагдаж байвал баяртайдаа хонгор минь гэж хэлэхэд бухимдсан янзтай хоолой нь чичгэнэнэ. 

	— Байз гэм, байз гээд Телегин тэрэгнээс буув. 

	Бид энэ явган цэрэгт юу ч хийх билээ. Биднийг ялгаж үзнэ дээ! Биднүүд чинь насан турш тоос бужигнуулж явах хувьтай юм уу? гэж Задуйвитер хэлэв. 

	— Чи биднүүд шиг тэнгисийн их буучдыг эрээд ол л доо гэж Гагин нүдээ гялалзуулан хэлэв. 

	— Нижнийд анх арван хоёулаа галт онгоцонд суусан, одоо гурвуулхнаа амьд үлдлээ, дөрөв дэх нь чи байгаа юм... Гэтэл чи нумтай тэргэнд суугаад баяртай гээд явдаг байна... Биднүүд хүн биш, саарал шинельтэн Иванууд юм биз... За яах вэ цагтаа цалгиж л явсан юм... Ер нь согтуу чамтай яриад ч яах вэ! гэж Латугин хэллээ. 

	— Иван Ильич ээ, та одоо бригад авлаа, тэгэхлээр захиргааны чинь хүнд их буу байгаа даа... гэж Задуйвитер хэлэв. 

	— За чи их буугаа алцаандаа хавчуул гэж Латугин хашхирч хэрэв хэрэг тохиолдвол би жорлон ч цэвэрлэнэ. Иван Ильич ээ би чамд итгэж, хайрладаг болсон юм... Хүнийг хайрлана гэсэн чинь юу болохыг мэдэх үү? Гэтэл би чамд бол адгийн амьтан шиг санагддаг ажээ. За яриагаа дуусгая... Бусдыг нь замдаа ойлгоно биз... 

	Ийм ярианд Иван Ильичийн архи нь гарчээ. Нөхөд минь, та нар намайг арай эрт зэмлэж байна. Бригаддаа очсон хойно та гурвыг их буундаа авна гэж чухам тэгж бодож байсан юм даа. 

	— За үүнд чинь их баярлалаа гэж Задуйвитер хэлэв. 

	— Худал хэлж байгаа юм! Наадах үгийг чинь сая зохиожээ гээд Латугин арай зөөлөвтөрхөн, мөн л махир хуруугаа зангасан хэвээр, — Нөхөр минь ганц жудагтай байгаад бас бүтэхгүй, түүгээр чинь хол явахгүй шүү. Яах вэ ингэж хэлсэнд чинь баярлалаа гэв. 

	Телегин инээж Латугиний дал мөрийг алгадан: 

	— Ээ мөн ч омогтой ёо! Чи бас л шударга хүн биш шүү гэв. 

	— Над шиг золиг шударга байгаад ч яах вэ, харин би хүнийг мэхлэх бодолгүй юм шүү. Чамайг зөвхөн энгийн даруу болохоор чинь өрөвдөм юм. Тийм ч болохоор чамд хүүхнүүд дурладаг. За битгий уурлаарай тэргэндээ суу гээд Телегиний тохойноос чанга барьж түшив. — Нөхрөө өмгөөлж, хутганы өмнөөс хэрхэн дайрдгийг мэдэх үү? Тэгж үзээгүй юу? гээд Иван Ильичийн нүүр нүдийг гялалзсан том, хүйтэн нүдээрээ эргэлдүүлэн харав. Худал хэлсэн биз? Тийм үү? гэв. 

	Иван Ильич хөмсөг зангидан, толгой дохиж: 

	— За худал хэлсэн байг. Харин та сануулж, ухааруулсан чинь сайн даа... 

	— Одоо зөв ярьж байна... 

	— Наадахаа явуул чи юу гээд зууралдаад байна... Дахиад л өнөөхөө л үглэж байна уу гэж Гагин бүдүүн дуугаар хэлэв. 

	Иван Ильич дахин нэг ч үг дуугарсангүй тэднүүдтэй салах ёс гүйцэтгэж, тэргэндээ сууж, замдаа удтал дотроо инээмсэглэн толгойгоо хөдөлгөн гайхаж явав. 

	Тусгай бригадын штабт онгоцоор бол нэг цаг нисэх газрыг морь тэргээр хоног илүү явж хүрэх бөлгөө. Харин Иван Ильич галт тэргээр дөрвөн хоног явж, хог новшиндоо дарагдсан, өлбөрч үхэм буудлууд дээр сэлгэн суусаар, солиортлоо ядарчээ. Заавал гаргаж өгнө гэж бардан ам ярьж байсан тусгай вагон огт байсангүй, харин замынхаа сүүлчийн хэсгийг ийм үед хэнд хэрэгтэй байдаг юм бол гэмээр тэхий дунд нь хүртэл бичгийн шохой ачсан дулаалгатай вагоноор явжээ. Түүнээс гадна саахуу шиг гонзгой тослог нүүртэй, нүдэндээ хавчаар шил зүүсэн нэг хүн ханзан дээр сууж явна. Тэр нь Оффенбахын зохиолоос аман дотроо “Тулузээс ирсэн үхрийн мах... Энэ мах дарсгүй бол шорвог байдаг..” гэж бөвтнөж байв. Харанхуй болмогц уутнуудаа оролдож, элдэв юм гаргаж ирээд үнэртэж үзсэнээ дахин далд хийх шиг болж байв. 

	Иван Ильич маш ядарч өлсгөлөн яваа болохоор элдэв идэх юмны үнэрийг тодорхой мэднэ. Тэгээд өнөөх өөдгүй золиг өндөг гаргаж ирээд шуухитнан хальсыг нь цохиж идэж эхлэхэд нь Иван Ильич тэсэлгүй:

	— Иргэн минь одоо удахгүй буудал дээр зогсоход наадах шуудайнуудаа аваад тонил гэв. 

	Нөгөөх нь харанхуйд даруй зажлахаа больж чимээгүй болов. Нэг мөчийн дараа Иван Ильичийн хамрынх нь үзүүрт колбасаны1 хурц үнэр ханхлахад, үл үзэгдэх гарыг нь ууртайхан түлхэв. 

	— Нөхөр цэргийн хүн та намайг өөрөөр ойлгосон шиг байна. Зүгээр балга юм ууж яльгүй юм идье гэсэн юм шүү гэж өнөөх хүн өтгөн зөөлөн хоолойгоор хэлэв. Ээ чааваас! гээд санаа алдав. Телегиний хамарт дахиад колбаса үнэртэнэ. 

	— Одоо манайхан дандаа л зарчим, зарчим гэдэг болжээ. Ер нь бага оросын колбасанд юуны нь зарчимсаад байх бил ээ? Саримс, өөхтэй л байгаа биз. Балга спирт байна гээд юу гэх нь вэ гэсэн янзтай дуугүй болоход Телегин ч дуугүй байв. Янз нь та намайг дамынхан буюу үүргийн худалдаач гэж бодож байна аа? Уучлаарай би жүжигчин шүү. Би хэдийгээр Качалов, Юрьев буюу Мамонт Дальский (түүний хар нүглийг бурхан өршөөг) биш байж болох юм. Эмгэнэлт жүжигт ээлтэй сайхан нааддаг байсан юм даа! Өөрийгөө дэлхий дахины анархийн удирдагч гэж үздэг байсан Москвагийн баячуудыг дээрэмдэх нь аятайхан санагдсан юм. Харин түүнтэй хөзөрдөх сачий хүрдэг амьтан байгаагүй юм. Миний овог бол Башкин — Раздорский гэдэг зах нутагт алдартай хэн ч мэддэг юм даа гээд Телегинийг ч гайхаж дуу алдах байх гэсэн янзтай түр хүлээв. Гэвч Телегин мөн л дуугарсангүй Москвад хоёр улирал тоглосон, эрмитажид бас Кортын театрт тоглосон Владимар Иванович Немирович — Данченко намайг урхидчих гээд л байхад нь “Үгүй шүү Владимар Иванович минь эхлээд цадталаа тоглоё, дараа нь ав...” би түүнд хэлсэн. Арван найман онд бид Кортын театрт “Дантоны үхэл” тоглож, би Дантоны рольд тоглосон...

	Юу болсон гэж санана! Мөн их амжилттай болсон! Гэвч Москвад түлээ түлшгүй, орлого ч үгүй болохоор жүжигчид цөм тарсан. Бид тавуул мөн л тэр “Дантоны үхлийг” зах нутагт халти мулт тогломоор болж байлаа. Харин гэгээрлийн яамны сайд Луначарский Москвад тоглохыг хориглосон болохоор бид нар зах нутагт бүр дураар дургиж, сүүлчийн үзэгдэл дээр тайз дээр сүхэн илд гаргаж ирээд миний хүзүүн дундуур буулгадаг байв... Орлого ихийг нь яана! Үзэгчид: “Дахиад нэг чааваас гэж хашхиралддаг байсан, та үнэмшихгүй байх аа. Харьков Киевт улаантныг байх үед тоглож байсан. Дараа нь Умань-д гал командын саравчинд, Николаев, Херсон Екатеринославт тоглож байсан. Дон дахь Ростовт бүр сүйд болсон. Лоожид сууж байсан нэг офицер Робеспьерыг буудах гэж оролдсон. Мөн ч амжилттай тоглосон шүү. Маргааш нь хотын дарга намайг дуудаад хуучин засгийнхаа барилаар нүүр нүдгүй жанчих шахаж: “Ерөнхий жанжин Деникинд залбирч яв, харин би бол таныг дүүжилчих байсан... Нүд ирмэх зуур Ростовоос тонил...” гэж билээ. Одоо урлагаар оролдоход хэцүү болжээ. Цыган шиг л зэлүүд газраар тэнүүчлэх боллоо. Тайзны засал ноорч гүйцсэн болохоор ший тоглоход ичгүүртэй байна. Сүхэн илдийг минь хардаж сэрдээд л Козловт вагонд ачуулсангүй... Миний толгойг сүхээр цавчих уу! Танд чүдэнз байна уу? Тэгвэл би танд харуулах юм сан, одоо миний толгой шуудай дотор байна. Москвагийн Бага театрт жүжгийг хэрэглэх юм хийсэн юм. Харин энэ зохиол хянах газрын хэцүүг яана! Нэг юм хянуулах гээд өгөхлөөр уншаад салахгүй юм. Наадах чинь түүхийн зүйл гэж тайлбарлахад, “түүхийн зүйл гэсэн нотолгоо хаана нь байна?” гэх юм. За тэгээд Луначарскийн сэтгэл хөдлөм бичсэн шүүмжийг гаргаад үзүүлэхээр бас түүнийг уншиж үзээд: “Та өөр хөгжилтэйхөн юм сэдэвлэн бодож болохгүй юм?” гэх юм. Ингээд л хамаг дур гутчих юм... Одоо бид яах бол доо... Энск дахь тусгай бригадын штабт тоглох гээд явж байна... 

	Тэр хүнийг огт санамсаргүй байхад нь. 

	— Таны жүжигчид хаана байна? гэж Телегин асуув. 

	— Хажуугийн вагонд, тайзны чимэглэлтэйгээ яваа Робеспьерт тоглодог жүжигчин Тинский бух тэргэнд сууж яваа, дуулсан сан бол уу, манай улсад шилдэг Робеспьер дээ... Сэтгэл зовох хэрэггүй, харин спиртийг чинь газар дороос ч олно доо, тэр талаар ч алдартай даа. За тэгээд нөхөр дарга аа жаалхан юм идэх үү, татгалзахгүй биз дээ?

	— За ер нь татгалзахгүй шиг боллоо. 

	— Тун гоморхуу байна даа гээд Башкин Раздорский шуухинан уутаа төнхөж: “За байз, хааш нь шургуулчихлаа даа...” гэнэ. Тэгээд Телегинд өндөг, зүсэм колбаса, сухарь, зэргийг өгөв. Энскт тоглоод л Москва орно доо... Цыганчилж боллоо! Неглин гудамжны хорин тавдугаар байшингийн хашааны дотор нэг армян зуушны газар нээсэн юм, үүндээ ч гарамгай хүн дээ! Нарийн зайдас, шарсан мах юу бол юу байдаг. Цагдаа өдөр болгон нэгждэг. Орсон хүн бүхнээс спирт ханхалдаг хачин юм бэ гээд л нэгживч спирт олдоггүй, ер нь олж ч чадахгүй... Тэр армян бидонтой спиртээ гонхон дээр тавиад усны хоосон хоолойтой залгачихсан юм. Харин тэр дор зуушны газарт ердийн тосгуур цорго хоёр л байх нь тэр. Цоргыг нь нээж, жүнз спирт хийж балгачхаад та харих нь тэр дээ... 

	Балга спирт ууж дотор нь тавигдаж, колбасагаа амтархан зажлангуут: 

	— Би таныг аль болохоор нь тавтай байлгахыг бодъё, аажуухан амарч, сургууль хийж байгаад бидэнд сайн ший тавиарай. Энкст та манай айлчин болно. Би бригадын дарга нь... гэж Телегин хэлэв. 

	— Ү-ү-ү-ү хараач гэм та чинь тийм хүн байсан бий... Би таныг хараад л за миний үхэл энэ байна даа гэж шувт бодож байлаа! Та мөн ч айлгалаа шүү! Дэмий л эх адаггүй шувт ярьж, яагаад намайгаа замын овгор луу залчихгүй тэсэж байна даа гэхээс бүр ч ойлгохоо больчхоод байсан юм... Хонгор минь чин сэтгэлээсээ, ёстой жүжигчин хүн шиг тоглоно гэж Башкин Раздорский хэлэв.

	 

	... ... ...

	 

	Телегин ууттай юмаа авч дулаалсан вагоноос гарахад хагархай дэнлүүний гэрэлд буух тавцан дээр зогсож буй цэргийн бололтой хэдэн хүн бүдэг бадаг харагдана. 

	Иван Ильич тэдэнд ойртож очоод

	— За нөхөд сайн байцгаана уу. Бригадынхаа даргыг хүлээж байна уу. Тэр чинь Телегин би байна. Иймэрхүү ирсэнд уучлаарай гэв. 

	Телегин тэднүүдтэй гар барилцаж байхдаа намхавтар, туранхай, цэмцгэр цэрэгжил бүхий буурал үстэй, хүнийг гайхсан янзтай харжээ. Буудлаас харанхуй талбай чиглэн явах зуур түүнийг мөрөн дээгүүрээ бас нэг халти харсан боловч нүүр нь мөн л танигдсангүй. Иван Ильичийг нумтай тэргэнд суулгаж, хог үнэртсэн харанхуй талбайгаар маш удаан явжээ. Тэгээд саравчтай маш төстэй өндөр дээвэртэй нэг урт байшингийн өмнө ирж зогсов. Цонхны тавцан дээр лаа асааж, тавгаар бүтээсэн хоол харагдана. Уутаа шал дээр шидэж цамцаа тайлаад, сайн суниаж, цэвэрхэн зассан орон дээр сууж, шохой болсон гутлаа тайлах гэтэл хаалгыг нь тогшив. “Дөрвөн цаг өнгөрч байна, шууд л лаагаа үлээчихдэг байлаа. Одоо яриад салахгүй дээ...” гэж бодонгуут: 

	— За ор гэж хэлэв. 

	Өнөөх буурал үстэй, намхан хүн орж ирээд, хаалгаа сайн хааж, гараа огцом өргөж ёслов. 

	Телегин дутуу тайлсан гутлынхаа зуузай дээр гишгэж, энэ ихрийн өрөөсөн шиг харагдах хүнийг ширтэн зогсов... 

	— Нөхөр минь уучлаарай буудал дээр баахан эвгүйвтэр болсон гэвч маргааш л зохих ёсоор танилцъя гэж бодсон юм... Хэрэв би самуурахгүй бол та чинь миний штабын дарга биз?... 

	Хаалганы өмнө зогсож буй цэргийн хүн: 

	— Тийм ээ, гэж товч хариулав. 

	— Уучлаарай таны овог хэн бэ?

	— Рощин Вадим Петрович

	Телегин дэмий л нүд нь бүлтгэнэж, амаа ангайлган, хэдэнтээ агаар залгилав. 

	— Аа... Энэ чинь гэж нүүр нь шазвалзан бүр шивнэж, — Вадим уу? гэв. 

	— Тийм. 

	— Ойлголоо, ойлголоо... Тун хачин юм. Чи манай талд, миний штабын дарга гэнэ ээ... Бурхан авраг!

	— Рощин аанай л эрс хатуу ийн хэлэв. 

	— Иван, маргааш намайг эвгүй байдалд оруулчихгүйн тулд би өнөөдөр л чамтай ярих гэж ирлээ. 

	— Аа... Ярих гэнэ ээ. 

	Иван Ильич дутуу тайлсан гутлаа өмсөж, цамцаа авч хувцаслаж эхлэв. Вадим Петрович толгойгоо духайлгасхийж түүний хувцаслахыг сандарч тэвдсэн юмгүй бололтой харж зогсоно. 

	— Вадим аа бид хоёр бие биеэ ойлголцохгүй байх бол уу гэж айж байна. 

	— Гайгүй ойлгоно байх... 

	— Тийм дээ, чи ухаантай хүн... 

	— Вадим аа би чамд тун хайртай болсон юм шүү... Өнгөрсөн жил Ростовын буудал дээр дайралдсанаа санаж байна... Чи их сайхан сэтгэл үзүүлсэн. Чиний зүрх дандаа үнэнч халуун байдаг... Ээ бурхан минь, бурхан минь... гээд Иван Ильич маш сандарсандаа ч юм уу, хэцүү яриа үүсэхийг бага зэрэг хойшлуулах гэсэн дээ ч тэр үү бүсээ чангалаад товчоо ирмэж, өвөр түрийгээ ухна... 

	Бид хоёр хариугаа авах боллоо гэж чи бодож байх шив, ер нь их уужуу сэтгэл гаргах ёстой болсон юм... Тийм ч сэтгэл надад байна, ялангуяа чамд тийм сэтгэл гаргалгүй яах вэ... Дэлхий дээр хэн ч бид хоёр шиг ийм дотно боломгүй нөхөрлөсөн... За Вадим чи энд юу хийж байна? Энд юунд байгаа юм бэ? Ярь л даа 

	— Чухам тэгэх гэж ирлээ шүү Иван минь. 

	— Тун сайн... Хэрэв намайг нууж дарна гэж бодож байгаа бол тэр дэмий. Чи ухаантай хүн болохоор энэ талаар бид хоёр эрс зөрнө гэж мэдээрэй. 

	Телегин хөмсөг зангидан, Рощиныг харахаа болив. Рощин яриаг нь сонсож, инээмсэглэнэ. 

	— Чи нэг хэрэг тарьжээ. Ер нь ойлгогдож л байна... чиний үхсэн тухай цуу үг ч бас үүнтэй холбоотой юм... За ярь харин би чамайг барьж хорих болно гэдгийг урьдаас сануулъя... Ээ чааваас яагаад ч ийм болж байна даа... 

	Телегин өөртөө ч Рощинд ч, ер нь сүйрсэн амьдралдаа ч итгэх шинжгүй гараа дохино. Вадим Петрович ухасхийн очиж, түүний уруулыг үнсэв. 

	— Иван чи сайн хүн юм... Сайхан санаатай хүн. Чамайг ийм байхад чинь баярлана. Алив сууя, чамд би хайртай гээд гэдэсхийж байгаа Телегинийг угзарч, — За чи битгий гөжөөд бай, би эсрэг тагнуул ч биш, нууц туршуул ч биш... Тайвшир, би арван хоёрдугаар сараас эхлээд Улаан Армид орсон. 

	Иван Ильич анх шийдсэн бодлоо бүр орхиогүй, гэвч бас эргэлзэн үнэмших тийшээ хандаж, Вадим Петровичийн наргиж харласан, хатуу ширүүн боловч эелдэг зөөлөн нүүр өөд ухаалаг хар нүдийг нь ширтэнэ. Гар гараа барилцсан хэвээр орон дээр суув. Энэ талд, эх орон, гал голомтод нь эгүүлэн оруулсан тэр зүйлийнхээ тухай нэгд нэгэнгүй ярьж эхлэв. 

	Яриа эхэлмэгц Телегин хөндлөнгөөс нь тасалж ийн асуув. 

	— За Катя хаана вэ, амьд мэнд үү, одоо хаана байна гэв. 

	— Катя одоо Москвад байгаа гэж би бодож байна. Би Киевт явчихаас нь өмнөхөн оройтож орсон тэгээд бас л уулзаж чадсангүй... Гэвч сураг чимээ дуулсан... 

	— Харин цаадах чинь чамайг амьд, манай талд байгаа гэдгийг мэдэх үү?... 

	— Үгүй... Чухам тэгээд л би галзуурчих шахаж байна... 

	
XIX

	Хоёр сар өнгөрлөө. 

	Генерал Деникиний армийн давшилтыг зогсоож чадсангүй. Орос орны ерөнхий захирагч Колчак байдаг хүчээ шавхан Урал руу шахан түрж байв. Генерал Юденичид түрэгдэн гатламгүй балчиг дундуур ухарч Долоодугаар улаан армийн ар сүүлээс Умар зүг Балтийн тэнгисийн орчимд бас харамсалтай юм болж, Псков, Луга, Гатчиныг алдаж, “Петроградад нөмрөн ор...” гэсэн генералын тушаал нэгэнт гарсан байв. 

	Зөвлөлт улсыг тариа будаа, түлшнээс нь бүрмөсөн тасалжээ. Дөнгөж цэрэг галт хэрэгслээ зөөх төдий тээвэртэй байжээ. Орос нутаг дээгүүр бүр ч найдваргүй өвөл угтаж буй өлсгөлөнд автагдсан хотууд дээгүүр, ажилчид нь фронт болгонд тарж эзгүй үлдсэн завод, цехүүд дээгүүр сэг мэт овоолсон галт тэрэг вагонууд дээгүүр тариачин эрчүүл тун ховордсон өвөг элэнцгийн үс шиг цуцлаар дэн асааж энд тэнд өрмөг нэхдэг өөрийнх нь хийсэн хөдөлгүүр түжигнэж буй өвсөн дээвэртэй тосгод дээгүүр аравдугаар сарын тэнгэр уйлах мэт нөмөрчээ. 

	Ийм л тэнгэр муухай аашилж буй үед Мамонтов хоёр дахь удаагаа улаантны фронтыг цөм цохиж, тэдний ар тал хийгээд зам харилцааг сүйтгэж, хасаг корпус нь улам гүн оржээ. 

	Шүлсээр нааж, тамтаг болсон газрын зургийг Телегин Рощин комиссар Чесноков гурав харж сууна. Чесноков бол балнадаар өвдсөн хуучин комиссарын оронд саяхан ирсэн шинэ хүн, Москвад төрсөн, ажилчин, хаант засгийн цөллөгт бие нь муудаж эцэж тураад, эрт оворжсон хүн байв. Чесноков, чухам хөмсөгний нь дээхэн өвдөж байгаа шиг халзан духаа байн байн илж, ерөнхий жанжны ээлжийн байлдааны тушаалыг дахин дахин уншина. 

	Телегин трубкээ2 сорж сууна. Латугин тагнуулд явж байгаад цагаан офицероос авсан трубк бэлэглэсэн болохоор Телегин сүүлийн үед ороохоо больж трубк татдаг болжээ. Тэр трубк нь хэцүү хүнд үед тайвшруулан, зугаа гаргадаг зүйл болжээ. Ер нь ч сүүлийн үед хүнд хэцүү зүйл олонтоо тохиолдох болсонд хэрэв тэр трубкийг бүрхэг бүүдгэр үдэш ширээн дээр оволзтолоо оргилж буй самовар3 шиг болтол сүнгэнэтэл сорохгүй юм үнэндээ ч хэцүү байх байв. 

	Хэтийн ямар ч бодолгүй тушаалыг халти хараад л учрыг нь ойлгосон Рощин штабын энэ зохиолыг уншиж суугаа комиссар хэзээ утга учрыг нь тунгааж гүйцэх бол гэхээс дотор нь арзалзаж, байшингийн дүнзэн хана налж, нүд нь хорсолтой гялалзана. 

	Фронтоос хоёр зуугаад мод зайтай бригадын хээрийн штаб байрласан нэг айлуудад тэд байжээ. Найм дугаар сард Телегиний хүлээн авсан хоёр хорооноос энэ хоёр сарын дотор гурван зуу хүрэхгүй цэрэг үлдсэн бөгөөд шинээр сэлбэж буй цэргүүдийг цэрэг гэх аргагүй амьтад байв. Намрын борооноос зугтаж тосгон сууринд бүгсэн оргодол, “зеленыйнхныг” ерөнхий жанжны газар барьж аваад яаравчлан цэрэгт татаж ирүүлсэн нь энэ ажээ. Тэднийг олигтой бэлтгэж, үзэл санааг нь засахгүй аяны сумангуудад албаар чихэж оруулаад зөвхөн ерөнхий жанжны сайхан анир чимээгүй тасалгаанд гурван модны зураг дээр улаан харандааны л үзүүрээр биелүүлж байгаа байлдааны тушаалыг биелүүлэхээр фронт дээр авчирдаг байв. 

	— Ер ойлгохгүй байна гээд хэдийгээр ар талд нь ганц ч үсэггүй байхад өнөөх тушаалыг эргүүлж үзээд, — Ерөнхий утга учрыг нь ойлгохгүй юм гэв. 

	Рощин ийн хариулав. 

	Ойлгомоор ч юмгүй, бүх фронтод хамааруулан гаргасан, дан онолын үүднээс бодож боловсруулсан тушаал даа. Ерөнхий жанжин өглөөнийхөө цай дээр хоёр өндөг шаазан какао ууж, сайн тамхи асааж газрын зургийн өмнө очоо биз. Нэг сайхан өглөө сэргээд босох байх гэж яг тэгж хүлээж байсан штабын дарга нь манай 123-р хороог тэмдэглэж буй дарцгийг хоёр хуруугаараа авч боловсон хүчний хэлтсийн мэдээгээр хоёр мянга долоон зуун цэрэгтэй гэж байгаа даа” өмнө зүг хоёр зуу орчим мод газар хатгаа л биз “Бид, Дерьмовка тосгоныг ингэж эзэлснээрээ дайсны өрөөсөн жигүүрээс цохиж аюул учруулж байгаа юм даа...” гээд манай бригадын 39 дүгээр хороог тэмдэглэсэн өөр нэг дарцгийг авч боловсон хүчний мэдээгээр хоёр мянга нэг зуун цэрэгтэй гэж байгаа даа” зүүн өмнө зүгт ерэн таван мод газарт хатгаа л биз. “Ингээд гучин есдүгээр хороо халз дайраад...” гээ л биз. Ерөнхий жанжин тамхиныхаа утаанд нүдээ анасхийж байснаа зөвшөөрнө. Тэртэй тэргүй штабын дарга шөнөжин бодож боловсруулаад улаан хөх бэхээр зурайтал зурсан юм чинь дарцгууд яаж ч зөөхөд үр дүн болж, фронт дээр маш хөдөлгөөнтэй харагдана... Тийм ч байх ёстой... гэсэн биз ээ гэв. 

	Нөхөр минь гэж Чесноков том халзан толгойгоо сэгсрэн наадах чинь шүүмжлэл биш, харин хорсол болж байна гэв. 

	— Хорсол нь үнэн... Хэрэв би ингэж бодож байгаа юм бол дуугүй байх билээ. Телегин л ингэж боддог. 

	Телегин трубкээ амнаас авалгүй, сүнгэнэтэл санаа алдана. Яаж ч дарах гээд бололгүй комиссарын дотор хорсол, эргэлзэл, сандрах сэтгэл арга буюу төрөв. Хаант засгийн цөллөгт арван жил байх зуур өөрөө амьдралаас хоцрогдсон ч биш харин бурхны авралаар холхон явах юм сан гэмээр нарийн төвөгтэй зүйл амьдралд маш олон болжээ. Зовлон үзэж ариун сайхан болсон сэтгэл нь хувьсгалын талд тэмцэж буй хүмүүсийг яагаад ч хардаж чадахгүй ажээ! Өөрийн талын хүнд даруй сайн болоод орхидог бөгөөд тэдний дотор мэдээж муу хүн дайралдаж явсан нь цөөнгүй. Рощин ч мөн хурдан ууртай, цэх шулуун зантай, хоёр нүдний нь хооронд их буу тулгасан ч айхааргүй их зоригтой болохоор нь сайн байдаг билээ. 

	— Харин цэргүүд юугаа тэгж их айхавтар яриад байгаа юм дээ? гэж комиссар дахин асуув. — Мөдхөн хөвөнтэй цамц, эсгий гутал олгоно тэгэхлээр өөрөөр ярих болно гайгүй хэн тэгж байна? Оргодлууд чалчиж байна уу? Хүйтэн бороонд нэвт бас гэдэс нь хоосон болохоор тэгж шүд ам нь дагжиж байгаа биз. 

	— Бид хэзээ хөвөнтэй цамц, эсгий гутлаа, тавьж олгох вэ? гэж Рощин асуув. 

	— Арын албаны удирдах газар надад хатуу амласан. Баримтаа ч үзүүлсэн... Мянга таван зуун галуу, хагас вагон өөх олгоно гэсэн... 

	— Диваажингийн шарсан шувууны мах амлаагүй биз?

	Комиссар юу ч хариулж чадсангүй зөвхөн ханиалгав. 

	Үнэндээ ч хоосон амлалт, элдэв бичиг баримтаас өөр юуг ч бригадад харуулж чадахгүй байв. Комиссар Серпуховт очиж утсаар дэмий хараалцаж, шөнөдөө ч унтахаа байж, хуучин шоронд байж дадсан шигээ тасалгаанд холхиж шөнө өнгөрүүлдэг болжээ... Эргэн тойронд нь болж байгаа юмны учир олдохгүй хувьсгалч санаа сэтгэл нь хаана л бол юм бүхнийг мухардуулсан нэг хачин саадтай тулгардаг байв. 

	— За цаадуул чинь чухам юу гэж ярьж байна даа? гэж комиссар дахин асуув. 

	Рощин хуруугаараа тушаал руу эрс зааж: 

	— Наана чинь хоёр сумангийн хүчээр Митрофановка тосгон, Дальний гэдэг айлуудыг эзлээд барьж бай гэж бичсэн байна. Энэ хоёрыг чинь бид ерөнхий жанжны тушаалаар нэг удаа эзэлж авсан удаатай юм: Харин эргэж тэндээс лонхны бөглөө шиг суга үсэрч гарсан. Наана чинь бичсэн зүйлийг нөгөөдөр биелүүлэхэд яг л тийм болно доо гэв. 

	— Яагаад?

	— Тэр байрыг эзлэн тогтоож болохгүй, бид ч тийшээ чиглэх хэрэггүйгээс л тийм болно доо. 

	— Зөв гэж Телегин трубкээрээ дохив. 

	— Тийшээ очвол, бид энэ тулалдаанд олон зуун цэргээ алуулж цагаантны фронт руу хошуурч ороод өөрсдийнхнөөс холбоо тасарч, харин бидний хоёр жигүүрээс хавчихад тэр уутнаас даруй мултрах болно. Тэгээд нэг голыг гурван удаа гатлах гэж гарам дээр буудуулна, дараа нь алга шиг тэгш талаар явж морин цэргүүдэд дайруулж, намагт хөсөг тэрэгнийхээ тэн хагасыг зооно доо. 

	— Ер нь стратегийн ерөнхий төлөвлөгөөнд энэ тосгон, айл хоёр чинь манайханд ямар нэг тустай юм биш биз... 

	— Байхгүй... Зургаа хар. Сүүлийн хоёр сарын турш хийсэн манай байлдаан ямар ч утга учиргүй, ямар ч зорилгогүй байсны улмаас чухам энэ тухай л цэргүүд ярьж байгаа юм даа. Ямар ч хэтийн бодолгүй нэг дороо л холхиж, утга учиргүй дайран довтолж, хүнээ ч алдаж ялах итгэлээ ч барж байна... Өнөө шөнө олон цэрэг дур мэдэн фронт орхиод явсан байна даа... Тэгээд сарын дараа тэднүүдийг дахин хүргэж ирнэ... Юу болж юу учраад байна? гэж би асууж байна шүү. Аргаа тасарсан хэрэг үү... 

	Телегин трубкээ шоржигнуулан: 

	— Тэр золигууд хаанаас ч дуулдаг юм бэ? бүү мэд, харин Мамонтов дахин Доноор сэт цохиж манай ар талаар бусниулж байж гэж морин сумангийнхан өнөөдөр ярьж байна гэж хэлэв: 

	Рощин тушаал авч гүйлгэн харснаа дахин хана налж: 

	— Энд хэдийгээр үг цухуйлгаагүй авч юу яаж тун магадгүй юм... гэв. 

	Бохир зотон уут зүүсэн, эргүүлийн намхан өвгөн орж ирээд: 

	— Нөхөр бригадын дарга аа, таныг утсан дээр биеэр хүрэлцэн ир гэж дуудаж байна гэв. 

	Телегин гайхсан шүү комиссар өөд харж, шинелиэ яаралгүй өмсөөд гарлаа. Комиссар бас л духаа илэнгүүт: 

	— Рощин минь чиний хэлж байгааг үнэмших юм бол, ер нь үнэмших юмгүй болно гэсэн үг. Юу болж байна? Манайд урвалт гараа юу?

	— Бодож санасан ч юмгүй, нотолж батлах ч юм алга. Харин цаашдаа иймэрхүү байлдаж болохгүй гэж л мэдэж байна. 

	— Байлдааны тушаалыг чинь тэгээд биелүүлэх ёстой юу?

	— Тийм ээ, биелүүлэх ёстой би түүнийг чинь маргааш биелүүлнэ дээ... 

	Комиссар юм бодож инээмсэглэж байснаа: 

	— Үхлээ л эрж байна уу?

	— Энэ чинь ажил хэрэгт огт хамаагүй, ялангуяа чамд тун ч падгүй зүйл. Харин би үхлээ ер эрээгүй байна... Хэрэв чи өчигдрөөс өмнө ирсэн сэн бол манай хороо тушаал биелүүлэх хүсэлгүй байгааг мэдэх байсан юм. Уг нь тушаалыг биелүүлэх нь чухал байгаа юм. Байлдааны тушаалыг биелүүлнэ гэдэг бол цэргийн оршин тогтнох үндэс мөн... Хэрэв тиймгүй бол бүх юм нурж, анархи гарч мөхнө... Би өөрөө энэ тушаалыг сонсгоод давшилтад дагуулж орно... Энэ тулалдааныг сахилга батын шалгуур гэж үзээрэй... За ингээд дуусгая... 

	Телегин эргэж ирээд гараа шинелийн дайлааснаас авалгүй суув. Түүний нүд нь бүлтгэнэж сандарсан янзтай: 

	— Нөхөд өө, Цэргийн дээд зөвлөлийн тэргүүлэгч фронтоор яваа гэнэ. Цагийн дараа манай энд ирэх гэнэ гэв. 

	Шивэр бороо орж, хоёр цаг хэртэй хүлээв. Бүхэл морин суман, арын албаныхан айлуудын цаанах бэлчээр дээр очиж шугам жагсаалд зогсоно. Борооны усанд морьдын дэл, самнасан хөхөл норж ширэлдээд, морьд дороо холхиж шавар болгожээ. Морьдын хавирга нь зурайж, ташаа нь шонтойж уруул нь унжаад үнэхээр усан дотроос гаргасан сэг шиг сулбайж харагдана. Гродненскийн гусар цэргийн ахлах дэслэгч агсан суман дарга Иммерман Телегин өөд цөхөрсөн янзтай харж, — Ээ шившиг! гэж хэлэв. Хаанаас гараад ирсний нь бүү мэд, том нүдтэй, заваан гөлөг маш сонирхсон янзтай ирж, сумангийн яг өмнө суув. 

	Иммерман шуухитнан, гараа далайхад, өнөөх гөлөг зөвхөн болгоомжилсон янзтай, чихээ соотойлгон, толгойгоо далжийлгана. Ойролцоо төвгөр дээр зогсож байсан морьтой дохио өгөгч, гэнэт өсгийгөөр давиран морио эргүүлж, шавар үсчүүлэн Телегин рүү харайлгаж айсуй... 

	Гялалзсан том радио тортой өргөн алцгар чийдэнтэй, урт цагаан саарал машин төвгөр дээр үсрэх мэт гарч ирлээ. 

	Машин тарчигнахад морьд үргэж, толгой өргөн холхино. “Ноом—хон!” гэж Иммерман командлав. Нөгөө гөлгийг машин дайрчих шахахад хажуу тийшээ, хөвөн шиг зайлж, дахин суув. Телегин ойртож очоод шинель дээгүүрээ хүрэн улаан цув нөмөрсөн гурван хүний алиныг ч мэдэхгүй, таамаглан сэлмээр ёслов. Жолоочийн дэргэд сууж яваа нь босож, салхины халхавч шил дээр гараа тавьж, Телегин өөд огт харахгүй рапортыг нь хүлээж авлаа. 

	Дараа нь цэргүүд рүү огцом эргэж, хойд суудалд сууж буй нэг нь нойтон сахалтай, цаас шиг цагаан царайтай, нөгөө нь цүлцгэр тарган, догшин ширүүн хоёр мөн босож гараа шанаандаа өргөж ёслов. Сүүлчийнх нь хамрынхаа нүхийг цооног шиг харуулж, хавчаар шилээ гялтгануулан, толгойгоо гэдийлгэж, хуцах мэт дуугаар ийн хэлэв. 

	Цэргүүд ээ, сэлмээ сайтар хурцалж, жадаа лав углахыг ажилчин тариачны засгийн өмнөөс тушааж байна, Дөлгөөн Донын адгаас морио услах дургүй хүн та нарын дотор байна уу? Зөвхөн аймтгай амьтан л дургүйцнэ. Одоо болтол та нар юунд тэнд хүрээгүй, харин энд байгаа юм бэ? Бүгд Найрамдах улс та бүхнийг их гавьяа байгуулна гэж хүлээж байна. Урагшаа дайсныг үлдэн хөөж, эх болсон өргөн тал нутагтаа үнсэн товрог болго. 

	Тэр хүн мөн л эрчимтэй хэвээр ярьж дуусаад цэргүүдийг харж, зангидсан гараа толгой дээрээ өргөж “Ура!” хашхирахад цэргүүд тосож, жигд бус хашхиралдав. Саран дээрээс бууж ирсэн юм шиг энэ хүний хачин яриа цэргүүдэд маш эвгүй бодогдов. Юу гэж ч хэлэхэд яах вэ харин тэднийг аймтгайчууд гэсэн нь даанч хэтэрчээ. 

	Толгойгоор дохиж Телегинийг дуудаж ирүүлээд: 

	— Би танай цэргүүдийн байж байгааг хараад сайшаахгүй байна энэ чинь морио унасан мануухайнууд уу! Танай морьдыг хараач, энэ чинь ясан хэдрэгүүд байна! Миний хойноос очоорой... гээд жолоочийн хажуу дахь суудал дээр шалхайтал суухад асар том машин айлуудын зүг ухасхийв. 

	Телегин түүний хойноос давхиж явахдаа лавтай буудуулчихгүй байсан бол... юу яаж орхих сон гэж бодов. 

	Хээрийн штабын байшингийн өмнө ирж машин зогсов. Телегин эмээл дээрээ тогтож ядан эвгүй суусан Чесноков хоёр давхиж ирлээ. Штабын байшингийн саравч дээр утасны дежур айсан янзтай зогсож, ёсолсон гар нь чичирнэ. Түүний нүд ярих зүйл байна гэсэн янзтай зогсож, ёсолсон гар нь чичирнэ. Түүний нүд ярих зүйл байна гэсэн янзтай бүлтгэнэж байснаа дүрмийн ёсоор алдалгүй хэлэх гэж түгдрэн, ээрч байсаар, нэг мөчийн өмнөхөн Телегинийг бригадын штабаас дуудсан. Бригадын бүх эд хогшил, албан хэрэг, санхүү цөм дөчөөд мод орчим хойд зүгт, Гайворона гэдэг сууринд цөм байжээ” Гайворона суурин руу цагаантан дайрлаа, бодвол мамантовчууд байх гэж мэдэгдээд л холбоо тасарлаа гэв. 

	Ерөнхий жанжны штабын дарга өнөөх цүлцгэр тарган хүн өмнөх суудал руу ойртож нэг юм шивнэхэд, тэргүүлэгч толгой дохин зөвшөөрч, мөрөн дээгүүрээ эргэж, Телегинд ийн хэлэв: 

	— Та миний тусгай зааврыг хээрийн шуудангаар авах болно гэв. 

	Араатан шиг том машин, борооны манан дотор замхран замхарсаар, хий юм шиг давхиж яваа хар замыг ширтэн Телегин Чесноков хоёр удтал дуугүй зогсон, бүр гайхаж хоцорчээ. 

	Даша губернийн хөрс шорооны үр шим сайжруулах хэлтсийн хоёрдугаар орлогч “зураг төслийн” эрхлэгчээр ажиллаж байв. Хөлөр болон намгийн хүдрийг хэмжээ хязгааргүй авахаар төлөвлөж, намаг хатаах гэсэн газруудыг заримдаа Костром губернийн газрыг зураг дээр өнгийн будгаар тэмдэглэдэг байв. Тус хэлтэст хайрцагтай будаг, бийр, бага зэрэг ватум цааснаас өөр хүрз, тэрэг, морь, насос ч үгүй мөнгө төгрөг, ажиллах хүч ч үгүй байсан болохоор инженер Грибослов гэгч хүн ямар ч утга учиргүй элдэв юм сэдэвлэн зохиож гүйцэтгэх хороог сандруулах гэсэн амыг нь хуулан бичдэг байв. 

	Дашад фунтийн дөрөв хуваасны хагас талх заримдаа хэдэн ширхэг лаврын навч буюу, бөөрөнхий перец хэдэн ширхэг олгоно. Анисъя мөн гүйцэтгэх хороонд зарлагаар ажиллаж байлдааны гавьяатай болохоор нэмэгдүүлсэн хоол авдаг, Үүнд: 

	Мөн талхнаас гадна перец, хатаасан загас бүтэн хагас заримдаа хөгцөрсөн шорвог загас авдаг байв. 

	Анисъя ажлынхаа хажуугаар Казаниас нүүж ирсэн түүхийн ба хэл бичгийн ухааны факультетын нээлттэй лекц сонсож, уран сайхны дугуйланд явдаг байв. Гүйцэтгэх хорооны орлогч даргын үүдэнд бүтээлэг нь урагдсан гүнзгий сандал дээр сууж байх ёстой шууд гүйцэтгэх үүргийг Анисъя тун ч хайнга, тоохгүй байдаг тул заримдаа хоёр алгаараа чихээ таглаж, донгойгоод Шекспирийн эмгэнэлт жүжгийн зохиол уншиж, цаанаас нь дуудахад “одоо, одоо...” гэх буюу эсвэл хүн ширээ хоёроор пиг дүүрсэн үй түмэн өрөөний нэгэнд ямар нэг бичиг оруулж өг гэхэд төвөгшөөн эсэргүүцэх буюу эсвэл байрандаа огт байдаггүй байжээ. Нэг өдөр төмс шиг шаргал нүүртэй албан хаагч нэг эмэгтэй энэ байдлыг нь хэлж сануулахад Анисъя түүний өөдөөс: “Нөхөр минь бүү чанга хашхир, наадах чинь хасгийн сэлмээс ч айгаагүй юм шүү..” гэсэн янзтай тун хурц харжээ. Тэгэхлээр нь урьд өмнө эмэгтэйчүүдийн эрх чөлөөний талаар ихээхэн ажилласан тэр сэхээтэн эмэгтэй, ажилчин тариачин энэ гөжүүд хүүхэнтэй ойртоогүй нь дээр гэж боджээ. 

	Даша таван цагийн алдад гэртээ ирдэг, харин Анисъя шөнө орой ирдэг байв. Тэд, Ижил мөрний эрэг дээр нэгэн жижиг дүнзэн байшинд сууна, хэдийгээр Кузьма Кузьмичийн нас ахиж, байшингийн дээвэр борооны дуслуудад торжигнож байхад халуун байшингийн дэргэд сууж гүн ухааны юм бодож хэвтмээр бодогдож намрын хүйтэнд энэ тэрнээс халшрах авч Даша Анисъя хоёрыг цадтал тэжээж бай гэсэн Иван Ильичийн захиасыг бодож, идэш ууш, түлэх түлш олох гэж дургүй авч элдэв арга заль хэрэглэж байв. 

	Өглөөний бүдэг гэрэл тусч байхад л Даша, Анисъя хоёр лууван хандалсан цай ууж, аар саар юм идэж ажилдаа явдаг байв. Кузьма Кузьмич аяга тавгаа угааж, хувинтай угаадсаа гаргаж асгаад, хоёр өрөөгөө шүүрдээд огт ч яаралгүй заримдаа санаа алдаж: — За байз өнөөдөр чинь хэнээс хоёр өндөг, хэрчим өөх, шил сүү, малгайны тэх дундуур хэртэй төмс салгачих билээ... гэж айвуу тайвуу боддог байв. Бурхан минь Кузьма Кузьмич гуйлга гуйдаггүй байжээ! Харин гүн ухааны бодол санааг идэж уух юмаар үнэн шударга арилждаг байв. Энэ хоёр сарын дотор түүнийг Костром хотынхон бараг толгой дараалан мэддэг болж, ойр орчны сууринуудад ч очжээ. 

	Хоол ундны юм бодож цонхны өмнө суухдаа нэг юм засаж сэлбэх буюу оёж шидэж байдаг ажээ. Амьдрал бол хүчирхэг хүчтэй зүйл. Түүхэнд асар их ахиц гарч буй хүнд бэрх үед ч хүмүүс эхийн умайнаас эхлээд л толгойгоо цухуйлган төрж эх эцэгт нь таалалтай ч тэр, үгүй ч тэр энэ ертөнц дээр амьдрах байраа олох гэж ууртайяа хашхирч байдаг. Гаднах нөхцөл нь хаврын зайрмаг дээр бүжиглэх мэт болж гоё сайхан өдөө дэлгэж буй хурынхаас муу байсаар атал хүмүүс харилцан дурлалцаж байх билээ. Хүмүүс сэтгэлээ амраах юм эрж байх тул: Эцсийн бүлэгт бид юунд хүрэх юм бол. Өвс идэж, бөгсөө байцайны навчаар таглах уу? гэж эргэлзэн эмтэрсэн сэтгэлийг нь засаж, гэнэт гэгээн үг хэлж өгсөн хүнд бүтэн талхныхаа талыг ч зүсээд өгөхөөс сийдэггүй юм... Зарим сайн санаатай хүмүүс нь юм мэдэх хүнд юм хумаа огт нуухгүй Губернийн онгоц комиссоос айж сандрах юмгүй санасан бодсоноо дэлгэнэ. 

	Кузьма Кузьмич айлуудын хашаа хороо хэсэж, харанхуй пинд нь хөлөө арчиж гал тогооны нь өрөөнд ордог байв. Зарим авгайчууд түүнийг хараад уурлан: 

	— Дахиад л чи муу сул идэгч ирэв үү! Өнөөдөр юу ч байхгүй, байхгүй... гэнэ. 

	— Марья Саввишнагийн тухай лавлах гэж ирлээ. Муу байна уу? гэж Кузьма Кузьмич улаан нүүрээ чичгэнүүлэн, уруулаа үрчийлгэн хариулна. 

	— Муу л байна. 

	Анна Ивановна минь муу үхэл аймшигтай биш, үргүй өнгөрөөсөн амьдралаа бодоход сэтгэл л зовох юм. Хүйтэрч буй духан дээр нь гараа тавьж: Марья Саввишна минь чиний амьдралд харамсмаар гойд юмгүй тарчиг өнгөрсөн. Харин чи шоргоолж залхуурахгүй өвс зөөж байдаг шиг хөдөлмөрлөсөн. Харин хүний бүтээсэн хөдөлмөр хэзээ ч талаар өнгөрдөггүй юм, хүний гэр орон улам өргөжиж, сүндэрлэж байдаг, чиний зөөсөн өвс ч нэг юмны хажуугаас тулж байгаа даа. Чи үр ачаа өсгөж өгсөн, одоо чиний нар жаргах цаг ирлээ, тэгэхлээр нүдээ аниад, тайван нойрс. Юуны ч төлөө битгий харамс, ядуу зүдүү чинь чиний гэм буруу биш... гэж хэлбэл хүний сэтгэл амрах юм даа. 

	Кузьма Кузьмич үүдний дэргэд мухар сандал дээр сууж шулганаж байхад зомгол цуулж буй эзэгтэй байн байн санаа алдаж, гэнэт заазуураа хаяад, хацрыг нь дагаж нулимс гоожно... 

	— Амьд яв, амьд л яв... Харин үхвэл хэн ч баярлалаа гэж хэлэхгүй дээ... 

	— Яагаад гэвэл бидний амьдрал бас л буруу хэвээр байна хүн бүхэнд хийсэн хөдөлмөрийг нь дурсаж хөшөө байгуулах ёстой юм... Анна Ивановна минь алсдаа тэгдэг болно доо, хойшдоо амьдрал сайхан болно... 

	— Бурхны оронд л тийм болох уу?

	— Хаанаас даа, энэ дэлхий дээр тийм болно... — Чи муу л ганцаараа сайн хүн болох нь ээ... 

	— Энэ чинь миний мэргэжил шүү Анна Ивановна минь түүнээс биш би сайн хүн биш... Би сониуч хүн... Хүнийг өрөвдөх хэрэггүй юм, харин өөрийг нь сонирхоход хүн чинь хүнийг хайрладаг юм. Марья Саввишнатай уулзаж болох уу?

	— Орохоос биш дээ... 

	Кузьма Кузьмич ийм айлаас гар хоосон гарч үзээгүй юм. Үдэш болоход нэг айлын хашаанаас авсан банзаа хөрөөдөж хагалаад, эмэгтэйчүүдийн өрөөний зуухыг галлаж, буцалж буй самовараа, үнсийг нь үлээж, ширээн дээр тавьж Даша Анисъя хоёрт өдрийнхөө явдлыг ярьдаг байв. 

	Кузьма Кузьмич дийзтэй цайгаа үлээнгүүт: — Надтай өрсөлддөг нэг хүн гарлаа. Өрмөг цамцтай, хөл нүцгэн зориуд ширэлдүүлсэн сахалтай, нүүрнээсээ том хамартай нэг өвгөн айлуудаар явах боллоо. Түүнийг лха тэнгэр багш гэдэг юм. Тэр өвгөн монди хаа хамаагүй юм зохиож, айлд ороод шал дээр нь сууж, алга ташиж, дороо найган ганхаж: “Ээ Лха тэнгэр минь ээ Лха тэнгэр минь ер үнэмшээгүй юм сан... Энэ нүдээрээ харж, гараа хүргэж үзлээ... гэнэ. Тэгэхэд нь хүмүүс мэл гайхахад тэр золиг саявтар тав дахь шөнө нөхөр нь Улаан Армид явсан нэг хүүхнээс шүд нь ургачихсан, бүдүүн хүүхэд төрлөө. Түүнийг угааж, нэр ус өгөөд эхийнх нь гар дээр тавьж, эх нь хөхөө өгөхөд өнөөх хүүхэд хөхөө хөхсөнгүй, ээж өөдөө харж байгаад: — Ээж ээ, ээж ээ би эгж ирлээ!” гэж хэлсэн гээд Кузьма Кузьмич дийзнээс цай балгав. Тэр Лха тэнгэр надаас өглөгчдийг салгана даа. Их хор шартай амьтан! Өнөөдөр нэг хашаанд дайралдлаа. Харин тэр маань хуруугаа эвэр шиг ёрдойлгож намайг доромжилж байна. Тэгээд Кузьма Кузьмич чи миний шавхруу горьдож ирэв үү? Миний мөрөөр явбал миний таягийн амтыг амсах болно доо... гэж байна шүү гээд Кузьма Кузьмич инээв. 

	— Кузьма Кузьмич минь та ингэж тэнэглэдгээ тат л даа гэж Даша захирангуй хэлэв. Зөвлөлт засагт алба хаах хэрэгтэй. Зүгээр ер алзахгүй, ганц сангийн хоолоор амьдарч болно... Эс тэгвэл таны тухай элдэв юм ярьдаг болж байна, надад тун эвгүй санагдах юм... гэв. 

	Дандаа л юм бодож мөрөөдөж байдаг Анисъя гэнэт сэрсэн юм шиг болж: 

	— Би өнөөдөр нэг өөдгүй амьтантай ярьсан гээд Анисъя хоолойгоо янз бүр болгож, зүс царайгаа хувирган байж: 

	— Би суудаг газраа суугаад номоо л уншиж байлаа. Иргэний хангамжийн хэлтсийн нэг ажилтан, улцайсан, мурий амтай амьтан миний дэргэд ирлээ шүү. “Танай ахтай уулзаж, танилцах гэж их боддог юм гэж ярилаа». 

	“Ямар ахтай вэ?»

	“Танай хамт суудаг ахтай чинь... Түүнээс шашны талаар зөвлөгөө авах гэсэн юм...”

	“Тэр чинь ямар ч зөвлөгөө өгдөггүй юм шүү...” гэлээ. 

	“Би өгдөг гэж дуулсан, олон хүн түүнтэй уулзаж сэтгэл амардаг” гэж би дуулсан гэж байна. 

	“Нөхөр минь та харж байгаа биз, надад таны наадах тэнэг үг яриаг чинь сонсох зав алга” гэлээ. 

	Гэтэл өнөөх чинь миний чихэнд нойтон уруулаа хүргэж: 

	“Та өнөөх өлгийтэй хүүхэд ярьдаг тухай юм сонссон уу?»

	“Тонил чөтгөр авмар минь” гэж би түүнд хэллээ. 

	“Хол тонилох хэрэг алга, тэртэй тэргүй бид чөтгөрийн дэргэд очсон шүү... Харин тэр нярай чинь анархист биш байгаа даа гэлээ»

	— Тийм ээ тун эвгүй юм гэж Даша хэллээ. 

	— Тийм ээ мөн ч бүрхэг бүдүүлэг байна гээд Кузьма Кузьмич их юм бодсон янзтай нэг шаазан ус хийж аваад, — Маш бүрхэг бүдүүлэг учраас чихний хэнгэрэг дэлдэх чимээ сонсогдох юм. Гэвч орос хүн маш тэсвэртэй, юмыг их ухаардаг улс. Орос хүн эрдэнэ шиг толгойтой. Орос хүнд мэдлэг боловсрол олгож, энэ холио бантан дотроос зөв замыг нь зааж өгвөл дөө. Хайрт эмэгтэйчүүд минь, аль эртнээс Москва оръё гэж хэлэх гэсэн боловч ер шийдэж чадсангүй өдий болголоо гэв. 

	Анисъя цэнхэр нүдээ томруулан: — Москва гэнэ ээ? гэж асуув. 

	— Гэгээн гэрэл, үзэл санаа ихээхэн үйл хэрэгт ойртож очих хэрэгтэй. Үнэнээ хэлье, ингэж дамшиглаж байдгаа ч орхиё надад өөрт минь ч аль эртнээс ой гутам санагдах болсон Лха тэнгэр гэдэг чинь надтай яг адил, миний хөрөг шүү гэж бодохоос сэтгэлд юм орж эвгүй боллоо... гэв. 

	— Москва орно, Москва орно гэжээ! Тэнд Марья Кондратьевна гэдэг чавганц сахиж үлдсэн Дашагийн байранд бид толгой хоргодож ч болно... Эсвэл тэр байшин байр юу ч үлдээгүй байж болно шүү дээ? Кузьма Кузьмич минь, хойшлуулахаа больё. Бид таны олсон аар саар идэж уух юманд байдгаа үрж дуусах нь. Та өөрөө ч энд ирээд бүр өөр болж, муу боллоо... Москва орвол Анисъяг шууд театрын сургуульд оруулна... 

	Анисъя юу ч хэлсэнгүй, зөвхөн царай нь улайж, доош харж сууна... 

	— Кузьма Кузьмич маргааш гүйж очоод, Москва руу галт онгоц явж байгаа эсэхийг мэдээч? гээд Дашагийн сэтгэл их хөдөлж, санаа алдан дуугүй болов. Кузьма Кузьмич гараа гэдсэндээ наалдуулан сууж Москва орвол эмэгтэйчүүдийг тэжээх талаар төдий осолтой юм болохгүй байх, тун ядахад нууцгай хадгалсан Дашагийн үнэт чулуу байна... Бас Костромоос хагас пүү илүү орчим хар гурил авч болно... Яагаад ч Москва орно гэсэн үг амнаас гарчхав даа. За яах вэ гараа л биз, ер нь сайн совин биз... гэж бодно. Тэгээд саяхан амьд мэнд байна, хайрлан халамжилна гэсэн цөөн үгтэй ил захидал ирүүлсэн Иван Ильичид бичих захидал дотроо зохиож суув. 

	Анисъяг ширээ тохойлдон сууж, бортоготой дэнгийн бүдэг гэрэл ширтэхэд гүйцэтгэх хорооны байшингийн шат шиг тийм шатаар торгон платьныхаа урт хормойг чирч, нүцгэн мөрөө хавчгануулан бууж, цус болсон гараа арчиж, дотроос нь өөрөө өндийж боссон урт нарсан авс, Ромео болон шилтэй хор зэрэг харагдах шиг болно. 

	Тэр гурав тус тусын бодол болж, шуугьтлаа буцалж буй самоварын дэргэд удтал суув. Тэр шөнө ширүүн бороо жижиг цонхны шил рүү шавшина. Гэвч тэр гуравт тэнгэр муухай аашлах нь огт хамаагүй, харин үргэлж мөнх залуу байх юм шиг амьдралын босгонд тулж очсон зүрх нь итгэлтэйеэ лугшиж сууцгаана... 

	Иван Ильич өөрийгөө тогтсон хянуур хүн гэж бодох бөгөөд бодолгүй юм огт хийдэггүй байв. Гэвч ийм догь хүн гэнэт солиорсон юм шиг болж, дуулгаваргүй хуруугаараа гар бууныхаа гэрийг тайлж, буугаа гаргаж шанаандаа тулгаж байгаад гохы нь дарна гэж байх уу даа. Гэвч буу нь дуугарсангүй, хэн нэгэн хүн юмыг яаж мэдэх билээ гэсэн юм шиг сумыг нь авчихсан байжээ. 

	Рощин комиссар Чесноков хоёр Иван Ильич өөд харж түүнийг элдэв муухайгаар харааж, нусгай жур, сэхээтэн, хөгшин гүүний сүүлнээс ч дор хогийн туужуур гэж хараана. Тэд, бороонд норж харласан бухлын ёроолд мориноос бууж суухдаа Телегинийг ингэж аашилж байв. Тэндээс холгүй морин суман, арын албаныхан морьдоо унаж зогсоно. Энэ бол Телегиний бригадаас үлдсэн нь энэ ажээ. 

	Мамонтовын корпус тус бригадын ар талд өргөн фронтоор нэвтэрч, байдаг холбоо, зам харилцааг тасалж, Гайворона хэмээх тосгон дахь хүнс тэжээлийн болон галт хэрэгслийн агуулахуудыг устгажээ. Ганцхан хоногт бригадын бүх ар тал эмх замбараагаа алдаж, сарниж тасарсан ангиуд, ганц нэг хүмүүс ямар ч холбоогүй, удирдлагагүй энд тэндгүй хэсүүчлэн нуугдаж ухран зайлж байв. 

	Хоёр хороо нүд ирмэх зуур уутанд орсон юм шиг болж, ар талаас нь Мамонтовчууд дайрч, өмнөөс нь явган хасгууд түрнэ. Цэргүүд фронтоо орхиж, сарнин таржээ. 

	Хир зэрэг сүйрснийг дав даруй мэдэх аргагүй ажээ. Телегиний морин суман, арын албаныхныг дагуулан бригадаа эрж байв. Сандрал намжиж Мамонтов зэгж холдсон болохоор үлдсэн цэргүүдийг цуглуулж болох байх гэж Телегин горьдоно. Гэвч тэнгэр хөх тугалга мэт бүрхэг, хадсан талбай бамбалзаж, хагалсан газраар нэвтрэх аргагүй гуу жалга, хэсэг ой мананд хучигдсан ийм үед хүмүүсийг цуглуулах ямар ч горьдлогогүй нь мэдэгдэв... Зарим нь очиж нийлмээр анги эрж, зарим нь орж дулаацах айл хунар эрж, зарим нь ч яг ингэхийг хүлээж байсан юм шиг гэр орон эхнэр хүүхэд халуун пийшингээ зорьж зүг бүрдээ таржээ. 

	Хөдлөх аргагүй болтлоо туйлдсан 39 дүгээр хорооны хоёр байлдагч бухлын ёроолд сууж, дэргэд нь ирсэн Телегин, Рощин Чесноков гуравт уйтгартай зүйл ярив. 

	— Нэг ч хүн олохгүй шүү, та нар дэмий л хэсүүчилж байна хороо байсан харин одоо байхгүй гэж ярив. 

	Нөгөө нь бухал налж суусан хэвээр, шүдээ ярзалзуулан: 

	— Биднийг урваж чадлаа, өөр юу гэж ч хэлэх вэ... Байлдааны тушаалыг бид мэдэхгүй гэж бодоо юу? Бид цөмийг нь ойлгож байна, урвасан байна... Жанжны газраа ч хат даа, эхээ ох “Хатуу цаасаар гутал улладаг байна шүү! гээд гутлынхаа хоншоороор цухуйж байгаа хуруугаа хөдөлгөв. Байлдаж гүйцлээ. гүйцлээ... Болох нь тэр гэв. 

	Чухам энэ бухлын ёроолд Телегин тогтвор алдсан ажээ. Чийдэн нь хол зайтай, асар том радиатортай машин гэнэт санаанд нь оржээ. Юугаар ч өөрийгөө зөвтгөх аргагүй! Тэгээд гэнэт бүх бие нь салхайж, учир тойм ойлгохгүй болжээ... 

	— Та нар надад хашхирахаа аяд, за яагаа вэ, тогтвор алдаж, айж буруу л юм хийгээ биз гэж Рощин, Чесноков хоёр луу хашхирав. Телегин бүр ичиж жигшсэн янзтай ярвайж, нагаанаа гэрт нь хийв. 

	— Насан туршид ямагт бүтэлтэй байсан, нэг л мэдэхэд гэнэднэ дээ гэж ямагт хүлээж байсан... За яах вэ цэргийн хээрийн шүүх л шийтгэнэ биз... 

	Ээ чөтгөр авмар минь, одоо чамтай энэ тэр гэх хэрэг алга! гэж Рощин хацраа татвалзуулан хашхирна. — Чи сумангаа хааш нь дагуулж явна? Зүүн баруун зүгийн алин руу нь явж вэ? Чи ямар бодолтой байна? Ямар шуу зорилготой явна? Бодооч!

	— Алив зургаа аль... 

	Телегин, Рощины гараас газрын зургаа ууртай угзарч аваад, өөрийгөө элдвээр бөвтнөн хараана. Хот, суурин, гацааны нэрс нүдэнд нь жирэлзэж байснаа, тайвшран дөнгөж болив. 

	Хэрүүлийнхээ дараа наймдугаар армийн ангиудтай уулзаж магад гээд дорно зүг явахаар шийджээ. 

	Үдээс хойш аль болох газар шувт хатируулав. Унаж яваа морины чих харагдахгүй харанхуй болоход пад харанхуйд нуугдсан Рождественское хэмээх сууриныг олохоор урагш нь тагнуул гаргаж илгээв. Вадим Петрович Телегинтэй зэрэгцэж дөрөө нийлүүлэв. 

	— За чухам яагаад тэгснээ тайлбарлаж өгөөч?... Чамтай ярьж болох уу? гэв. 

	— Болно

	— Чи яах гэж тэгж маяглав?

	— Вадим, аа, юун маяг бил ээ?

	— Цэнэггүй гар буугаар... 

	— Чи бүү галзуур гэм!... гээд Иван Ильич эмээл дээрээсээ Рощин рүү тонгойвч, нүдний нь харлаж буй, аяганаас өөр юу ч олж харсангүй, — Вадим аа, чи сумыг нь авчихсан юм биш үү?

	— Чиний бууны сумыг би аваагүй... Харин чи чинь санаснаас ч илүү зальтай юм уу даа гэж бодож явна шүү... 

	— Ойлгохгүй байна... Жаалхан болчимгүй аашлаа биз, юуны чинь заль байх билээ... Харин би чиний оронд байсан сан бол ер дурсахгүй байсан... 

	— Битгий маягла хэрэггүй... 

	Тэр хоёр аяархан ярилцана. 

	Рощин оволзтолоо бухимдаж: 

	— Бухлын ёроолд болсон тэр жигшүүртэй хөгийн юмыг бүх суман харсан... Тэр юу гэж ярих бол? Чамайг хөглөснийг мэдсэн... Хувьсгалт цэргийн хээрийн шүүхээс амь насаа худалдаж авсан... 

	— Чи ер нь юу гэж яриад байна даа хө!

	— Байз! Чи дуустал сонс!

	Рощины морь бас л догширно.

	— Чи надад үнэн голоосоо хариулах ёстой... Ийм өдрүүдэд хүнийг шалгадаг юм... Чи шалгалт даасан уу? Чамд хар толбо суусныг чи мэдэж байна уу? Толботой байх эрх чамд байхгүй... 

	Рощины морь, шарваганаж Телегиний нүүрийг өвдтөл нь сүүлээрээ ороолгов. Тэгэхлээр нь Иван Ильичийн хоолой бачимдан хяхарч: 

	— Зайл! Би чамайг тас хяргана шүү... гэв. 

	Тэр даруй комиссар Чесноков харанхуй дотроос: 

	— Нөхөд өө та хоёр битгий шал пал гээд бай, сумыг би авсан юм гэв. 

	Рощин Телегин хоёр юу гэж ч хариулж чадсангүй. Тэр хоёр бие биеэ харахгүй нэг нь маш гомдож, нөгөө нь уурлан үзэн ядсандаа дэмий л бухимдан уухилна. Харанхуйд буун дуу огцом орилолдох нь сонсогдов. 

	“Зогс! Зогс!” “Юун улс вэ?” “Бүү гар хүр” “Та нар хэнийхэн бэ?” “Бид ч өөрийнхөн, харин та нар хаанахынх вэ” гэлцэнэ. 

	Энэ нь хоёр тагнуул гэнэт мөргөлдөж, таг харанхуйд зэвсэг хөдөлгөхөөс айж, үг яриа зориг тэсвэрээрээ хоёулаа улаантныхан гэж мэдээд салж зугтахгүй, бие биеэ ээрэн зогсож буй ажээ. 

	“Чи яах гэж, жолооноос атгаж авав хө?»

	“Аль анги вэ?»

	“Битгий дэмий юм асуу бид том морин ангийнхан»

	“Танай анги хаана байна?»

	“Биднийг дагаад оч»

	Хоёр тагнуул хашхиралдахаа больж, эвлэрээд сумангийн өөдөөс ойртож ирлээ. Рождественское гэдэг суурин тийм ч холгүй бөөн мод, жижиг голын цаахна байжээ. Сууринд ямар анги байрлаж байна гэж асуухад, нөгөө тагнуулын нэг хүн нь: 

	— Очсон хойноо л мэдэх биз... гэж төдий л эелдэг бус хариулав. 

	Байшинд ороход Семён Михайлович Будённый, хоёр дивизийнхээ дарга нарын хамт ширээний ард сууж том самовартай цай ууж сууна. Телегин Рощин, Чесноков гурвыг орж ирэхийг Семён Михайлович хараад: 

	— Манайд хүн бүл нэмж байх шив? За сайн байцгаана уу. Сууж бидэнтэй цай уу гэв. Тэр гурав ойртож тэнүүчлэн хэсэж яваа бригадын дарга болон түүний штабын (Будённый тэдний тухай зэгж мэдэх байжээ) залирхуу харж буй Будённыйтай дөрөвдүгээр дивизийн дарга, намхан нуруутай боловч чихнийхээ омог дээр амархан тохчихмоор тийм аймаар сахалтай хүнтэй, бас улаан хацартай залуухан царай нь маш тайван бололтой зургаадугаар дивизийн дарга, том гараараа морины тах ч хавчийлгам чанга атгаж буй хүнтэй тус тус мэнд усаа мэдэлцэв. 

	— Цэргүүдээ тавтай байрлуулсан уу, хэлмээр элдэв юм байна уу? гэж Семён Михайловичийг асуухад, — Аль болж бүтэхээр нь байрлуулсан, өөр онц юм алга гэж Рощин хариулав. 

	— Байхгүй л тусмаа сайн даа гэж Будённый хэлэв. Өөрийнх нь корпус шөнө түр амсхийх гэж буусан тэр сууринд батганы хоншоор ч багтах зайгүй гэдгийг сайн мэдэж байжээ. Алив та нар юунд зогсоод байна, вандан авч наашаа сууцгаа. Харин нөхөр Телегин таныг би сайн харж авсан юм, тэгэхэд Донын хасгуудыг ёстой хуйхалж билээ. Ээ дээ гээд Будённый хамт хөөрч байгаа хүмүүсээ харахад зургаадугаар дивизийн дарга нь тэгэхэд хасгуудыг үнэхээр хуйхалсан гэж зөвшөөрсөн янзтай толгой дохино, дөрөвдүгээр дивизийн дарга нь халимаг нүүрээ ихэмсэг дохино. Харин одоо Мамонтов таныг бага зэрэг үнгэжээ. Та нарын хамт арын албаны анги уу, эсвэл байлдааны анги явна уу?

	— Байлдааны анги, хүч нэмэгдүүлсэн морин суман гэж Телегин хариулав. 

	— Агт морьд чинь ямар байна?

	— Морь тун сайн, урд хоёр хөлийг нь тахалсан юм гэж Рощин яаран хариулав. 

	— Хараач гэм, бүр урд хөлийг нь тахалсан гэнэ ээ.

	Будённый гайхна. 

	— Та нар наймдугаар армийг эрсний хэрэггүй. Тэр чинь байсан газраа ч байхгүй байж болно гэж би бодож байна гэв. 

	— Би даргад илтгэлээ өгөх ёстой гэж Телегин хариулав. 

	— Тэр илтгэлээ надад өг... Алив дивизийн дарга нар аа энэ бригадыг хүч нэмэгдүүлсэн морин сумангийн нь хамт хүлээж авбал яана?

	Хоёр дивизийн дарга зөвшөөрөн толгой дохив. Будённый төмөр хайрцгаас тамхи чимхэж аваад ороож эхлэв. 

	— Та нар хол явсны хэрэггүй. Бидэнтэй нийл. Бид дивизийнхээ дарга нартайгаа сууж бодон бодсоор, агт морьд маань таргалж, цэргүүд минь уйдаж гүйцлээ. Тэгэхлээр генерал Мамонтовыг эрж умар зүг явъя гэж шийдсэн, тэр ч биднээс зугтаж, бид ч түүнийг мушгин мөрдөж л байна... 

	Уг хэрэг маш ноцтой авч, Семен Михайлович наргиж байв. Мамонтовыг улаантны фронтоор цөмрөн орлоо гэж сонсмогц Семен Михайлович одоо тэнэг бөгөөд хэрэв урвагч үзэлтэй биш гэхэд алдаа дутагдалтайг нь хэн бүхэн мэдэх болсон төлөвлөгөө заавал биелүүлэхийг шаардаж буй Цэргийн дээд зөвлөлийн тэргүүлэгчийн тушаалыг дагалгүй, толгойгоо тушаахаас ч сийхгүй өөрөө дур мэдэж Мамонтовын хойноос мөрдөн мушгиж эхлэв. Будённый ч түүний дивизийн, дарга нар нь ч жанжны албаны тасалгаанд үзгийн үзүүр хэрхэн хорсолтой хяхнаж “морз” үсгээр шууд утсаар юу гэж элдэв мэдээ явуулж байгаа бол гэдгийг сайн мэдэж байв. Гэвч Москваг аврах нь тэдний толгойноос үнэтэй гэдгийг бас сайн мэдэх билээ. Мамонтовыг даруйхан хөөж, цагаантны шилдэг морин цэргийг бут цохивол Москваг аварна гэж үзнэ. Будённый командалсан долоон мянган цэргийн цохилтыг тэд хэрхэвч даахгүй учраас Цна Дон хоёрын хоорондох өргөн талд тас хяргагдана гэдэгт юунаа эргэлзэх билээ. Гэвч дээрэмчид шиг алагдсан, туйлдсан морьдоо замын айлаас сэлбэж унадаг болсон Мамонтовыг гүйцнэ гэдэг нь бас яггүй зүйл байв. 

	Мамонтовын догшин ширүүн боловч төрх томоогүй Донын хороод нь цэргийн тоогоор хавьгүй давуутай ажээ. Гэвч Мамонтов Будённыйтай уулзахаас айх бөгөөд үнэндээ тэр нь Партизаны морин цэрэг биш, харин нүцгэн талд учрахгүй байхыг бурхан л өршөө гэмээр Оросын шилдэг байнгын улаан морин цэрэг юм. Будённый хэдийгээр алгуурхан явавч маш ухаалаг, богино дөт аятайхан зам сонгож заримдаа Мамонтовыг нэвтрэхэд бэрхшээлтэй бөгөөд сэлбэх морь тэжээл ховор газар луу шахаж байв. 

	Энэ хүчирхэг хоёр морин цэргийн үхэх сэхэхээ үзэх гэж буй осолтой мөрдөлт хоног өдрөөр, үргэлжилж байв. Мамонтовын явсан замд нь намрын манан дотор гал түймэр гарч, утаа суунаглаж байв. Тэр нь улаан ангиудын ар тал руу гэнэт дайрч хурдан зайлж байв. Эцсийн эцэст Будённый түүнийг эвтэйхэн мэхэлж гүйцэв. Ногооны хашааны хар саарал өнгө дөнгөж ялгарахтай болж буй үүрийн гэгээгээр Мамонтовын хоносон нэг муу тосгон руу Семен Михайлович суман цэргийн хамт дайран оржээ. 

	Гэтэл тосгоны нөгөө захаас зээрд морь гурвалж хөллөсөн тэрэг нисэх мэт гарч одлоо. Мамонтов нумтай задгай тэргэн дотор толгой нүцгэн, шинелиэ ч товчлоогүй сууж, эргэж харангуут араас нь хөөж буй хар хэвнэг нөмөрсөн, сахалтай хүний өөдөөс хэд хэд буудавч (Будённыйг таньжээ) атгасан карабин хөдлөөд ер болсонгүй. Хойноос нь хөөвч Донын угсааны зээрд морьд салхи мэт довтлон арилав. 

	Хашааны дотор бас хүмүүс орилолдож, зэр зэвсэг хангинан, буу ганц нэг дуугарна. Энэ нь генералын амь хамгаалагч шадар хасгууд тулалдаж байгаа ажээ. Будённыйхан тосгоныг тэмтрэн нэгжсээр маш их айж сандарсан, зарим нь дотуур өмдтэй зарим нь өрөөсөн гуталтай хачин хүмүүсийг энд тэндээс тууж гаргасан нь гуулин хөгжмийнхөн байв. Тэднийг хүмүүс шавж дооглож байхад, Семен Михайлович хүрч ирээд чухам учрыг нь ойлгож, хөгжмөө авчир гэж тушаав. 

	Большевикууд тэднийг сэлэмдчихгүй зөвхөн дооглож байгааг мэдээд, хөгжимчид бушуухан гүйлдэж, хувцсаа сольж, хөгжмөө авчирсан нь асар том бүрээ, урт ямаан бүрээ байх бөгөөд нарийн бүрээнүүд нь цул мөнгө байв. Будённыйхан гайхан шагшиж шогшрон, мөн их олзоо гэлцэнэ. 

	— За яах вэ, муу нохойн дотор шар тос зохихгүй гэдэг, та нар “интернационал” үлээж чаддаг уу? гэв. 

	Тэр хөгжимчид юу л бол юу үлээж чаддаг бөгөөд тэдний дотор Москвагийн хөгжмийн сургуулийн сурагчид ч байна. Тэд олз омог, цагаан талх эрж, бас элдэв анкет бөглөх, буун дуу, түйвээн сүйтгэхээс айж хот хэсүүчилж явсаар Ростовт дайчлагдсан улс байв. Хөгжмийн дарга нь архинд орж, улаан шүр шиг бамбагар хамартай болсон хүн өөрийгөө хэзээ ёзооны хувьсгалч гэж ч хэлэв. Түүний ягаан хамрыг харахад арай ч хорлохгүй байх гэж үнэмшмээр ажээ. 

	Мамонтов энэ удаа ч уулзаж тулгарсангүй зайлж явлаа. Түүний корпус нь шуурхай маневрлаж тулгарах аюулаас зугтав. Гэвч мөрдөн мушгисаар л байв. Мамонтов улаантны фронтоор нэвтэрч, өөрийнхөө талд эргэж ирэх гэсэн санаа нь илэрхий болжээ. Будённый үүнээс маш их айх бөгөөд хэрэв Мамонтов эргэж явчихвал бүх аялал нь шал хоосон болж, ерөнхий жанжин болон Цэргийн дээд зөвлөлийн тэргүүлэгчийн өмнө хариулах юмгүй болох билээ. 

	Түүнчлэн энэ өдрүүдэд нарт ертөнц дээр чухам юу болж байгааг мэдэхгүй, ямар ч холбоогүй явсан нь бас нэг талаар муу байжээ. Тэгсээр байгаад арай хийж төмөр замд тулж очив. Будённый дивизийн дарга, комиссараа дагуулж түрүүлж төмөр замын буудал дээр ирээд утасны аппаратын дэргэд очиж суув. Утсаар ярьж маш сонин юм дуулаад тэр даруй дивизийн дарга болон удирдах том дарга нараа цуглуулав. 

	Шил нь хагарсан том цонхоор харахад морин сумангууд аяны жагсаалаар ойртож, төмөр замаар гарч байгаа нь ил харагдаж буй гуанзны танхимд дарга нараа цуглуулжээ. Цэргүүдийн цаана нь үүл бүрхэж, нар шингэж баргар харагдана. Морин жадандаа тусгай таних дарцаг хадсан цэргүүд төвгөр дээр гарч ирэхэд тугалган цэргүүд шиг маш хүчирхэг агт морьд нь ч омголон цовоо харагдана. 

	Шингэх нарны гэрэлд ихэрхэг бардам, шантаршгүй, харагдах Рощины царайг хараад Иван Ильич ихэд гайхав. 

	— Эх орон гэдэг маань чухам юу болохыг бид мэдэх ёстой байжээ... гэж Рощин нам дуугаар хэлэхэд, Иван Ильич сайтар сонсох гэж ойртов. Бид үүнийг мартжээ... Ингэж урвасан учир цаазлах тийм цааз алга... Өршөөсөнд нь баярлаж төрсөн газрынхаа шороог үнсэх хэрэгтэй... гэв. 

	Өнөөх бухлын ёроолд хэрэлдсэнээс хойш Вадим Петрович анх удаа ингэж ярьж байгаа нь энэ ажээ. Рощин ихэмсэг бардам зантайдаа ингэж шаналан зовж байгаа юм биш, харин “Иван минь уучлаарай...” гэж үгээр хэлэхээс өөр юугаар ч буруугаа хүлээх юмгүй болж цөхөрсөндөө тэгж байсны нь Иван Ильич ойлгожээ. Урт удаан хугацаанд эцэж туйлдаад, сэтгэл шаналж байсны дараа одоо таг мартаж, хагацсан эх орноо эргүүлэн олж авсан нь бас л уучлалт гуйх мөч нь тулгарчээ. 

	Иван Ильич ч өнөөх дэмий хэрүүл огт байгаагүй юм шиг бодож Вадим Петровичид аятайхан үг хэлэх гэж хоолой засан ханиалгав. Яг энэ үед цахилгаан мэдээний өрөөнөөс Будённый гарч ирэхэд хүмүүс түүнийг тойрч авав. 

	— Нөхөд өө, их сонинтой... Эхлээд муугаас нь ярья. Нөхөд өө Орёлыг Кутепов эзэлжээ. Түүний тагнуул туршуул нь зэгж Тулын дэргэд очжээ. Кутепов ингэж давшаад манай фронт руу өргөн хошуурч орсон байна. Найм, аравдугаар армиудыг зүүн тийш нь зайлуулсан байна. Ес арван гуравдугаар армиудыг өрнө зүг түржээ... Өнгөрсөн долоо хоногт ийм юм болжээ гээд Будённый дуугүй болж, нүд нь хөгжилтэй гялалзана. Гэвч түүнээс хойш нөхөд минь их өөрчлөлт гарчээ... Нэгд та нарыг баярлуулмаар байна, юу гэвэл хамгийн чухал нь бүх дээд дарга нарыг сольжээ. Тэгэхлээр Цэргийн дээд зөвлөлийн тэргүүлэгч дахин өмнөд фронт дээр эзэгнэн захирах хөг нь өнгөрчээ. Манайхан Орёлыг эргүүлэн авсан байна. Корнилов. Марков, Дроздовский нарын командалсан цуутай хороодыг манайхан Орёл, Корма хоёрын хооронд сүйртэл цохиж, бидний удаан хүлээж байсан зүйл нэгэнт эхэлжээ... Одоохондоо өөр тодорхой юм алга. Гэвч Кутеповын өөдөөс тусгай цохих групп амжилттай тулалдаж байна гэв. 

	Семён Михайлович дахин үгээ тасалж, цахилгаан мэдээний туузын тасархайг гартаа эргэлдүүлэн, сахлаа сөрвөлзүүлэн, тойрон зогсож буй дарга нараа харцага шиг хурц нүдээрээ харна. 

	Манай корпусын энэ аялал ерөнхий жанжны тушаалаас зөрж явагдсан... Аравдугаар арми хиарах шахсан Сальскийн тал руу Манычийг чиглэн өмнө зүг давш гэсний нь бид умар зүг давшсан. Донын зүүн эрэг дээр гарахын оронд баруун эрэг дээр гарлаа. Донын морин цэргээс ухран зайлахын оронд түүний сүүл мушгиж мөрдөж байна. Тусгүй базаахгүй юм хийв үү!

	Ерөнхий жанжны штабт гэгээрч сэнхэрсэн толгойгоор бодож байгаа болохоор бидний жирийн хасаг эрчүүлийн болхи бодол ч яамай... За тэгээд бид ч яваад байсан, ерөнхий жанжны тушаал ч бидний араас дагаад байсан би тэр тушаалыг авч уншаагүй, унших гэхэд сэлмээ атгаж чадахгүй алдчих гээд байх юм... Гэвч тушаал намайг гүйцэхдээ л гүйцлээ. Харин урт унжирсан үг яриагүй тушаал ирлээ... Тэгээд Будённый цахилгаан мэдээний тууз шиг цаасыг мушгируулахгүй барьж ийн уншив. 

	— Морин корпусын дарга Будённыйд: Тагнуулын сүүлийн мэдээнээс үзэхэд дайсны морин цэрэг Воронежийн орчмоос умар зүг хөдөлж буй бололтой. Дайсны энэ морин цэргийг бут цохихыг морин Корпусын дарга Будённыйд тушаасугай... За ийм л товч тодорхой тушаал байна. Бидний толгой зөв ухаарсан байх шив дээ. Серпухов дахь ерөнхий жанжны штабт өмнөд фронтын хувьсгалт цэргийн зөвлөлийн тэргүүлэгч Сталин гарын үсэг зуржээ гэв. 

	Москвагийн Арбатын талбай дахь Староконюшенны богино гудамжинд байдаг тагттай онцгой жижиг байшиндаа Катя буцаж ирэв. (Николай Иванович Смоковников дайны эхээр Петербургээс Дашагийн хамт энд ирж байрласан бөгөөд Катя Парисаас мөн энд иржээ) Николай Ивановичийг оршуулсан тэр эмгэнэлт өдөр Катягийн амьдрал ямар ч гарцаагүй уйтгарт автагдсан яг тэр тасалгаандаа эргэж суув. Тэгэхэд Катя үстэй дээл нөмөрч орон дээрээ хэвтэхэд амьд явах хэрэггүй мэт санагдаж байсан билээ... Санаа алдаж, дээл дороос гарч, шивтэр уух ус авах гэж гал тогооныхоо өрөөнд ороход бүдэг гэрэлд сууж, өөрийн нь хүлээж буй Вадим Петровичийг гэнэт харж, хоёр дахь амьдралаа харсан нь тэр билээ. 

	Тэгээд түүний энэ хэцүү, дурлам, зовуурьтай хоёр дахь амьдрал нь дуусжээ. Эргэж ирэхгүй урт удаан зам ард нь хоцорч, үлдэв. Долоодугаар сарын дундуур баадантай юм барьж Киевийн буудлаас явах замдаа чухам юу болсноо их дурсан бодно. Татарчихсан Москва голын усанд хүүхдүүд сэлж, тэдний орилолдох дуу чимээ аниргүй болохоор маш тод уйтгартай дуулдана. Эргийн хатсан ногоон дээр нэг хөгшин хүн загасны уурга барьж сууна. Хашаа хороо нь ор сураггүй болсон Садовая хэмээх цэцэрлэгт тойрогт ороход огт чимээ аниргүй болсонд нь Катя их гайхна. Зөвхөн асар том далдуу модод ногоон сүүдрээрээ эзгүй байшингуудыг бүрхэж навчис нь шаржигнана. Урд өмнө дуу чимээтэй байсан Арбатаар трамвай ч үгүй, хөлсний морь тэрэг ч үгүй, зөвхөн ганц нэг зорчигчид толгойгоо ганзагалан зэвэрсэн зам төмөр дээгүүр алхалж гарах нь үзэгдэнэ. Катя Староконюшенныйн богино гудамжинд хүрч, тэр гудамжаар явсаар байж өөрийнхөө байшинг хармагц хөл нь өөрийн эрхгүй сулдав. Катя гудамжны нөгөө талд удаан зогсов. Тэр байшинг алтан шаргал өнгөтэй, дөрвөлжин цагаан багануудтай, торон хээ татсан цэвэрхэн цонхтой гэж Катя ямагт бодож явжээ. Тэнд Катя, Вадим Петрович Даша гурвын сүүдэрт суудаг байв. Байсан юм бүхэн нь зүүд шиг алга болно гэж үү? Хүний зүүд сэрмэгц, замхрах шиг амьдрал тэгж хууран мэхэлж, шүүрс алдах зуур алга болно гэж үү? Тэгэхгүй, хаанаас, аль эрт өнгөрсөн тэр өдрүүдэд ч Катя шилтэй шүвтрээ хивс дээр алдаж бүх бие нь сулбайж, Вадим Петровичийн тосож буй гар дээр ойчиж, гэнэт сэтгэл нь баярлаж Вадим Петрович сандран сэтгэл нь хөдлөөд дурлалын халуун үг чихэнд нь шивгэнэж байсан. Энэ бол зүүд биш, энэ нь арилаагүй, одоо ч гэсэн тэр хар цонхны цаана байгаа. Мөн тэнд тэр хоёр анхны нойргүй шөнөө өнгөрүүлж, үнэн голоосоо үг дуу ч үгүй үнсэлцэн, хүчирхэг бор, зөөлөн цагаан гараа зөрүүлэн ороож, хамгийн зөөлөн сайхан, зоригтой, ертөнцөд байдаг цорын ганц сонин зүйлийг тэнд анх холбосон ажээ. 

	Байшин нь нил холцорч, хөөрхийлөлтэйхөн яйжийж харагдах бөгөөд ямар ч цагаан багана байсангүй. Бодвоос Катя л тийм гэж боддог байсан биз. Доод давхрын захын хоёр цонхыг дотроос нь сонины цаасаар тагласан, бусад нь хуурай шавар наалдаж заваарсан нь тэнд хүнгүй байгаагийн тэмдэг мөн... Дашагийн унтлагын өрөөний тагтны бүх шилийг цөм цохижээ. 

	Катя гудамжны наана гарч ирээд хүрэн будаг нь бөөн бөөн хуурчихсан гол хаалгыг цохив. Хаалганы бариулын оронд тоос чихсэн нүх байгааг үзэх хүртэл Катя хаалгаа удаан цохижээ. Гудамжны нөгөө талаас ар хаалгаар нь орохоос өөр аргагүй болсныг Катя мэдэв. Хашааны нь дан хаалга нээлттэй байх бөгөөд тэндээс ногоо ургасан хашаан дундуур нарийн зөрөг зам гарсан нь энд хүн сууж буй мэт байна. 

	Катя гал тогооныхоо хаалгыг тогшив. Баахан азнасхийж байгаад зэвхий цагаан царайтай, жижигхэн хатангир биетэй, цагаан шаргал үстэй, нүдний шилтэй, том сагсгар толгойтой хүн хаалга нээж: 

	— Хаалга түгжээгүй гэж танд би хашхирсан за юу хэрэгтэй вэ? гэв. 

	— Уучлаарай, энд Марья Кондратьевна гэдэг эмгэн сууж байгаа юу? гэж би асуух гэсэн юм. 

	— Тийм ээ, энд байгаа гэж тоо бодлогын томьёо зааж байгаа юм шиг хариулаад харин тэр эмгэн нас барсан шүү гэв. 

	— Үхсэн гэнэ ээ, хэзээ?

	— Саяхан л юм сан, яг хэзээ гэдэг нь санаанд орохгүй байна... 

	— Одоо би яадаг бил ээ? Миний байр эзэнтэй байна уу? гэж Катя сандарсан янзтай хэлэв. 

	— Ер нь мэдэх юм алга, энэ байр таных ч бай, өөр хүнийх ч бай, ер нь эзэнтэй байна... 

	Тэгээд хаалгаа хаах гэснээ сайхан хүүхний нүдэнд нулимс гүйлгэнэж байгааг хараад тасхийтэл хаасангүй, түдгэлзэв. 

	— Яасан эвгүй юм бэ... Би галт тэрэгний буудлаас шууд энд ирлээ, одоо хаашаа явах вэ?. Москвад хоёр жил ирээгүй, тэгээд гэртээ ирэхэд минь ийм болсон байдаг байна... 

	— Гэртээ ирлээ гэнэ ээ? гэж гайхсан янзтай асууж, Москвад уу? гэв. 

	— Тийм ээ би ямагт өмнө зүгт байж байсан, дараа нь Украинд сууж байлаа... 

	— Та чинь солиотой юм уу?

	— Үгүй, Гэртээ ирж байгаа хүн ийм аймаар муухай байж болдоггүй юм уу?

	Тэр хүний цаас шиг зэвхий нүүрний өрөөсөн завж нь үрчийж, шазвалзан, уруулаа жимийлгээд: 

	— Москвад өлсөж, үхэж байгааг та мэдэхгүй гэж үү?

	— Идэж уух юм ховор гэж би дуулсан... Гэвч надад их юм хэрэггүй... Бас тэгээд энэ чинь түр зуурын юм байгаа биз дээ... Хэцүү үед гэртээ байвал дээр юм. 

	— Ер нь энүүхэндээ ярихад та чинь юун хүн байна даа?

	— Би багш, Рощина Екатерина. Би танд одоохон үзүүлье. Катя зотон даавуу баадантай юмаа шүдээрээ тайлж, Ардын гэгээрлийн комиссариатын үнэмлэх гаргав. 

	— Би Киевийнхнийг нүүлгэх хүртэл багачуудын орос сургуульд ажиллаж байсан... Ардын комиссараас цагаантныг ирэхэд тэнд байж хэрхэвч болохгүй гэсэн... Би өөрөө ч байх дургүй байсан. Би энэ захидлыг ардын комиссар Луначарскийд өгүүлсэн юм. Гэвч үүнийг битүүмжилсэн байна... 

	Өнөөх хүн, Катягийн үнэмлэх, захидлын дугтуйн гаднах хаягийг цөм уншивч, хөдлөх нь цаанаа л нэг болхи харагдана. 

	— Чухамдаа ч эмгэний байр эзгүй л байгаа. Та заавал энд байх гээд байгаа юм бол морилон ор л доо... Харин энд байдаг юм нь ялзарч, хөгцөрсөн юм. Ер нь Москвад аль дуртай эзгүй байр эзэлж болно шүү... 

	Өнөөх хүн хажуу тийшээ зайлж, Катяд зай тавьж, эвдэрхий сандал ширээ овоолсон бараг харанхуй гал тогооны өрөөнд оруулж тортог болсон хананд өлгөөстэй байгаа эмгэний түлхүүрийг зааж өгөөд, өөрийнхөө (урд өмнө нь Николай Ивановичийн бичгийн өрөө байсан) тасалгаандаа даруй орлоо. Гаднаас нь хатсан шавар наалдсан заваан хоёр цонхтой, бүгчим өрөөг Катя чүү чамай онгойлгож оров. Энэ бол Катягийн өөрийн нь унтлагын өрөө мөн бөгөөд ор нь яг тэр байрандаа байна, бас хээ сийлсэн жижиг шүүгээтэй аптек ханандаа өлгөөстэй хэвээр харагдана. Түүний самбар дээр Алконост, Сирин хэмээх хун шувуу зурсан нь ганджээ. Чухам энэ шүүгээнээс Катя шүвтэр авсан юм. Талийгаач Марья Кондратьевна байр дотор байсан аль сайн эд хогшил, ширээ, сандал, диван зэргийг энэ тасалгаанд оруулж овоолсон нь тоос шороо, аалзны шүлсэнд дарагджээ. Долоодугаар сарын аагим халуун, асар том наран дор түлэгдэх мэт төөнөгдөж буй эл хуль, өлсгөлөнд автагдсан Москвад хэрэгтэй хэрэггүй эд хогшил овоолсон энэ бүгчим тасалгаа дотор аж төрөн сууж, амьдралынхаа гурав дахь үеийг эзлэх боллоо гэж бодохоос Катягийн сэтгэл түгшинэ. Катя дан дэвсгэр дээр сууж, чимээгүй уйлав. Их ч ядарч, их ч өлссөн ажээ. Өмнө нь угтаж байгаа элдэв бэрхшээл, эгзэгтэй зүйлсийг өчүүхэн биеийн нь чадал хүчрэхгүй мэт, 

	Сургуулийн байшингийн дэргэдэх сэтгэлд тааламжтай хөөрхөн яйжгар байшин, жижиг цэцэрлэг, сүлжмэл хашааны нь цаанах хөтөл гүвээтэй нүцгэн тал. Босгоны хажууд байдаг шүүр, пин дотор байдаг торхтой ус, навчис дундуур цонхоор орж, дэвтэр тавьсан ширээн дээр тусдаг ногоовтор гэрэл... Томоогүй цовоо хөөрхөн хүүхдүүд хайрт бяцхан Иван Гавриков нь өөрийн эрхгүй бодогдоно. 

	Тэндээ яагаад үүрд үлдэж болсонгүй вэ?

	Катя, Киевээс авчирсан хатсан бөмбөгөр талхаа норгох жаалхан ус авчрах гэж орон дээрээс босов. Гэтэл аж төрж байна гэхэд адаглаад аяга ч олдсонгүй! Катя бүр ууртайхан нь аргагүй нүдээ арчиж, өнөөх зэвхий цагаан хүнтэй уулзахаар очлоо. 

	Аяархан тогшиж, нарийхан дуугаар: . 

	— Та уучлаарай, би танд бас л саад хийх нь... 

	Өнөөх хүн хаалганыхаа дэргэд маш удаан залхуурсан янзтай ирж, нээгээд чухам юу билээ гэсэн юм шиг Катяг ширтэж зогсоно. 

	— Та намайг уучлаарай, би юм уумаар байна, танд аяга байна уу?

	— Миний нэр Маслов, нөхөр Маслов гэдэг юм танд ямар аяга хэрэгтэй бол?

	— Ямар ч хамаагүй илүү аяга... 

	— За болно. 

	Маслов хаалгаа нээлттэй орхиж, тасалгаанд лав ороход харуулдаагүй банзаар хийсэн тавиур дээр хотойтол ном овоолсон, бичгийнх нь ширээн дээр дэлгээстэй ном, ноороглосон цаас, нэг муу төмөр ор дээр нь бас л ном овоолсон нь Катяд харагдав. Шалан дээр хог новш дарж, цонхоо сонины шарласан цаасаар битүүлжээ. Маслов бас л хөлөө чирч сүүдгэнэн ирээд Катяд заваан аяга өгч: 

	— Үүнийг бүр авсан ч болно... 

	Катя гал тогооны өрөөнд амсарт нь тултал хог дүүргэсэн угаалтуурт хүрэхэд санаснаас их ус гарч байв. Аягаа угааж, ханатлаа ус ууж аваад өөрийнхөө тасалгаанд орлоо. Бөмбөгөр талхаа идэхээс өмнө цонхоо нээж, дутуу ч гэсэн биеэ угаамаар санагдана. Гэтэл битүүлж шавсан цонхны жаазыг салгахад амаргүй болохоор Катя сандлын хугархай хөл зэргээр нүдэж нэлээд ноцолдож, сэнгэнэтэл санаа алдаж байхад, тэр дуу чимээгээр Маслов ирээд Катяг харж гайхан хэсэг чимээгүй зогсоно. 

	— Та цонхоо нээх ямар хэрэгтэй болов доо. 

	— Энд чинь бөглөрчихмөөр байна. 

	— Та гудамжны агаарыг цэвэр гэж бодож байна уу? Тэр чинь нил тоос, нигшмэл үнэр танар шүү... 

	Дэмий байх аа... гэв. Катя түүний үгэнд орохгүй дахиад л сандлын хөлөөр нүдэж гарав. — Та онгойлголоо ч гэсэн шөнө дахиад л түгжих болно шүү дээ... Тэгэхлээр дэмий хүчээ бараад яах нь вэ... 

	Тэгсээр байтал цонхны жааз нээгдэхэд, Катя тавиур дээрээс үсрэн бууж, цонхоо нээгээд гудамжны агаарыг амтархан амьсгалав. 

	— Бид ч хотынхоо асуудлыг шийдээгүй л байна гэж Маслов бодол болсон янзтай хэлэв. Гэнэт түүний өвдөг чичрэн нугарчих шахахад хаашаа суухаа харж, хиртэй зотон даавуу цамцан дээрээ сулхан бүсэлсэн нарийн олсны цаагуур гараа шургуулж овоолсон юм налав. Цас хайлахад бүх хог новш, нохой муур, морины сэг хашаа гудамжинд ялзарч зарим газар борооны усанд баахан угаагдсан боловч, хотын асуудлыг шийдсэн гэвэл буруу... 

	Катя түүний үгийг тасалж, 

	— Танай онгоцонд орж болж байна уу?

	— Ер нь мэдэхгүй юм... Энд хэсэг зуур нэг ус түгээх мэргэжилтэй хүн сууж байсан... Бүтэн сайнд л хувийнхаа санаачилгаар онгоц болон гал тогооны тасалгаанд юм оролддог байснаа фронтод явсан даа...

	— Та одоо харь гэж Катя шийдэмгий хэлэв. Би тасалгаагаа бага зэрэг янзалж, биеэ угаагаад танайд орно... Надад элдэв хаяг мэдэх хэрэгтэй байна. Би Москвад юуг нь ч мэдэхгүй байна... Та надад туслах биз дээ?

	— Тэгэлгүй яах вэ, өнөөдөр бүтэн сайн болохоор би өдөржин гэртээ л байна... 

	Маслов овоолсон юмнаас удаан ховхорч гарч одоход Катя түлхүүрээ эргүүлж түгжив. Уурлах л юм бол хамаг ажил эрчимтэй бүтэх ажээ. Катя банзал цамцаа муухай болгохгүйн тулд тайчиж хаяад тоостой тэмцэж гарлаа. Шалны алчуур хиймээр юм янз бүрийн хайрцаг дотор хэчнээн л бол хэчнээн байна. Катя төнхсөөр байгаад өөрийнхөө тэмдэгтэй орны даавууг бас өөрийнхөө цамц өмд цойлдсон хэдэн оймсоо олж авлаа. Марья Кондратьевна мөн ч сайн хүн юм даа, ийм хэрэгтэй хэрэггүй юм хадгалах гэж дээ!... Талийгаач эмгэн хэдийгээр бага сага хумсалдаг боловч үхэх мөр нэг... 

	 

	... ... ...

	 

	Тэр үдэш Маслов Катяд бүх нооргоо үзүүлж, заримыг нь уншиж өгсөн нь сонгодог үл гүйцэлдэх - социалистуудын тухай түүхэн судалгаа байжээ. Өөрийнх нь засаагүй орон дээр сууж буй Катяд Маслов ярихдаа: 

	— Ийм хэцүү үед үл гүйцэлдэх үзэлтнүүдийн тухай судалж байх нь танд хачин санагдаж байна уу? Пролетарийн диктатурын үед үл гүйцэлдэх үзэл судалж байдаг шүү! Юутай авцалдах ямар учиртай юм бэ? Та гайхаж байгаа биз дээ?

	Нойр нь хүрч зовхи нь анилдаж буй Катя, гайхаж байна гэснээ батлан толгой дохив. 

	— Гэвч энэ чинь бодолтой зүйл шүү... Арван есдүгээр зууны дундуур үл гүйцэлдэх үзлээ бататгах гэж оролдсон зарим нэг хүн болон хэсэг бүлэг хүний тухай би тодорхой үзэж байгаа юм. Энэ бол нийгмийн хөдөлгөөний түүхийн хамгийн сонирхолтой зүйл дээ... 

	Инээмсэглэхэд нь тагшгар муухай шүд харагдчих гээд байхад түүнийгээ нуух гэж Маслов Катягаас нүүрээ буруулав. 

	— Бүтэн сайн өдрүүдэд л бичихээс өөр арга алга. Би районы намын хороонд маш их ажилтай, ер нь Москвад манай намын гишүүд бараг үлдээгүй... Миний эрүүл мэнд маш сул болохоор намайг фронтод дайчлаагүй... Би чинь биеийн талаар ч санаа сэтгэлийн талаар ч туйлдсан хүн... 

	Хэдийгээр бие өвчтэй, ямар ч арчаагүй мэт харагдавч, Маслов зэгсэн шаламгай хүн ажээ. Тэрээр маргааш нь Катяг дагуулж Ардын гэгээрлийн комиссариатад очиж зохих хүмүүстэй нь уулзуулж хүнсний тасалбар олгуулж өгөв. 

	Хэрэв Катя Масловгүй ганцаараа оролдсон бол тоо томшгүй хэлтэс, тасаг, газруудтай асар том яаманд аль ч учраа олохгүй алмайрч гүйцэх байжээ. Түүнээс гадна хөл үймээн, хүнд сурталтай эсэргүүцэж байгаа нь энэ гээд ажилтнуудаа адаглаад долоо хоногт нэг удаа ч гэсэн өрөө тасалгаанд нь нэг давхраас нөгөө давхарт шилжүүлж, захирах захирагдах харилцах хариуцах ажлыг нь сольж сандал ширээ, хуучин шинэ хэргийг нь зөөлгөж холион бантан хийдэг байжээ. 

	Катя Пресняд байдаг бага сургуулийн багшаар тэр дорхноо томилогдов. Бас нэг албаны хүн дуудаж, олон нийтийн ажлын даалгавар хэмээн бичиг үсэг үл мэдэх явдлыг арилгах оройн бүлгэмд багшлуулахаар бүртгэв. Бас нэг албаны хүний өмнө очиход дүрэлзсэн том нүдтэй, шаравтар царайтай хүн Катяг дагуулж уруудаж өгссөөр байгаад суртал урлагийн хэлтэст оруулж өгөв. Тэндээс Катяд заводууд дээр очиж лекц унших даалгавар дааж ядтал овоолов. 

	— Унших лекцийн сэдвийг бид хожим тогтооно. Танд зохих төлөвлөгөө материал олгоно гэж өнөөх шаравтар царайтай хүн хэлэв. Сандрах хэрэггүй та боловсон хүн болохоор сандрахгүй л бол алзахгүй. Манайхан боловсон хүн маш цөөн байгаа учраас хамаг хэрэг гарч байна. Сэхээтний ихэнх хэсэг нь ажил хийхгүй саатуулж байна. Дараа үнэхээр харамсах болно доо. Бусдыг нь фронт шингээсэн таны ирсэнд хүн бүхэнд сайхан сэтгэгдэл төрлөө. 

	Адаг сүүлд нь нэг хонгилд бүдүүн тарган маш тогтворгүй памбагар зузаан уруултай, суга нь шарлачихсан зотон өргөн сэлбэгэр цамцтай хүн Катя руу дайрч ирлээ. 

	— Та жүжигчин үү? Таныг тун саяхан надад зааж өглөө гэж тэвдэнгүй хэлээд, би багш гэж Катяг хариулсаар атал ер дуулахгүй, дал мөр дээр нь гараа тавьж, хонгилоор дагуулан явлаа. Би таныг нүүдлийн бригадад оруулна, тэгээд фронтод явах болно. Москвагаас гармагц талх хэмжээгүй олгоно, за тэгээд ёотон, тэргүүн зэргийн цөцгийн тос иднэ дээ. Сайхан тохирно доо! Та гоолиг биетэй болохоор дуулж, бүжиглэхэд чинь улаан цэргүүд их баярлаж алга ташна. Би жаран настай профессор Чебутыкиныг фронтод явуулсан. Гэтэл түүнийг чинь химич буюу одон орон судлагч гэдгийг нь би яаж мэдэх бил ээ? Гэсэн ч одоо түүнийг нүүдлийн бригадын “эзэн гэж нэрлэдэг болсон” Беранжийн дуунаас дуулдаг гэнэ. Намайг магтахгүй ч байж магадгүй, би чинь ердийн санаачилгатай л хүн... 

	— Сонсооч гэм! гэж Катя хашхиран, түүний гар дороос мултрах гэж оролдоно. Би чинь сургуульд багшилна, бичиг үсэг үл мэдэгчдийн дугуйланд хичээл заана... Миний бие хүч хүрэхгүй шүү дээ... гэв. 

	— Бие гэсэн чинь юу гэсэн үг вэ? Миний бие хүч хүрэх ёстой юм уу? Шаляпин бас л биеийн хувьд хүч хүрэхгүй байсан, гэвч би авдар дүүрэн коньяк олсон болохоор Шаляпин өөрөө фронт явъя гэж гуйдаг болсон. За яах вэ та бодож үзээрэй. Би таныг олно шүү. 

	Катя тэр хариуцлагад бантаж гэрийн зүг явав. Эзгүй гудамжнаас халуун салхи үлээж, сайр дэвссэн гудамжаар тоос, цаас хуйлруулан тууна. Катя Тверийн цэцэрлэгт гудамж руу ташиж оров. Хэрэв зургаан цаг унтах юм бол үлдсэн цаг нь хүрэх эсэхийг Катя дотроо бодож явна. Тэгэхлээр үлдэх арван найман цаг нь багадаж байна. Сургууль дээр хичээл заана, дэвтэр шалгана, маргаашийн хичээлд бэлдэх хэрэгтэй. Бичиг үсэг үл мэдэгчдийн дугуйлан доор хаяад хоёр цаг бас очих ирэх явдалд хэчнээн цаг хэрэгтэй болно гээч. Лекц унших, бас ирэх очиход хэдэн цаг хэрэгтэй бол? Лекцээ урьдаар уншиж бэлдэх хэрэгтэй, тэгэхлээр арван найман цаг багадаж байна! Арван зургаан онд Дашагийн хамт сууж байгаад тоос шороонд дарагдаж хөлөө чүү чамай газраас өргөж яваа Бессоновтой дайралдсан яг тэр вандан дээр Катя очиж суув. 

	Мөн ч тэнэг ээ! Юунд ч хэрэггүй хоёр хүүхэн, хийх юмгүй цаг нөхцөөж ядахдаа Александр Блокийн шүлгийг Бессонов тэр чигээр нь Амьд аз жаргалтай хүмүүсийг үхсэн хүн дуурайх гэвэл мөн ч хэцүүеэ: гэж хэлээд хоёр хүүхэнд мэхэлзэн ёсолж өнгөрөхөд сүйд болон алдаж, хойноос нь ширтэн харахад цэрэг маягийн хийцтэй өмд нь шувтарчих гэж байгааг хараад их өрөвдөж билээ. 

	Хоногт дөрвөн цаг унтаж, бүтэн сайн өдрүүдэд ханатлаа унтаж байя. Бас хүнсэндээ зогсоно шүү дээ! гээд Катя нүдээ дарж гасална. Нарийхан хүзүүнээс нь бөөн үс салхинд хийсэж, Катягийн толгой дээр өвгөн далдуу модны навчис шаржигнана. Катя ингэж навчис шаржигнах чимээнд саатаж хорин дөрвөн цагаас яавал илүү цаг гаргаж ашиглах вэ гэсэн юм бодож тархи толгойгоо зовоохоо болив. Гайгүй бололгүй яах вэ! Өөрийг нь зовоох ч үгүй, баярлуулах ч үгүй болсон амьдралынх нь тэр хачин өөрчлөлтийг бүүр түүр бодож эхлэв. Тэр нэгэн үдэш дагзаа пийшинд наалдуулан зогсож, Алексейн улангассан царайг ширтэж байгаад “Үгүй” гэж хэлэхэд ямар нэгэн шинэ жаргалд итгэх сэтгэл тайван, итгэлтэй төрж билээ. Үдэш бүрий унтахын өмнө өнгөрүүлсэн өдрөө эргэцүүлэн бодоход хар бор, бузар бүгчим юмгүй мэт санагдах энэ өнгөрсөн хавар тэр жаргалаасаа бага зэрэг амссан нь тэр билээ. Катя өөрөө өөртөө аятайхан санагдах болов. Тэгээд одоо ч гэсэн олон нийтийн ажлыг давж дийлэмгүй мэт хэт айж, сандарч байв. Чухам хамаг юм үүнд байгаа биш, харин тун сайхан нүдтэй шаравтар царайтай тэр хариуцлагатай нөхөр Катяг маш хүндэтгэн Катя шиг хүн бүр дутагдаж байсан гэж ярьсан нь саявтархан эзэнгүй хаягдсан муурын зулзага гэнэт их ач холбогдолтой амьтан болсон хэрэг. “Бид нар энэ хүүхэнд аргагүй итгэж найдсан юм сан...” гэж хэлэх цаг ирвэл ёстой аймшигтай юм чинь тэр мөн учраас найдсан найдлагыг хөсөрдүүлэхгүй биелүүлэхээс чухал юу байх билээ. Алексей гурвалсан тэрэгний арын тэргэн дээр сууж, сүрэл хөндлөн зуугаад: “Олзлогдсон авхай минь чиний гуа сайхнаар яана даа?” гэж бодож, ээрэм талд донсолгож явсныг бодвол Москвад тэс өөр ажээ. 

	Чухам юу болсноо дэлгэрэнгүй ярихыг Маслов шаардахад шаравтар царайтай нөхөртэй ярьснаа хэлэхэд, Масловын баруун хацар нь үрчийж, инээмсэглэн аяглав. 

	— Тийм тийм гээд нүүрээ Катягаас буруулж, сэхээтнүүдийн хөг ч бас яамай хэрэг... Наадахаас чинь ч илүү хөгтэй юм бас бий гэв. 

	 

	... ... ...

	 

	Наймдугаар сарын нэгэнд Катя сургуулиа нээлээ. Хөлөө даавуу, олсоор боож, алчуур зангидсан, хөл нүцгэн охид, уранхай цамцтай, үсээ түгжийтэл хуссан хөвүүд номхон чимээгүй ирцгээж, партын цаана сэмхэн сууцгаав. Олонх хүүхдийн царай цонхигор цагаан эцэж турсан болохоор хөгшин мэт харагдана. 

	Катя эхний өдөржин хүүхдүүдтэйгээ танилцаж, хажууд нь сууж, энэ тэрийг асуун, яриа өдөж өнгөрүүлэв. Хүүхдийн сонирхлыг хэрхэн татах талаар Катя бага ч гэсэн туршлагатай болсон билээ. Катя ном авч нээгээд: Цагаан цаасан дээр, хар бэхээр зурайтал бичсэн ном энэ дээ. Номыг өглөөнөөс үдэш болтол шагайвч өөр гойд юм харагдахгүй. Харин уншиж, бичиж, сурвал ном амьтай болсон юм шиг түүх газар зүй, тоо бодлого гэх мэтийн их олон зүйлийг мэдэж авна даа гэв. 

	Владимирск суурины сургуулийн охид, хөвүүдийн нүд хэрхэн сонирхож, хөгжилтэй гялалзаж байсан нь Катяд бодогдлоо. Катя “Салтан хааны...” тухай бүр ч сонирхолтой ярьсан билээ. 

	Та нар эхлээд А, Б, В гэж заалгана, дараа үсгээ самбар дээр бичнэ, дараа үсгээ чанга дуугаар, цэгээс цэг хүртэл уншина. Тэгж байтал нэг л мэдэхэд зургар хар мөр арилж зургар хар мөрнүүд чинь цэнхэр тэнгис болж, үелзсэн давлагаанууд эрэг өөд гөвөлзөн очиж, мөргөх чимээг нь сонсож, тэнгисийн хөөснөөс хөө хуяг хөх дуулга өмссөн дөчин баатар гарч ирээд, усаа гоожуулан хөгжилтэй инээлдэж, урт сахалтай лусын өвгөн ах тэднийг дагаж гарахыг ч үзнэ. 

	Мөн үүнийгээ энд Пресняд ярихад өөрийнх нь үг хүүхдүүдийн чихэнд дуулдахгүй мэт болж цонхны шилний хагасыг нь сарампайгаар таглаж, хананых нь шаваас тааз хүртэл холцорсон тэнхимийн дотор замрах шиг болж байгааг Катя мэдлээ. Хариугүй нарийхан болчихсон шуутай охид, дух нь үрчлээтэн түүхий шавсан хөвүүд чимээ аниргүй сонсовч, за ярьж л бай яах вэ гэсэн янзтай харж цөм өөр юм боджээ. 

	Их завсарлагаагаар хүүхдүүд цөм гадаа гарлаа. Хэдхэн охид өрөөсөн хөл дээрээ догонцон зураас тоглож, чулуу шиднэ. Хоёр хүүхэд дүнсийлцэн хэрэлдэнэ. Бусад нь цөм далбис ургасан хашаан дотор сүүдэрт суух бөгөөд нэг ч хүүхэд идэх юм авчирсангүй. Эднүүд цөм энэ районд суудаг ажилчдын хүүхэд, олонхын нь эцэг фронтод явжээ. Нэг хүүхэд гараа газар хүргэж Преснягийн дээгүүр утаа шиг хөвж буй үүл өөд ширтэнэ. Катя түүний дэргэд сууж: 

	— Петровын Митя байх аа, би зөв тогтоож уу? гэж асуусанд: 

	— Тийм ээ! гэв. 

	— Чиний аав хаана ажилладаг вэ?

	— Аав аль эрт фронт явсан. 

	— Ээж чинь юу хийдэг вэ?

	— Ээж гэртээ, өвчтэй байдаг. 

	— Аав чинь фронтоос захидал бичиж байна уу?

	— Үгүй 

	— Юунд бичдэггүй юм бэ?

	— Юугаа ч бичих билээ. Тэнд жаргалтай юм бага байх аа... Харин явахдаа чамайг хүнд хүчир ажилд зүтгэж эрэмдэг зэрэмдэг болсны чинь хариуд би арван генерал ална... гэж ээжид хэлсэн. Аав айхавтар зоригтой шүү. 

	 

	... ... ...

	 

	Москва руу тоо томшгүй цагаан дээрэмчид довтлон дөхөж, харин хажуугаар нь намар бүр ойртжээ. Намрын шар нар гэлцдэг улцгар цагаан нар хэдхэн хоног уйтгартайхан гялалзаж байснаа умрын салхи бүүдгэр хөх үүлсийг зогсоо жолоогүй хөөх болжээ. 

	Төмөр пийшиндээ түлэх юм сургуульд огт байсангүй. Катя ардын гэгээрлийн комиссариатад очиж шаргал царайтай хүндээ гомдол мэдүүлэхэд тэр нь дүрэлзсэн нүдээ Катягийн тохилог сайхан царайнаас салгалгүй ширтэж: “Екатерина Дмитриевна гуай, таны чухам юу гэж байгааг ойлгож байна, таны халуун дөлтэй сэтгэл хэрхэн юунд зовж байгааг ч үнэлж байна, гэвч энэ өвөл түлшний талаар тун хэцүү болно шүү... Ардын гэгээрлийн комиссариатад түлээ өгнө гэсэн амтай боловч, түлээ маань Вологода губернид байгаа юм. Тэндээс ердийн хөсгөөр татна. Ингэхлээр аль болох газраас нь аргацаахыг л бодож үз дээ...” гэв. 

	Хүүхдүүд нь ногооны хашаанд л өлгөж мануухай болгомоор муу пальто, ээжийнхээ хуучин цамц өмсөж шал нойтон бээрч хөхөрчихсөн ирдэг байв. Бүр болохоо байхлаар нь Катя шууд дээрэм хийхээр шийдэж, хашаа буулгах субботник зарлав. Сургуулийн манаач модон хөлтэй дүлий өвгөн Катя хоёр бүх хүүхдээ. удирдан үдшийн харанхуйд салхины чимээнд ойр хавийн хашаа буулгаж сургуулийнхаа саравчинд оруулав. Манаач өвгөн хөрөөдөж, өглөөгүүр сургуулийн ангиуд дулаан, чийгтэй хананаас нь уур савсаж хүүхдүүд хөгжилтэй байхад Катя нарны илч ашиглах тухай ярив. Энэ яриаг Катя дөнгөж өчигдөр үдэш “Байгалийн хүч” гэдэг ашигтай номоос олж уншсан ажээ. 

	Хүүхдүүдээ та нарт харагдаж байгаа зүйл бүхэн, жишээ нь багшийн ширээ хүүхдийн парт, пийшин доторх гал, та нар өөрснөө ч цөм нарны илч шүү... Нарны илчийг ашиглах нь хүн төрөлхтний зорилт мөн... Иймийн тулд сурч боловсрох, тэмцэж ялах хэрэгтэй. байна. За одоо орос хэлнийхээ хичээлийг үзье. Орос хэл бол бас л нарны илч болохоор бид сайн мэдэх хэрэгтэй... 

	Завсарлагаагаар хүүхдүүд Катяд элдэв шинэ сонин зүйл ярина. Тэднүүд зөвхөн Москвагийн Пресняд юу болж байгаагаар үл барам, гадаадад, Лорд мордуудад юу болж байгааг ч мэдчихсэн байв. Тэдний ярианаас Катя их юм мэдэж авчээ. Шархдагсад ирж байгаа Орелын орчим цагаантнууд манай фронтыг тас цохисныг сонинд гарахаас нь өмнө мэджээ. Хоёр охин Микулиныхээр санамсаргүй ороход сархинаг болтлоо шархдаж дөнгөж саяхан буцаж ирсэн Степан Микулин гэдэг токарьчин орон дээрээ өндөлзөж (харин доктор түүнийг ер хөдлөхгүй хэвт гэсэн гэнэ) эхнэр ээж хоёртоо солиотой юм шиг хашхирч: алив цаас харандаа аваад аль. Манай фронт дээр урвагч эсэргүү гараад байна. Владимир Ильичид бичье! Шилдэг пролетари нар цусандаа хутгалдаж, нойтон газарт булагдаж байвч, Москваг цагаан генералд өгөх дургүй байна... Орелыг алдсан нь бидний буруу биш, тэнд урвагчид байна! гэж хашхирч байсны нь нүдээр үзэж, чихээр дуулжээ. 

	Петровын Митя охидын энэ яриаг сонсож шохой шиг цагаан болж, нүд нь маш зовсон янзтай бүлтийхэд Катя дэргэд нь сууж, толгойг нь элгэндээ наалдуулахад үг дуугүй зүтгэж, толгойгоо мултлав. Митя хөөрхийлөхөөс ч илүү юм бодож зовно. 

	Хэдэн өдрийн турш хувингаар цутгах мэт бороо орж, Пресня нилдээ өвдөг тулам саарал шаварт шигдсэн юм шиг болж хотоор тарваган тахал шиг тарж байгаа аймшигтай цуу үг сонсоод хүүхдүүд хичээлдээ маш сандарч тэвдсэн шинжтэй ирцгээх болов. Хүүхдүүдийг хичээлд нь анхааруулахад маш хэцүү байв. Нэмэх хаах даалгавар хийж ирээгүй Клавдия гэдэг улаан шаргал охин тооны хичээл дундуур чанга уйлав. Катя ширээгээ харандаагаар тогшиж: 

	— Клавдия чи даруй биеэ барьж аяд гэв. 

	— Э - эгч Ка а-тя минь болохгүй байна. 

	— Юу болоов?

	— Клашка минь, тоо бодлогоор яах гээв, битгий сур гэсэн шүү... гэж өнөөх охин сөөнгөдүү дуугаар хариулав. 

	— Чи юу гэж тэнэглээд байна даа, чиний ээж тэгж ер хэлээгүй шүү!

	— Хэлсэн, нэгэнт хир тоосноос гарсан болохоор хир тоосондоо л дарагдана. Офицерууд биднийг морьдоороо гишгэлүүлнэ гэж хэлсэн шүү гэв. 

	Үдшийн бүрэнхийд Катя, бичиг үсэг үл мэдэгчдийн дугуйланд заахаар явахдаа, хөлөө бага норгохын тулд бүр хашааны ёроол дагаж явна. Гудамжны нөгөө талд яаж гарахаа бодож цөхрөөд үе үе зогсоно. Катягийн хичээл заадаг арван эмэгтэйчүүдээс өнөө орой фронтод саяхан комиссараар явсан ажилчин Чесноковын байранд нэг ч цугласангүй. Хагас жилийн өмнөхөн нөхөртэйгөө суусан авгайнх нь бие давхар маш туранхай бүх бие нь хөх алаг болсон байв. Тэрээр: 

	— Та одоохондоо биднүүд дээр ирсний хэрэггүй, бид чинь хичээл заалгахаар ч биш байна. Танд ч дээр болно биз гэж Катяд хэлэв. 

	Тэгээд фронтоос нөхрийнхөө бичсэн зурвасыг Катяд үзүүлэв. 

	Люба минь, хэрэв Тулыг бид орхивол бэлтгэлтэй байгаарай. Москваг өгөхгүй, бидний сүүлчийн хүүр дээгүүр л алхаж орох байх. Маш яаралтай бичлээ. Цэргийн нэгэн нөхөр Рощин чамтай уулзаж юу магад, тэгвэл чи түүнд итгэж болно. Хэрэв түүнд хэрэгтэй зүйл гарвал манайхан элдвээр туслах биз. Тэгээд амьд мэнд л гэлдэрч байна, харин сониноос морь унаж сурсан гэжээ. 

	— Энэ нөхөр Рощиныг хүлээж байна, харин ирэхгүй юм гэж Чесноковын авгай хэлэв. Түүнийг ирвэл охиноор хэл өгүүлэмз, ирж үгийг нь сонсоорой л доо... Энэ Рощин чинь, таны нөхөр биш биз?

	— Үгүй миний нөхөр аль эрт алагдсан гэж Катя хариулав. 

	Гэртээ ирэнгүүт янданг нь салхивчаар гаргасан гал түлэхээр дүнгэнэдэг болохоор “балт зөгий” гэж нэрлэдэг төмөр пийшингээ галлав. Хэрэв багш нь жаалхан ч гэсэн галын бараа харж байвал ажлынх нь чадвар их байх сан бол уу гэж тэр пийшинг Преснягийн ажилчид хийж, өөрсдөө Катягийн гэрт тавьж өгсөн ажээ. Катя шал нойтон, шавар шавхай болсон шаахай, оймс, банзлаа тайлж, хөлөө мөс шиг усанд угааж, хуурай юм өмсөөд, данхандаа ус дүүргэж, зөгий дээрээ тавьж, пальтоныхоо халааснаас ам урмаар үнсэн саарал талх гаргаж, нимгэн зүсэж, сияан аяга, мөнгөн халбаганы дэргэд цэвэрхэн алчуур дээр тавив. Катя энэ бүгдийг хийхдээ маш салан хийнэ. Харин гал тогооны өрөөний хаалга түг хийтэл хаагдах чимээ гарч хонгилд Масловын залхуу хүрэм удаан гишгэх чимээгээр Катя очиж, тэдний хаалгыг тогшив. 

	— Аа Екатерина Дмитриевна юу, би таныг хүндэтгэнэм суугтун. Энэ золигийн тэнгэрийг... Намайг харахад та улам л хөөрхөн болоод байх шиг байна. Хөөрхөн л болоод байна даа. Тийм үү... гэв. 

	Маслов энэ орой ер бус ууртай. Чухам юу болоод байна, яагаад ийм түгшүүртэй болчхов? гэж Катяг асуухад Маслов царайгаа буруулсангүй нимгэн уруулаа шаймийлган тун эвгүй инээмсэглэж: 

	— Та, намын доторх сониныг уу эсвэл, өөр фронтын байдлыг сонирхож байна уу? Манайхныг цохиж л байна. Би өөр танд юу ч хэлэх бил ээ? Цохиж л байна! Харин Москвад аанай л өөдрөг санаа сэтгэлтэй байна. Коммунистуудыг Деникиний эсрэг нийтээр нь дайчилж байна. Харин Петроградад хөрөнгөтнүүдийн байр сууцыг нийтээр нь нэгжиж байна. Түлш дутагдсан учраас бүх фабрик, заводуудыг хаахаар шийдсэн. Сүүлчийн бүр сэтгэл сэргээсэн сонин зүйл гэвэл намын батлахыг дахин бүртгэхээр зарласан өөрөөр хэлбэл манай эгнээг цэвэрлүүлэх болсон. Ингэснээрээ л бид Деникинийг ч Юденич, Колчакийг ч ялах болно гэв. 

	Маслов тамхины шилбэ болсон тасалгаа дотор хөдөө газраас салгалгүй явж байхад нойтон, заваан өмдний нь шулхнагаас ханзарсан эмжээр нь цухуйж чирэгдэнэ... Тасалгаа дотуураа холхингуут хуруугаа дуугаргавч, бээрсэн болохоор олигтой дуугарахгүй байв. 

	— За үүгээрээ л, чухам ингээд л ялна даа гэж доромжлонгуут хэлэв. Бодвоос энэ бүхэн танд ойлгогдохгүй байгаа биз. Аргагүй ойлгохгүй байлгүй яах вэ. Тэр ч байтугай надад ч ойлгогдохгүй байгаа нь хачин. Ер нь юу ч ойлгохоо байлаа. Социализмыг соёлын материаллаг бааз дээр байгуулдаг юм. Социализм чинь үйлдвэрлэх хүчний дээд хэлбэр байгаа юм. Тийм ээ, ихээхэн хөгжсөн хүнд үйлдвэр заавал байх ёстой биз? ихээхэн хөгжилтэй олон тооны ажилчин анги заавал байх ёстой биз? Тэгэлгүй яах вэ. Биднүүд чинь Карл Марксыг сайн уншсан улсууд даа. За яах вэ дахин хянаж үзье. Бас манай дарийн дашмаг бас ч дарьтайгаа л байна гэв. 

	Катя Масловоос олигтой юм дуулсангүй. Маргааш нь Ардын гэгээрлийн комиссариатад заавар авахаар очиход урд өмнө салхи шуурдаггүй байсан бол өнөөдөр нэг газар цонх нь хагарчихсан юм уу эсвэл зориуд онгойлгосон ч юм уу? салхи нэвт үлээж, ажилтнууд энд тэнд бөөгнөрөн шивэр авир ярилцах нь үзэгдэв, Катя дэмий л өрөө тасалгаа хэсүүчилсээр байтал халцгай хүрэн захандаа хошуугаа шигтгэж суугаа нэг эмэгтэй ийн хэлэв: 

	— Эмэгтэй минь, та чинь нойрмог яваа ч юм уу даа, биднийг Вологода руу нүүх болсныг мэдээгүй гэж үү гэв. 

	Гэв гэнэт ийм эрс эргэлт болжээ. Өглөө нь үүр бүдэг бадаг цайхад Катя сургууль дээрээ гүйж очив. Цэцэрлэгт тойрогт хүрээд Катя түр зогсов. Чулуу шиг болсон шавар дээгүүр, цайртсан шалбааг шажигнуулан өвлийн цаг шиг шүржигнэж буй асар том хувхай далдуу модны дэргэдүүр ажилчны зэвсэгт отрядууд өнгөрч тэдний араас морь тэрэг цувна. Цөхөрсөн юм шиг алгуурхан алхалж, чигжүү жагссан цуваанууд хөвж, хоолой нийлээгүй боловч Интернационалыг уван цуван дуулна. Барьж яваа улаан даавуу дээр нь: “Деникиний цагаан дээрэмчинтэй тэмцэх тэмцэлд бүхнийг дайчлагтун!” “Даян дэлхийд пролетарийн хувьсгал мандтугай!” “Дэлхийн хөрөнгөтнөөс үүрд хагацъя!” гэсэн лоозон мурий сарий бичжээ. Бүрхэг өглөө манан дотроос шинэ шинэ отрядууд гарч ирээд дэргэдүүр нь өнгөрнө. Катя энэ хүмүүсийн сахал самбай нь ургасан, сүүмгэр туранхай, баргар хар царайг харж зогсоход тэдний шазуур зуусны нь ч нүдний нь харц нь ч зовлон зүдүүрээ давах зориг шийдэмгий туйлбартай харагдана. 

	Сургууль дээрээ ирэхэд нь өчигдөр Преснягийн Механик завод дээр Ленин ирж, намын хурал хийсэн гэж хүүхдүүд нь сонин зүйл ярив... 

	Воронежээс холгүйхэн генерал Шкурогийн командалсан Кубанийн корпус Мамонтовтой нийлэв. 

	Одоо Будённыйн хоёр дивизийн эсрэг Мамонтов зургаан морин дивизтэй болсон болохоор дороо зогсож Будённыйг хүлээх болжээ. Мамонтов болгоомжлон Воронежийг хамгаалах зорилгоор хагас хүчээ гаргажээ. Хоёр корпусаа гурван цуваа болгож жигдрүүлээд улаан морин цэргийг бүсэлж устгах зорилгоор зургаан цунгийн их буунууд зоосон хуягт галт тэрэг ган мэлхий шиг маневрлаж буй төмөр замд нэг тал нь тулсан асар уудам тэгш газрыг сонгож авсан ажээ. 

	Будённый эр зоригтой мөртөө уран бодолтой билээ. Тэр нь генерал Мамонтовын бүх бэлтгэл, хамаг заль мэхийг мэдэж авчээ. Гэзэгнийхээ угт яаралтай сараачсан зурвас нууж, дээгүүр нь алчуур зангидсан бэлцгэр охин буюу, буянтны хайрласан юмаа хийдэг шуудай үүрсэн нэг эмгэн цагаантны харуулаар хэсэж явахад бөөсөндөө бариулсан охиноор хэн яах вэ, бас эмгэнийг дуртай хасаг нулимах биз. Гэвч тэднүүд нь Будённый тагнуулуудыг эрж олоод мэдээ өгдөг байв. 

	Будённый, өөрийнх нь үхлийг зэхэж байгаа талд хүрэлгүй өмнөх ой, намаг хоёрын хооронд хүлээж байрлав. Агт морьдоо арвин элбэг тэжээж, тахыг нь сайтар шалгаж (морьдын зөвхөн урд хоёр хөлийг тахалсан байв) цэргүүдэд дандаа арвай агшааж байхаа больж, олзолсон давстай мах, вандуй, лаазтай сүү, сайхан тамхи олгож, цэргүүд түүдгийн дэргэд хийх юмтай байг гэж Будённый тушаажээ. Энэ бүгдийг цагаантны “хээрийн сангаас” олзолжээ. Энэ үед эдгээр ачаа хөсөг нь Воронежээс Мамонтовын штаб руу шөнө өдөргүй цувна. Байлдаанд элэгдэж тусгалгүй болсон хуучин винтовыг аль болохоор солихын тулд шинэ япон винтовууд болон конторын бичиг хэрэг хоёрыг л олзлохыг Семен Михайлович их хатуу тушаана. 

	Ой мод, намаг балчгийн цаана халхавчлагдан ноцтой тулалдаанд орохынхоо өмнө тайван амарч байв. Гэвч энэ тулалдаан тийм ч амаргүй, Донын зургаан дивизтэй гардан байлдана. гэдэг чухам юу болохыг байлдагчид төсөөлж байв. Байлдагчид морио цэвэрлэсэн шүү цэвэрлэж, цагаан алчуураар арчиж хиргүй болгож, эмээл хазаараа сэлбэж, сэлмээ ирлэнэ. Сумангуудын хуаранд баян хуур, дуу шуу ч байхгүй зөвхөн гүн гүнзгий юм л хөөрөлдөнө. Комиссарыг хармагц даллан алив коммунист нааш ирээч... Мамонтовыг дуусгачхаад цааш нь Воронежийг авахгүй гэж үү, тэнд чинь бөөн хүч, элдэв эд агуурс их байна шүү... Одоохондоо Воронежийн тухай Семен Михайлович заавар өгөөгүй дээ гэж комиссар хариулна. За тэгээд л маргаан үүсэж зарим нь морин цэргээр бэхэлсэн цайзыг эзэлж болдог юм уу? Зарим нь хатан зориг гаргавал болно гэх буюу зарим нь энэ чинь хууль бус зүйл гэлцэнэ. 

	Сэргийлэхэд томилогдсон Телегиний суман намгийн захад байрлана; Өмнөх талд цагаантны тагнуул үе үе үзэгдэнэ. Тэнд Мамонтовын гурван цувааны нэг байгааг мэдэх бөгөөд шөнийн цагт түүдэг галын бүдэг гэрэл үүлсийн үзүүрт гийж харагдана. 

	Урьд хожид үзэгдээгүй, асар хүчирхэг морин цэрэг бөөгнөрч оролцох гэж байгаа тулалдааны тухай энэ сумангийн байлдагчдын дотор ч алдаж оносон яриа болдог байв. Хуучин морин цэрэг Горбушин: — арван дөрвөн онд бас нэг ийм тулалдаан болж Австрийн дөрвөн хороотой нэг торгон цэргийн корпус манай хөнгөн морин дивизийг маш ширүүн дайрсан бөгөөд дараа нь австаричууд бүх морин цэргээ ар талдаа татсан... Австаричууд биднийг хөндий рүү чихэх санаатай газрын дээд талаас дайрсан юм. Манайхан хөндийгөөс газрын өөд тосож орохдоо хоёр жигүүртээ морин жадтай хасаг цэргийн дөрөв дөрвөн зуут авч, төв дундаа мөн л морин жадтай улаанууд, бас шар нударга, шар эмжээртэй ахтырын гусар цэргүүдийг авч дайран орсон. Мөн догшин гусарууд байж билээ. Австричууд газрын руу морио татаж чадахгүй гэж манайхан бодож байсан. Гэтэл тулалдаан эхэлтэл тэд биднийг маш уур хорсолтой байна гэдгийг мэдээгүй болохоор морио татавч хожимдсон тул зогсоож чадсангүй. Манайхан тэднийг дороос нь жадаар бүлж орхиод, жагсаал дундуур нь шувт зүсэж цаана нь гараад эргэж тэднүүд погон дороо нимгэн төмөр шургуулсан болохоор нь шилэн хүзүүн дундуур нь биш, харин бэлхүүсээр нь сэлмээр тас хяргаж байв... Ингэж л торгон цэргийн тэр дөрвөн хороо налуу энгэр дээр тас хяргуулах нь хяргуулж, зарим нь газартай хадталаа жаданд сүлбүүлж хиарсан юм даа. Мөн ч аймаар байж бил ээ!

	Өөрийнх нь дэргэд их өсгөж ярихад дургүй байдаг. Латугин тэр хуучин догь цавчигчийн яриаг тасалж: 

	— За, за энэ чинь санамсаргүй тохиолдол, харин чи тийм ийм гэх нь ч яамай... Харин манай гурван байлдагч германы батальоныг яаж эзэлж авсныг яриач. Мэдэхгүй юу? А-а! Харин чи үүнийг мэдэх ёстой байсан даа... 

	— Алив Латугин чи яриач гэж нэг хүн хэлэв. Латугин түүдгийн яг цогийн дэргэд өвдөг сөхрөн сууж байхад гурван долоо хоног эмээл дээр ганхсаар байж эцэж тураад зөвхөн судас шөрмөс болсон нүүр нь гэрэлтэж харагдана. Латугин, Гагин, Задуйвитер гурвыг Телегин бүр эхлээд л аж ахуйн суманд авсан нь одоо морин сумангийн цэргүүд болжээ. 

	— Манай аравдугаар армид Ленькашур гэдэг чинь яаж ч эрсэн олдохгүй биз гэмээр нэг толгой хяргахдаа гарамгай нөхөр байсан гэж Латугин сэлмийнхээ бариул дээр гараа тавьж яриа эхлэв. Өнгөрсөн намар Украины нэг бригадад байхдаа гурван нөхдийнхөө хамт тагнуулд гарсан. Тэд санамсаргүй явсаар гэнэт бараг батальон орчим германчуудтай мөргөлджээ. Германчууд нэг бөглүү газар байрлаж, шөл чанаж байж гэнэ... 

	— За чи бүр залж байна, германчууд бөглүү газар бас тэгээд шөл чанах юм гэнэ гэж нэг хүн хэлэв. 

	Латугин тэр хүнийг зэвүүн харж: 

	— Тэд яагаад шөл чанах болсны нь чамд тайлбарлах уу? За тэгье. Нутагт нь хувьсгал гарсан болохоор германчууд гэртээ харьж явсан нь тэр... Украины бүх тосгонд бослого гарч пулемётоор хамгаалж, орох газаргүй болсон учраас германчууд өлссөн байхгүй юу... За одоо чи ойлгов уу? Германчууд юу юуны учрыг олоогүй байхад нь Ленька богцноосоо цэвэрхэн ороолт гаргаж, сэлмэндээ өлгөөд тэднүүд дээр зоригтой очжээ. Та нар асар хүчтэй морин цэрэгт бүслэгдсэн шүү. Бууж өг. Бид сэлмээ ч цусдахгүй, харин та нарыг агтын туурайгаар гишгүүлчихнэ... гэж хэлжээ. Ленькагийн энэ үгийг нэг хэлмэрч орчуулж өгсөн гэнэ билээ. Батальоны нь дарга гэж нэг тарган, дунд дарга Ленькад: — Таны үгийг зөв гэж үнэмшихгүй эргэлзэж байна гэж гэнэ. Аргагүй, та эргэлзэхгүй яах вэ, морин дээр сундлаад манай штабт оч, тэнд зохих аятайхан үг танд хэлэх биз гэжээ. Германчууд хоорондоо их сүрхий зөвлөж шулганалдаж байснаа батальон дарга нь: Гутморген за сайн байна, за яах вэ биднүүд та нараас гурав дахин илүү хүнтэй явна. Хэрэв та нар тусгүй юм гаргавал дор нь нударна шүү... гэжээ. Тэг л дээ, тусгүй юм хийхгүй, та чинь хувьсгалын байлдагчидтай учирснаа мэдээрэй... гэж Ленька хэлж гэнэ. Тэгээд явцгааж штабт ирээд хэлэлцээ хийж гэнэ. Германчууд өөрсдийгөө төмөр зам хүртэл нэвтрүүлж өгөхийг шаардаж бас хорин тав орчим пүү арвай аль гэж гэнэ. Манайхан тэднийг зэвсгээ хураалгаж, бас хоёр их буу аль гэж шаарджээ. Германчууд ч гөжиж, манайхан ч гөжиж Ленька тэр хавиар эргэлдэж байгаад, — Нөхөр корпусын дарга аа, наадуул чинь өлсгөлөн болохоор ярих дургүй байгаа юм. Сайхан өөх, буудайн талх хоёр тавьж олгохыг зөвшөөрнө үү. Тэгээд тэр чөтгөр спирт өгөөч гэж албан ёсоор хэлээгүй боловч аж ахуйн даргыг сайн таньдаг болохоор хагас шил юм олж гэнэ шүү. Тэгээд Ленька германчуудтай сууж, талх өөхөө зүсэж, сияан аяганд спирт дүүргэж германчуудтай энэ тэр юм ярьж, манай Украинд сайн идэж уудаг, ер нь хүн ард нь ая зүйтэй дээ гэж гэнэ. 

	Эзэн хаан Вильгельмээ авч хаясан гэж германчуудыг ч магтаж гэнэ. Ленька үүнийгээ хэлмэрчгүй ярьсан боловч германчууд цөмийг нь ойлгож, Ленька тэднүүдийн дал мөрийг нөхөрсөг байдалтай илж, чихнээс нь татаж байгаад үнсэж байжээ. Төдхөн Ленька герман дарга хоёр ширээний цаана үлдэж, Ленька яаж ч оролдовч, өнөөх герман инээж болохгүй гэсэн янзтай хуруугаа хөдөлгөнө. Тэгээд юу болж байгааг штабаас асуулгахад: Олигтой юм болохгүй байна, герман дарга ухуулгад автагдахгүй байна, бас нэг хугас шил юм хэрэгтэй... гэж хэлүүлж гэнэ. Харин хоёрдох хугас шилээ уусны дараа ширээний цаана ленька ганцаар үлдэж, германчууд тэндээ унтжээ. Өглөө нь тэртэй тэргүй шартсан болохоор морь унах сөхөөгүй болчихсон нөхдөө зольж үлдээгээд өөрөө Ленькагийн хамт явжээ. Үдэш болоход дөрвөн зуу орчим хүнтэй отрядаа дагуулан улаан туг хийсгэж ирж гэнэ. Ленькагийн ухуулга герман даргад ингэж аятайхан болсон юм даа... 

	Горбушинын ярьсан Бродагийн дэргэдэх тулалдаанаас хавьгүй илүү Латугины яриа дуусахад цэргүүд нирхийтэл инээж, зарим нь бүх шүдээ ярзалзуулан тачигнатал инээн, зарим нь зүгээр л нулимсаа арчиж элэг нь хөшөөд тогтож ядан, инээж байхад түүдгийн дэргэд Рощин ирж, Латугин руу тонгойж: 

	— Гагин Задуйвитер хоёрыг эрж олоод манайханд ирээрэй гэв. 

	 

	... ... ...

	 

	Тэгш талыг нил бүрхсэн өглөөний шингэн цагаан манан дотор таван морьтой хүн давхиж явна. Рощин дэлийг нь зассан бор гүү унаж, түүний өмнө бараг зэрэгцэн Будённыйн нэгэн суман дарга, жижиг биетэй сер хүн, Дундыч хар азарга унаж явна. Дундыч бол маш хэцүү амьдрал туулж явахдаа энгийн даруу, хөгжилтэй цовоо, эрэлхэг зоригтой хүн болохоор өргөн уудам Орос оронд, түүний өргөн уудам хувьсгалд хайр дуртай болж орос орноор хоёр дахь эх орноо хийсэн хүн ажээ. Рощин Дундыч хоёр офицерын цагаан саарал шинель өмсөж, алтан погон хадсан байв. Тэр хоёрын араас саравчтай малгайгаа дэгжирхэж үрчийлгэн хазгай тавьж, цагаан цэргийн таних тэмдэг хадаад, Морин цэргийн бага дарга нарын погон хадсан Латугин, Гагин, Задуйвитер гурав шамдан давхина. 

	Тэр тавд Воронежид нэвтрэн орж, их бууны нь байрлалт морин ба явган цэрэг аль зэрэг байгааг мэдэж аваад, Будённый дугтуйтай бичгийг генерал Шкурод гардуулах үүрэг тавьжээ. 

	Дундыч амьдралыг хайрладаг боловч осолтой цагт амьдралаар тоглох дуртай хүн болохоор аравдугаар сарын энэ өдрүүдэд шал дэмий тэнүүчлэн хэрж явахад булчин шөрмөс нь зангирч, хийх юмгүй бүр уйдаж зүйл бүрийн үнэр анхилсан өглөөний агаарт мансуурч байв. Тэгээд ч Шкурод дугтуйтай бичгийг гардуулж өгье гэж Дундыч өөрөө гуйгаад Рощиныг эрж олоод ийн хэлжээ: 

	— Вадим Петрович та нэг яльгүй адал явдалд үнэхээр тохирох хүн. Та бол офицерын ёс дэглэм, харилцах ёс журмыг мэдэх тул та надтай Воронеж ороод ирэхээс татгалзахгүй биз? Ер нь нэг өдөр гарзадна. Харин дашрамд нь нэг сайхан давхия. Будённый өөрийнхөө унадаг Петушка, Аврора гэдэг хоёр морио унуулна гэсэн. 

	Татгалзах татгалзахгүй ч яамай, харин офицер хүний харилцах ёс журмын тухай гэсэн үг л эгдүү хүргэж байгаа. Гэвч үнэндээ дорд тушаалынхантай яаж харилцах, ёслох, хариулах ёстойг бас сайн дурын армийн офицер хүний гаднах байдал жишээ нь Дроздовчуудын нүүр нь ёжтой, талийгаач даргаа дуурайж хавчаар шил зүүх дуртай байдаг, харин Корниловчууд бол хашир догь харцтай, жигшсэн цөхрөнгүй шинжтэй, Марковчууд бол бохир шинель өмсөмтгий, хараал их тавьдаг зэргийг Рощин нөхдөдөө зааж хамаг үдшийг баржээ. 

	Хэрэв зогсоож асуувал: Өмнө зүгээс Касторнагийн орчим ирсэн сайн дурын бэлтгэл хорооны даргын бичгийг Воронеж хүргэхээр явж байна гэж хэлнэ гэж тохирчээ. Үнэндээ ингэж хэлэхэд учир утга бүдэг, хэн ч итгэмээр байв. 

	Гурван цаг хэртэй сайн явсны дараа тугалга мэт хөх үүлний цоорхойгоор гялайж буй нарны гэрэлд Воронеж хот харагдаж, сүмийн бөмбөгөр орой, гал командын цамхаг, хүрэн улаан дээвэр үзэгдэв. Явсан бүх замд нэг ч тагнуул дайралдсангүй, хотын зүг довтолгож буй таван морьтой хүнийг дурандаж хараад цаашаагаа алхлуулан явна. Гүүрийн аман дээр нь анх удаа зогсоов. Утас шиг шургаагаар барьсан дүүжгэр гүүрийг манаж байв. Цөм сахалтай, бас Украинд хүүхнүүд л өмсдөг цагаан нэхий дээлтэй, саравчгүй мухар малгайтай догь хүмүүс тэр гүүр дээгүүр сэлгүүцнэ. Нөгөө талд гүүрний амны окопын дэргэд хэдэн юнкер тамхи татаж зогсоно. 

	Дундыч үсрэн бууж, олмоо чангалах зуур: 

	— Хуурамч бичиг баримтаа үзүүлэмгүй байна, гэвч гол нь үертэй болохоор гармаар гарах гээд хүзүүгээ тултал норвол бүр ч аягүй, тэгэхлээр гүүрээр л гарахаас өөр арга алга гэв. 

	— За яах вэ, жаалхан хэрэлдэхээс биш дээ гэж Латугин ууртайхан хэлэв. 

	Гэтэл Задуйвитер гэнэт тачигнатал инээж: 

	— Нөхөд минь, цаадуул чинь хар лам нар байна, гүүрээ азаргаар мануулжээ гэв. 

	Дундыч муур шиг эмээл дээрээ үсрэн мордож

	— Хөгжилтэйхөн алхлуулаад, гэж командлав. Гүүрэн дээрх сахалтай хүмүүс: “Зогс, зогс” гэж янз бүр бүдүүн нарийн орилолдов. Дундыч тэднүүд дээр давхиж очоод морио ёвруулаад гижигдэн шарвагануулж, амыг нь татав. Гэвч цаадуул нь тун их шуугилдахад Дундычийн морь үргэж, биеэ хураагаад, сүүлээ шарвагануулна. Жолоодох гэж хэдэн хүн гар сарвайхад Латугин морио урагшлуулан: 

	— Галзуурав уу эрхэмсэг дэд хурандаагийн жолоонд хүрэх гэдэг чинь юу бил ээ! гэж хашхирав. 

	— Аяд. Морио тат! гэж Дундыч эргэж тайван хэлээд, цагаан шүдээ яралзуулан, сахлаа сөрвөлзүүлэн эмээл дээрээс сахалтан руу тонгойн инээмсэглэж: 

	— Та нар гүүрээр нэвтрэх бичиг шаардаж байна уу? Надад тийм юм байхгүй дээ. Би бол дэд хурандаа Дундыч миний амь хамгаалагчид намайг дагаж явна. За та бүхэн мэдэв үү? Баярлалаа... гээд инээнгүүт морио ёвроход тэр нь хамраа сарталзуулан тургиж ухасхийхэд цаадуул нь арай л дайрагдсангүй зайлав. Дундыч тэр даруй морио татаж, алхлуулна. Голын цаад эрэг дээрх хүмүүс мөн сандарч юнкерүүд тамхиа хаяж газар шугам урт шинелийн хормойд орооцолдон, шаварлаг окоптоо орлоо. Гүүрийн амны харуулын дарга залхуу янзтай, урт сахалт офицер үгээ сунжруулан, үнэхээр таних хэрцгий дуугаар хашхирахад нь Рощин шүдээ зууж тэсэж ядаж байв: 

	— Эй, тэр гүүрэн дээр яваа хүмүүс мориноосоо бууж бичиг баримтаа бэлдэж бай... Нэг хоёр гэхэд л пулемётоор галлана шүү... гэв. 

	Дундыч Рощин руу эргэж: 

	— Яах ч арга алга, дайрахаас биш дээ гээд гар нь сэлэм рүүгээ очиход Рощин даруй болиулж;

	— Теплов оо! гэж өндөр офицерт хандаж хашхирав. Пулемётоо орхи... би Вадим Рощин чинь байна гэв. 

	Тэгээд Рощин яаралгүй мориноос бууж, хөтлөөд ганцаараа гүүр дээгүүр явав. Энэ өндөр офицер бол хов зөөж өөдгүй загнавал намалдаглуулна шүү гэж Рощинд хатуу сануулсан урьд нэг хороонд алба хааж, агсан согтуу толгой биеэ тоосон тэнэг амьтан Васька Теплов ажээ. Теплов ойртож буй Рощин өөд сэжигтэйхэн харж, нагаанаа яаралгүй гэрэнд нь хийлээ. 

	— Танихгүй юу... Шартаад л танихгүй байна уу? За сайн байна уу, золиг минь гээд Рощин бээлийгээ авалгүй гараа өгөв. Чи чинь энд юу хийж байна даа? Сахал, гүзээндээ дарагдсан амьтдаар анги бүрдүүлчихсэн байх чинь, мөн ч золигдоо! Чи чинь одоо хороо командалж байх болсон хүн шүү дээ. Дахиад л огцорчихоо юу? Архинаас л болоо биз?

	— Ээ хар монди, чи чинь Вадим Рощин байх чинь гэм! гэж сахлын нь цаанаас үүдэн шүдний нь оронд хар нүх харагдах тул Теплов хий алдаж, сийгүүлэн хэлэв. Нүдний нь дор ягаан зовхи унжиж, цэлхгэнэнэ. — Тэнгэрээс ойчих шиг. Бид чамайг оргосон гэж ярьдаг болсон... 

	— Баярлалаа! гээд Рощин Тепловын өөдөөс нүд салгалгүй цогтой харжээ (Теплов Рощины харцнаас далдирч, за ер нь оргодол гэдэг үгийг дахиж цухуйлгахаа байя гэж шийдэв) та нар чинь миний тухай сайн л юм бодож байж дээ... Би шувт Одесст Гриша Алмазовын дэргэд байлаа. Одоо тавин тавдугаар бэлтгэл хорооны штабын даргаар ажиллаж байна. Чамд юутай ч гэсэн үнэмлэхээ үзүүлэх үү? гэж хэгжүүвтэр асуугаад эргэж даллаж Дундыч ир, мориноос буух хэрэггүй гэв. 

	Теплов Рощиноос дандаа айдаг болохоор зөвхөн ууртай шуухитнан

	— За битгий маяглаад бай... Чи надтай яаж ярих нэг тусгай барилтай болжээ. Рощин минь... Та хаа хүрэх нь вэ?

	— Генерал Шкуротой уулзана. Та нарт туслах хороо дагуулж ирлээ. Та нар чинь энд Будённыйгаас их айж байна гэх шив. 

	— Тийм ээ, энд чинь хачин юм болоод байгаа... Энгийнхнийг цөмийг нь дайчилсан, огцорсон, генералуудыг бас муу сайн түшмэлүүдийг татсан... Хар лам нарыг зэвсэглээд надад ирүүлсэн... 

	Рощин тамхины хайрцгаа гаргахад түүн дотор өчигдөр ачаанаас олзолсон гадаад янжуур байв. 

	Теплов янжуур асаж, сайхан үнэртэй утааг нь сахал өөд үлээнэ. 

	— За золиг ёстой гадаад янжуур байна шүү гэж гайхна. Хаанаас олоов? Харин биднүүдэд мохоор өгдөг... Халуун там шиг хоолой шатаачих гээд байдаг. Алив, хоёр ширхгийг өгөөч дараа татъя... 

	— За Васька минь, ер нь ямаршуу байна даа?

	— Ёстой золиг шиг л байна, мөнгө байхгүй... Теплов мориноосоо үсрэн бууж байгаа Дундыч болон араас нь дагаж яваа гурван баргар цэргийг нүдний булангаар хялайсхийж харна.

	— Ноёд оо хэрэв Воронежид наргих гэж бодсон бол дэмий шүү... Улаан гүзээнүүд чинь цөмийг нь цөлбөж, нэг ч гуанз, янхны газар нэгийг ч үлдээсэнгүй. амрах газар тун ч байхгүй дээ... 

	— Танилц, дэд хурандаа Дундыч гэж Рощин хэлэв. 

	Ахмад Теплов

	Тэр хоёр харилцан ёсолж, Дундыч. гялалзсан нүдтэй боровтор царайтай инээмсэглэн: 

	— Ээ чааваас бид үнэхээр наргина гэж бодсон юм сан... Тэгээд мөнгө бага сага авч гарсны нь яана гэв. 

	— Гэвч амь айлуудаар охид ч бий, бас Николаевын архи, шампанск ч олж болно. Дамынхан дарсан байдаг... Шил нь таван зуун рубль! Мөн ч хэцүү шүү гээд Тепловын ямагт нулимс цувж байдаг хавдсан нүд нь зэвүүцсэн янзтай харагдана. 

	— Манай комендантууд чинь энэ дамынхантай хөл хүзүү холбодог болсон... Эх орноо аврагчид болохоо ч хат даа! Бид Тамбовт мөн ч их архидсан. Үнэ гэдэг ч уул шиг болсон, төлөх юм байдаггүй, би ч яах вэ зодолдоод баларсан огцорсон Вадим аа, манай ангиудад санаа сэтгэл доройтсон шүү. Ер нь яваандаа л амь биеэ өгч байна. Залуу нас ч өнгөрлөө. Гэтэл юу угтаж байна даа? Тоногдож дээрэмдүүлсэн Москва юу? Янчаан мөнгө үгүй... Чи яах вэ, их сургууль төгссөн хүн, бөөстэй мундирээ тайлж шидээд, нэг газар лекц л уншина биз... Би яах вэ, наждаа л эдэлнэ дээ... Бас ёстой арми байлгахгүй дээ... 

	— Ахмад та, тогтнож үз гэж Дундыч хэллээ. Хот оръё. Бидний хэрэг командлагчид дугтуйтай бичиг гардуулж өгөөд л гүйцэх нь тэр, харин бүхэл шөнө бидний мэдлийн болно... Би шампанскийг нь даая... гэв. 

	Теплов дагзныхаа ард гараа салаавчлан суниангуут

	— Юу ч болж байна даа бүү мэд! Манаагаа орхиход эвгүй байна. Ер нь та нар ч сайхан байна даа... 

	— Чи харуулаа аль нэгэн ахлах цолтойд нь шилжүүлчих тэгээд комендантынханд бол энэ улсууд өнгөө хувиргасан улаантны тагнуул байж юу магад гэсэн хардах сэтгэл төрлөө гэж хэл. Их л бол чамайг тэнэг амьтан гэж жаалхан хангинана биз гэж Рощин хэлжээ. 

	Теплов шүдгүй амаа ангалзуулан инээж, нүдээ арчаад;

	— Мөн ч зүгээр ухаан байна даа! Би бас та нарыг барьж хорих гэж бодож байлаа шүү... 

	— Зөв дөө... 

	Дахиад л пулемётынхоо хажууд уйтгарлан хэвтэж буй юнкерүүдэд хандаж; Ахлах бага офицер Гвоздев над дээр! гэж хашхирав. Арван найм орчим насны бүр хүүхэд гэмээр өнөөх ахлах бага дарга нь ирж тохойгоо мөртэйгөө сацуу болтол өргөж, гараа шанаандаа барьж ёслоод, цэнхэр нүд нь гялалзаж зогсоход Теплов түүнд харуулаа шилжүүлж, морь авчир гэж тушаав. 

	 

	... ... ...

	 

	Теплов, хот орох замдаа эмээл дээрээ холхиж тэдний мэдвэл зохих зүйл бүхний нь жишээ нь Воронежид цэргийн ямар ямар ангиуд байгааг, хэчнээн их буу чухам хаана хаана байгааг ярьжээ. 

	— Ер нь учир тоймгүй сандарснаас өөр юу ч алга... Кутепов Орелын дэргэд бүтэлгүй байлдсанаас болоод манай энд өмдөө ч өмсөж чадахгүй сандарч байна. Урд нь ийм юм огт гардаггүй байсан юм. Вадим чи мөсөн аяллыг санаж байгаа биз? Одоо манайхан чинь “зүрхээ зүсүүлж гүйцлээ” гэж л ярьдаг болсон... Нээрээ шүү өнөөх урьдын гал дөл унтарсан бас эндхийн тариачид ч чоно шиг харах юм... Генерал Кутепов чинь “Ард иргэдэд газрын реформ, дүүжлүүр хоёрыг л өгвөл Москваг эзэлнэ” гэж ерөнхий жанжинд хэлсэн гэж ярилцах юм, нээрэн ч зөв шүү. Нэг ч утасны мод алгасалгүй дүүжлэх хэрэгтэй. Пугачевын үе шиг бүх тосгоноор нь дүүжлэх ёстой. Энэ ч уйтгартай ажил шүү. Надад эгч дүү хоёр хүүхний хаяг өгсөн болох бүсгүйчүүд дээ, гитараар нааддаг, романс аялчихдаг гэнэ, мөн ч зүгээрээ, золиг гэж дээ! Ер нь шууд тэр хоёр дээр буучих юм шүү... 

	Замд дайралдсан хэд хэдэн эргүүлүүд Дундыч Рощин хоёрыг ч огт анзаарахгүй зөвхөн ёсолж өнгөрүүлж байгааг харвал Тепловыг сайн мэддэг бололтой. Хотын гол гудамжинд орж, ширмэн үүдтэй зочид буудлын зүг эргэн Теплов мориноос бууж алцайж зогсоод ичсэн янзтай;

	— Бас амьтны өмнө нүдээ бүлтгэнүүлээд яах вэ, би эндээ та нарыг хүлээж байя... Ерөнхий штаб хоёр дугаар давхарт байгаа, харин ноёд минь бушуулж үзээрэй гээд татар маягийн сахалтай кубанийн цоохор хасаг цэрэгт алив тэнэг минь оруул гэж аашлав. 

	Дундыч Рощин хоёр цэх ширмэн шатаар өгсөв. Будённыйн илгээсэн бичгийн дугтуй дээр: “Хошууч генерал Шкурогийн гарт нь, нууц” гэж бичжээ. Хиагаар нь дамжуулж өгөхөөр шийдсэн байв. Зочид буудлын цонх нь холторсон том тасалгаанд албан өрөө нь байжээ. Дундыч Рощин хоёрыг тэнд ормогц нөгөө хаалганаас хоёр хүн гарч ирсний нэг нь догшин ширүүн боловч сайхан цэвэр царайтай, өндөр нүсэр биетэй, өтгөн тайрмал сахалтай, генералын цагаан саарал урт шинель огшоож, суга таяг тулжээ. Энэ бол Мамонтов мөн гэж Рощин танив. Нөгөө балмад янзын, өргөн шанаатай хүрэн хар черкес дээл өмссөн, сартгар хамартай нь генерал Шкуро ажээ. Сарьсан багваахай шиг өргөн дэлбэгэр галифе өмдтэй штабын албаны залуухан офицер, цагаан шаргал үстэй хөөрхөн бүсгүйд дуудаж нэг юм цохиулж байгаа ширээний дэргэд очоод хоёр генерал зогсов. 

	Рощин Дундычид Шкурог зааж; “Одоо яадаг бил ээ?” гэж асуув. Энэ үед Мамонтов хоёр үл таних офицерыг харчхаад бүдүүн дуугаар: 

	— Ноёд оо, ойртоцгоо л доо... гэв. 

	Рощин номхон зогсож, үүдний дэргэд үлдэв. Дундыч Шкурогийн дэргэд очиж: 

	— Эрхэмсэг генерал танд дугтуйтай бичиг гардуулах завшаан тохиолдсон юм сан... гэв. 

	Шкуро бараг ар нуруугаа Дундыч рүү харуулж зогсож байсан хэвээр эргэж ч харахгүй, зөвхөн алтан саа эмжээртэй зах нь шигдэж орсон махлаг улаан хүзүүгээ эргүүлж чоно шиг дээд уруулаа хөдөлгөн: 

	— Хэнээс илгээсэн бичиг вэ?

	— Донын баруун эрэгт таны мэдэлд шилжиж ирсэн Тавин нэгдүгээр бэлтгэл хорооны даргаас илгээсэн билээ... гэв. 

	“За бас ямар тавин нэгдүгээр хороо гараад ирэв дээ? гээд одоо бүр эргэж, дугтуйтай бичгийг эргэлдүүлэн үзсээр аанай л эвгүй дуугарч; Дарга нь хэн бэ? гэв. 

	Үүдний дэргэд зогсож байсан Вадим. Петровичийн зоо руу хүйт даах шиг болж, гараа шинелийн халаасанд дүрж, нагааныхаа бариулд хүргэв. Ер нь тун тэнэг, тусгүй болхи юм боллоо. Одоо Дундыч нэг эв хавгүй нэр хэлчих байх... Будённыйд үнэтэй мэдээ хүргэх байсан юм сан. 

	— Тавин нэгдүгээр бэлтгэл хороог гүн Шамбертен командалж байна эрхэмсэг генералаа гэж Дундыч огт түгдрэлгүй хэлээд, нойргүй улаан нүдний булангаар харж буй Шкурогийн өөдөөс хөгжилтэй ширтэж байснаа эрхэмсэг генерал аа явахыг зөвшөөрнө үү? гэв. 

	— Дэд хурандаа азнаж үз, алив хө гээд Мамонтов суга таягаа түшиж эв хавгүй эргэж, — Тэр чинь таних нэр шиг болоод явчих чинь гэм... Түүний махлаг сайхан царайд гэнэт эмзэглэх шинж тодорч, өнгөрсөн долоо хоногт Будённыйгаас зугтаж гарахдаа зад буудуулчихсан хөлөө эвгүй хөдөлж хөндөөд; Аа чөтгөр! Аа чөтгөр!.. Дэд хурандаа яв даа гэж бөвтнөв. 

	Дундыч ёсолж, огцом хагас эргэж, үүд рүү явлаа. Бас л ярвайсан хэвээр байгаа Мамонтов руу эргэж харангуут Шкуро дугтуйг яаралгүй задалж байсныг нь Рощин харжээ. Түүний нь дотор Дундыч Рощин хоёр хэрхэн юу бичсэний нь мэдэх “Семён Будённыйн гарын үсэг зурсан захидал байсан. Үүнд “Аравдугаар сарын 24-ний өглөөний зургаан цагт би Воронежид орно. Та өөрөө ажилчдыг буудаж алсан тэр дугуй захын талбай дээр хувьсгалын эсэргүүчүүдийг цөмийг жагсаасан байхыг генерал Шкуро танд тушаав. Уг ёслолын жагсаалыг та өөрийн биеэр командлахыг нэгэн адил тушаасугай...” гэжээ. 

	Тэр хоёрыг ширмэн шатаар уруудаж байхад өөдөөс нь винтовт юнкерүүд авирч байв. Өмнө нь яваа жижигхэн Дундыч хамраа шантайлган, ёвруулаа жингэнүүлэн даанч удаан юм шиг Рощинд санагдаж, хэнд ч хэрэггүй, хийсвэр эр үү гэмээр байв!... 

	Хоёрдугаар давхарт гэнэт сөөнгө, хяхрах дуу гарав. Дундыч Рощин хоёрыг гадаа гарахад өөдөөс нь Теплов тэсэлгүй гүйж ирэхэд, түүний улбагар царай шампанск, романс болон охидыг хүлээж ядсан шинж илтгэнэ... 

	— Ээ бурхан минь, алив ноёд оо явцгаая: ... 

	Теплов өрөөсөн хөлөө дөрөөлчхөөд эргэлдэж байгаа морио тойрон догонцоно. Рощин аль эрт морджээ. Харин Дундыч тамхины хайрцгаа гаргаж янжуур асаагаад, шатаж буй чүдэнзээ нясалж, Латугинаас жолоогоо авангуут;

	— Эхний богино гудамжаар зүүн тийш эргэж, хатируулаад марш! гэж командлав. 

	Зөвхөн арваад байшин өнгөрөхөд эхний гудамж хүрэв. Латугин, Гагин Задуйвитер гудамжны хайрга шал дээгүүр тачигнуулан давхиж хамгийн түрүүнд тийшээ эргэв. Теплов морио татаж, эргэж харсаар;

	— Ноёд оо, дараах гудамжаар баруун тийшээ эргэнэ шүү гэж уйлагнан хашхирна. 

	Гэвч түүний морь бусдыг дагаж мөн л тийшээ эргэв. Рощин булан дээр очоод эргэж харахад зочид буудлын гаднах хаалгаар юнкерүүд гүйлдэн гарч, ийш тийшээ харсаар замаг тачигнуулж байхыг нь үзжээ. 

	— Өө Рощин яасан чөтгөр вэ? гэж Теплов арай л уйлалгүй хэлмээр аяглаж бусдын аясыг дагаж харайлгана. Дундыч морины гүйдэл дунд Тепловтой яг, зэрэгцэж бугуйнаас нь чанга атгаж аваад, оосрыг нь тас татаж, гар бууг нь сугалж авлаа. 

	— Алив шампанск минь намайг дагаад гэж Дундыч шазуур зууж хэллээ. Одоо тавуулаа махир гудамж сүлжин, хашаа байшингийн хажуугаар, сарвагар мөчир нь малгай шүргэж буй далдуу модны ёроолоор хар хурдаар нь давхина. Ар талд нь буун дуу гарч, морины гүйдэл саалгүй давхиулсаар хотын зах өнгөрч гүүр ойртож ирэхэд хатиргаж, харин хамгаалалтын дэргэд алхуулж ирэв. Дундыч уур савсаж байгаа мориныхоо хүзүүг алгадаж номхруулан;

	— Ахлах бага офицер Гвоздев! гэж дуудахад Гвоздев татаж буй тамхиа ханцуйдаа нууж хулмалзан ирэхэд; — Ахмад Теплов хагас цагийн дараа ирнэ гэж хэлүүллээ. Хорин дөрөвний өглөө бид дахиад ирнэ, тэгэхэд биднийг пулемётоор битгий айлгаарай хө... гэв. 

	— Ноён дэд хурандаа мэдлээ. 

	Гүүр нэгэнт хол хойно хоцорч, бүрэнхий болоод, хөөс болтлоо хөлөрсөн морьдоо амраах гэж аажим гэлдрүүлэх зуур Дундыч Рощинд ийн хэлэв. 

	— Би таны өмнө, түүнчлэн нөхдийнхөө өмнө тун гэмшиж байна. Хэрэггүй чамирхдаг гэж би өөрийгөө олонт буруушаадаг... Осолтой үед дэмий солиорч, өөрөө өөрийгөө сонирхож байгаад зорьсон хэрэг, хүлээсэн үүргээ мартахад хүрдэг хүн шүү... Тэгээд дандаа өнгөрсөн хойно нь буруугаа мэдэх юм... Харин нөхдийг одоо ч гэсэн буугаад хөлөөс минь сунгаж байгаад нүдэж орхисон ч би гомдохгүй, харин сэтгэл тавигдах байх... гэв. 

	Рощин ч толгой хүзүүнийхээ чилээг гаргаж, удтал хөшиж явсан биеэ тайвшруулан чанга гэгч инээв. 

	— Нээрэн шүү Дундыч таныг ялангуяа гадаа хаалга дээр асаасан тэр тамхины чинь төлөө олигтой нүдэхэд болох юм гэв. 

	 

	... ... ...

	 

	Будённый арга саам бүтэлтэй боллоо. Мамонтов Шкуро хоёр өөрсдийнх нь гарт ингэж улаан цайм атгуулсан Будённый захидлыг уншиж үзээд галзууртлаа уурлажээ. Воронежийг эзэлж авах цаг хугацааг ингэж тодорхой, улаан цайм бичиж байгааг бодвол хүчиндээ үнэхээр итгэж байгаа шинж биз гэж боджээ. Будённый үнэхээр ч тэгж итгэсэн байх гээд хоёр генерал сандарчээ. 

	Будённый Цагаантны морин цэргийг ялах төлөвлөгөөг зохиохдоо өөрийг нь бүслэх санаатай байгаа Дон Кубанийн дивизүүдийн гурван цувааг гол хүчээрээ дэс дараалан өөдөөс нь дайрахаар зохиожээ. Одоо тэр хоёр генерал толгойгоо ч хайрлахгүй дайрна гэж Будённый зэхэж байв. 

	Аравдугаар сарын арван есний шөнө дайсан хөл үймээнтэй боллоо гэж тагнуулынхан мэдэгдэв. Дивизийн дарга нартайгаа лааны гэрэлд зураг дэлгэж суусан Семен Михайлович; “Цаг ирж дээ” гээд дивиз, хороо, сумангуудад: «Мордоод!” гэсэн тушаал буулгажээ.

	Харанхуй байшинд ч, хээр талд ч, мөчир өвсөөр тагласан окоп дотор ч, эсвэл ердөө л бухал өвсний ёроолд ч хээрийн телефон хангинана. Одоо одоогүй л дуулдах бол уу гэж хүлээж байсан үгийг холбоочид анх түрүүнд сонсов. Холбоочид мориндоо үсрэн мордож, гүйдэл дундаа дөрөөлж аваад харанхуйд нисэн одно. Нүх шиг энэ балар харанхуй шөнө бүхлээрээ унтаж байсан цэргүүд “Мордоод!” гэж хашхирах чимээгээр сэрцгээж үсрэн харайж, нойроо сэргээгээд, морины уяа руу гүйлдэн очиж, сандран эмээллэж олмыг нь татахад морьд нь ганхана. 

	Морин сумангууд талд цугларч дарга нарынхаа дамжуулж буй командаар жагсаалаа жигдэлж аваад үүр цайх зүг ширтэж удаан зогсов. Морьд үүрсэн янцаглаж, товчлоостой хөвөнтэй цамц, оодон нэхий дээл, цэрэг нимгэн шинель нэвт жиндэж байв. 

	Алсад анхны буун дуу сонстов. “Нөхөд өө, дайсныг бут цохь гэж Семен Михайлович та бүхэнд тушааж байна. Хөрөнгөтний хөлсний ноход Москва руу цөмрөх гэж байна. Тэд үхэх болно! Хувьсгалын зэр зэвсгээ алдаршуулагтун!” гэж комиссарын ярих үг дуулдав. 

	Үүрийн туяа талд туссангүй манан талыг бүрхжээ. Будённыйн найман хороо дөрөө нийлүүлэн олон мод газар эгнэн цувж, үер мэт хөвөлзөн орлоо. Өтгөн манан дотор зөвхөн баруун зүүн талд яваа нөхөр нь, өмнөх морины хондлой л харагдана. 

	Дайсан тун ойртсон болохоор өмнөөс нь учир тоймгүй буудаж байгаа нь сонстоно. Цэргүүд морио улам ороолгож дайсныг харах гээд хүзүүгээ сунгаж байв... Өмнөх нь дайсныг хараад гууглахад хойдох нь залгаж илдээ улам чангатгаж улам хорсолтой хашхиралдана... 

	Манан дотроос морио эргүүлж буй хүмүүс бүртгэнэн харагдлаа. Донын хасгууд тэссэнгүй өмнөөс нь мөн л үер мэт тосож айсуй... Энэ улаантны чөтгөрүүдтэй цавчилдуулах гэж тэднийг төрсөн сууринаас маань ийм хол авчрах гэж үү дээ гэсэн янзтай байна. Өргөн тал донслон нүргэх шиг болж, ямар аймшигтай хүч хүн морьдыг зомгол шиг шидэж, холио бантан хийж орхиод, цусан далай, махан овоо болгох гэж байгаа нь илт ажээ... Найдаж торх юмтай ч бол доо! Үнэндээ хасгууд Донын угсааны хурдан мориндоо найдаж амыг нь татаад эргэж зугтав. Харин цөөн тооны эр зоригтнууд улаан цайм довтлон Будённыйхны дотор зүсэх мэт арж ирээд тас тас цавчиж эхлэв... 

	Донын хурдан морьд нь тэднийг аварсангүй. Эргэсэн нэг нь цаанаасаа тэмүүлж байгаа нөхөдтэйгөө тулгарч, өөрсдийнхөндөө дайрагдав. Араас нь дайрч байгаа Будённыйхан цавчихыг нь цавчиж, гишгүүлэхийг нь гишгүүлж, мөрдөн хөөж байв... Талаар дүүрэн муухай хашхиралдаж, мориныхоо дэлд наалдан зугтаж яваа цэргүүд бас хойноос нь хөөж гүйцээд, цавчих гэж эмээл дээрээ өндийн далайж буй хүмүүс л манан дотор бүдэг бадаг харагдана. Хөөрсөн морьдын шүд тачигнаж, янцгаалдана... 

	Хасаг хороод цөм эргэж зугтаав. Гэтэл жигүүрээс нь пулемётоор тэднийг хяргаж замыг нь хаагаад хажуу тийш нь зайлуулав. Тэнд эмх журмаа алдаж хутгалдсан бөөн хасаг цэргүүд рүү Будённыйн шинэ морин сумангууд зүсэж орлоо. 

	Нар тусахаас өмнө Мамонтовын хоёр дивизийг мөрдсөөр л байв. Хасгийн хөх бешмет дээлтэй, улаан халзтай өргөн өмдтэй мянга түмэн хүүр талд гулдайж, эзэнгүй морьд энд тэнд үргэж давхина. 

	Үдийн хоолоор Будённыйхан дайснаас олзолж авсан хээрийн цэвэрхэн зэс тогоонуудын дэргэд бөөн бөөнөөрөө шавааралдана. Тэр тогоонуудад гахайн өөхтэй бууз шорвог мах цагаан будаа вандуй зэрэг бас бус амттай юм байсан бололтой. 

	Цэргүүд түнхийтлээ идэж аваад, тамхи татах зуур бие биеэ магтан, байлдаанд олзолсон буу, мөнгөн сэлэм япон карабин Донын угсааны шийр алаг морь зэргээр гайхуулж байв. 

	Байлдаанд хөөрсөн сэтгэл намдах өдий. Энд тэнд баян хуур эгшиглэж “Үүлс сэвэлзэн бүрхэж, сэвсгэр манан тал бүрхэнэ...” гээд л сөөнгөдүү хоолойгоор дуулна. Зарим газар балалайк тар тар хийж, цэргүүд өсгийгөөрөө газар дэвсэж, гараа хунгийн жигүүр шиг алдлан, явган сууж бүжиглэх нь үзэгдэнэ. 

	Ямаан бүрээ дахин янхийж, шинэ тулалдаан, хэцүү хүнд ажилд дуудна! Будённый хоёр дивизийн даргаа дагуулан, хар хэмнэг нөмөрч, мөнгөн буурал папах өмсөөд алсдуухан алхлуулна. Морин хороод дахин жагсаал юугаа жигдэлж, яралзахад найман улаан туг урьхан салхинд намилзан хөвөх мэт харагдана. 

	Цагаантны эхний цувааг аймшигтай, бут ниргэсний дүнд тэд Будённыйг бүслэх гэсэн төлөвлөгөө хөсөрдөж, дайсны сандралыг даруй ашиглах завшаан гарчээ. Будённыйхан тэр шөнөдөө Мамонтовын хоёрдугаар цувааг дайрахад бас л тэссэнгүй эргэн зугтаж, хуягт галт тэрэгний хамгаалалтад ойртож, төмөр замын зүг зугтав. Хуягт галт тэрэг гүүр дээгүүр уухилах мэт пүг пүг хийж Воронежээс хөдлөв. Түүний зургаан цунгийн идэштэй их буу элдэв пулемётын ган хуяг цамхаг дороос их бууч офицерууд шингэрэн замхарч буй манан руу ширтэж явна. Дарцгаар дохио өгч буй холбоочид үе үе дайралдана. Мэдээ хүлээн авах гэж тэр хуягт галт тэрэг ч байн байн зогсоно. Будённыйханд хөөгдөж төмөр замд тулж очоод байгаа тэр хөөрхийлөлтэй болсон хоёрдугаар цувааны тухай мэдээг ийнхүү сонсгожээ. 

	Галт тэрэг хурдаа нэмж тусламж ойртсоноо мэдэгдэх гэж, сөөнгө яндангаа тасралтгүй дуугаргана. 

	Хуягт галт тэрэгний цэх өөдөөс нь нэг бөөн юм манан дотор бүүдгэнэн, хар эрчээрээ айсуй, хуягт цамхгийн завсраар урагшаа харж явсан их буучид олж харав. Хуягт галт тэрэг ухрах араагаа залгаж өмнөөс нь улам тодрон айсуй юмны өөдөөс их буугаар өгчилгөвч нэгэнт хожимджээ. Хамгийн хурдан араанд нь залгаад. хүнгүйгээр тавьчихсан ачааны том галт тэрэг хар эрчээрээ ирээд хуягт галт тэрэгний түрүүчийн ган вагоныг мөргөв. Тэр ачааны галт тэрэгний тал бүрээс нь дэлбэлдэг бөмбөг навсайтал зүүсэн ажээ. Маш хүчтэй дэлбэрэлт болоход хуягт вагоны доторх сум дарь нэгэн адил дэлбэрч, шороо тоос, утаа уур хуйларч хуягт вагонууд хөмөрч улмаар замын овгор шороо руу яст мэлхий шиг хуягт тэрэг өнхөрч орлоо. 

	Мамонтовын хоёрдугаар цуваа Воронежийн зүг зулбан зугтахад мөн тэр зүг тэмтрэн гуравдугаар цуваа нь зугтав. Гэвч энэ урьд хожид үзэгдэж сонсогдоогүй тулалдааны дөрөв дэх хоног дээр тэр гуравдугаар цувааг гүйцэж албаар байлдаж бут ниргээд хасгуудыг олон мод газар савируулан дөрлөж ухаа дамжуулан хяргаж орхижээ, 

	Зарим хороодынхоо тэн хагасыг алдсан Донын ба Кубанийн дивизүүд голын цаадтай гарчээ. Хорин дөрөвний өглөөгүүр Будённыйн гол хүч мөн бас л тэнд ойртож ирэв. Тепловын Командалсан юнкерүүд болон хар лам нараар хамгаалуулж байсан модон гүүрийг дэлбэлэхээс нь өрсөн эзэлж гэдрэг зайлуулав. Хотоос хэдэн батарей галлаж ус шавар оволзуулан дэлбэлж байв... Будённый гүүрэнд ойртож ирээд тэр гүүрийг утас шиг шургаагаар барьсныг үзмэгц мөнгөн бүрээтэй хөгжимчдийг гүүрний цаадтай гарч, хамгийн хөгжилтэй марш, дар гэж тушаав. Өнөөх л олзлогдохдоо өмсөж явсан оодон шинельтэй, улаан шар тэмдэг мөрөн дээрээ хадсан хөгжмийн дээд сургуулийн сурагчид гүүр дээгүүр гүйлдэж гарангуут их бууны сум тусаж. гүүр нуржээ. Сүнсээ зайлтал айсан хөгжимчид их бууны нүргээн дундуур нэг юм дармаар болж, бүрээ бишгүүр нь элдвээр дуугарна... 

	Морьтой цэрэг нэг бүрд их бууны сум нэжгээдийг бариулаад, комиссарууд нь “Урагшаа урагшаа!” гэж хашхиралдаж, дарга комиссарууд нь түрүүлж суман сумангаараа хөөсрөн бужигнаж буй мөс шиг хүйтэн ус руу орно. Усны гүнд ормогц хүмүүс эмээлээс гулсаж, нэг гараараа дэлээс атгаж, нөгөө гараараа их бууныхаа сумыг тэвэрсээр хөвнө. Уурлах мэт хөөсрөн оволзож буй гол руу их бууны хөллөгөө морьд үсрэн орж, их буугаа усны ёроолоор чирч сэлнэ. Голын цаадтай гарсан Будённыйхан хулгана шиг норж, уур нь хүрсэндээ Воронежийг догшин ширүүн дайрав. Мамонтов Шкуро нарын дивизүүд энд ч гэсэн тосож тулалдсангүй. Костромыг чиглэн Донын цаадтай зугтан гарчээ. 

	Цагаантны шилдэг морин цэргийг бут цохиж, Воронеж хотыг эзлэн авсан нь Өмнөд фронтын шинэ удирдлагын төлөвлөн зохиосон асар том цэрэг дайны төлөвлөгөөний түрүүчийн нэг тулалдаан болжээ. 

	Сталинградын үсэг зурсан энэ төлөвлөгөөний хөхөвтөр хуудаснуудыг арми, корпус, дивиз, дивизийн дарга нар болон хороон дарга нарт тараажээ. Тэр хуудаснууд дээр цэрэг нэг бүрд ойлгоцтой мөртөө үнэхээр биелүүлж болохуйц Орелоос аваад Крым хүртэл Өмнөд фронтын бүх тулалдааныг нэгд нэгэнгүй төлөвлөн боловсруулсан ажээ. Үүнд нь Серго Ордженикидзейн командалсан тусгай бүлэгт цохигдсон бөгөөд Москвад түрүүлж орно гэж андгай тангараг юугаан өгч байсан генерал Кутеповын командалсан Деникиний тамтаг болсон торгон цэргүүдийг бут цохих бас Воронеж, Касторнагийн районы тулалдаан ч орсон бөгөөд энэ тулалдаанд Будённый командалсан корпус цагаантны фронтыг Донын ба сайн дурын армиудын уулзвар дээр тас цохиж, гарсан сэтэрхийгээр давшиж, пролетари нар нутагшин суудаг Донбассаар дамжин Дона дахь Ростовыг байлдан авах зорилго тавьжээ. 

	Нус цэр болтол новширсон зочид буудалд чемодан саваа бэлэн хурааж Шинэ жил гарахад францчууд Москвад далайн амтат дун, Парма нутгийн яргуй авчрах байх гэж өнөө маргааш хүлээж суугчдад ч бас Европыг захирагчийн үүдний өрөөнд хэдэн цагаар хүлээж байдгаа больж, одоо тэргүүнээ өндөр өргөж, Орос орныг үндсэн хуульт орон болгох боллоо гэж эрдээд хүлээж саатахыг ч мэдэхгүй камин хэмээх задгай зууханд гал дүрэлзэж, дэлхийг авслах төсөл рүү тонгойж буй урт буурал хөмсөгтэй аазгар намхан, муу бөгтөр өвгөн Жорж Климансогийн албаны тасалгаанд шууд ороход орос захирагч суудалдаа сууж, франц хүн өндийж босоход түүний мойног хуруудыг гайхан атгаж буй хүмүүст ч ер нь баасан гаригт хөзөр наадахаа аль эрт больж, бусдын нэгэн адил өөрийнхөө хувь заяаг хэнийхээс ч илүү үздэг Антон Иванович Деникинд ч ойлгогдохгүй юм болж, гэдэсний балнад түгж хэцүү өлсгөлөн учраад аж ахуй бүрэн сүйдсэн энэ үед гол нь тасрах шахаж агсан большевикууд хүчирхэг сөрөг давшилт зохиож, Европын ухаантнуудад үнэхээр таавар мэт байсан асар уудам орон болох улаан Оросыг боож, хэсэглэн салгах гэсэн бодлого хаа хаагуураа зад тавьж эхлэв. 

	Оросын ард түмний сэтгэл сэргэж буй эх үүсвэр юун болох нь таавар шиг байжээ. Дэлхийн дайнд амь үрэгдэгчдийн хүүрийн дор үүрд булшилсан биз гэж бодмоор өнөөх нийтийн аз жаргал, нийгмийн шударга, байгуулал тогтоох тухай үзэл санаа нь саяхан болтол харанхуй бүдүүлэг тариачин эрчүүл Тэнэг Иван, эмгэн шулам, нисдэг хивсний тухай үлгэр домгийг бие биедээ хөөрч, сохор доголон өвгөд, эмгэд байлдаан тулалдаан бардан баатруудын найр хуримын тухай гиюүрэм урт дуу дуулж байдаг ядуу зүдүү хоосорч цөлмөгдсөн Орос оронд диваажингийн цэцгийн үр хуй салхинд туугдаж ирсэн юм шиг болжээ.

	Энэ үзэл санаа Оросын ард түмэнд уян хатан тусгагдаж ган ташуур шиг хүчтэй болжээ. Үлгэр домог хөөрдөг тариачин эрчүүл, өнө эрт утаа нэрэхээ больсон фабрик заводын ажилчид нийлж, нэгдээд гэдэсний балнад, өлсгөлөн, аж ахуйн сүйрлийг цөм даван гэтэлж. Деникиний тэргүүн зэргийн армийг мөрдөн хөөж, Юденичийн цохих армийг Петроградын босгоноос гэдрэг цохиж Эстонид үлдэн оруулаад, Колчакийн олон тооны армийг Сибирь нутгийн цасанд булж, оросыг захирагч Колчакийг амьдаар нь барьж буудан алаад,  япончуудыг Алс Дорнодод шахан түрсээр Орос оронд идэж өмсөх юу ч үгүй болохоор ер нь бид дэлхийд хэнээс ч илүү хүчтэй, ядуу зүдүү энэ улсынхаа хэмхэрхий балгас дээр хамгийн ойрын хугацаанд коммунист нийгэм байгуулна гэсэн Лениний үзэл санаагаар тэд зоригжин ажээ. 

	Ходоод нь аахар шаахар юм хийдэг жижиг уутнаас томгүй болсон мэт Катяд санагдана. Түүнд нь булан талх, загасны чанасан мах нэг зүсэм, хэдэн халбага шөл л багтдаг болжээ. Нарийсгаж оёх утасгүй, бас зав ч үгүй болохоор банзлууд нь шувтарчих гээд тогтооход маш хэцүү болжээ. Гэхдээ нүд нь ноднин намар Матрена зориуд их тостой бингээр бордож байсан үеийнхээс ч хоёр дахин том болжээ. 

	Сурагч охид нь заримдаа өлссөн амаа жуумалзуулан байж

	— Эгч Катя та яасан хөөрхөн юм бэ... гэдэг байв. 

	Бүх амьдрал нь өнгөрчхөөгүй өмнө нь байгаа болохоор охидын энэ яриа Катяд аятайхан сэтгэгдэл төрүүлнэ. Вадимын дурсгаж өгсөн цорын ганц ногоон цог мэт санагдаж явсан номин шигтгээтэй бөлзгөө Владимирск тосгонд гээжээ. Староконюшинск гудамжнаа буй өөрийнх нь байшинд сэтгэлд дурсагдах хайрт сүүдэр ч үгүй болжээ. Өлсгөлөн, хүйтэн, сүйрэл, дайн дажинд автагдаж шаналсан хүмүүсийн бодол санаа, найдлага горьдол хандсан ирээдүй нь ногоон ширэг дээр наранд гялалзаж буй шил шиг, өтгөн ойн дунд уур савсуулагч тунгалаг нуур шиг Катяд санагдаж, тэр зам нь хүн бүхэн аз жаргал эдлэх тансаг сайхан, униартсан хотын зүг зурайж буй мэт санагдана. 

	Катя энэ тухай нэг өдөр хичээл дээр ярьжээ. Хүүхдүүд нь таг чимээгүй болж, сонсоно. Уян зөөлөн охидод уг яриа сонирхолтой болж, эрвээхэй хөөцөлдөж, таван хошуу шиг хөөрхөн цэцгийн цоморлог цуглуулж болох ногоон зүлгийн хажуугаар ирээдүйдээ очих зам маань сүлжиж гарах нь гэж их баярлана. Катя яриандаа тэр ногоон зүлэг дээгүүр сарзгар гүүр замын дохио, нүхэн яамын хажуугаар хурдалж яваа галт тэрэгний тухай, утаа савсаж буй асар том яндангийн тухай дурсаагүй болохоор хөвүүдэд төдий сонирхогдсонгүй. Харин ирээдүйн хотууд сайхан униар татсан, үүл тулам өндөр байшинтай, маш хурдан трамвайтай, цэцэрлэг бүрд савлуур дүүжинтэй, нарийн талх, колбаса худалддаг мухлагуудтай байх юм гэдгийг цөм зөвшөөрнө. Харин хөлдөөсөн сүүг хэзээ ч амсаж үзээгүй, багадаа үзсэн байвч мартсан байв. 

	Катя хүч чадлаа ихэд гамнах хэрэгтэй болжээ. Саявтар Катя хашаан дотроо хувин дүүрэн ус авч явснаа чадахгүй болж, шал дээр тавиад хана налж, нүд нь харанхуйлж байв. Аз болоход урлагийн тухай лекц уншсангүй, тэр үед Москва бараг эзгүй болж, Арбатаас Страстная хүрэхэд нэг ч хүн дайралдахгүй байж болох байв. Гэвч “Известия” сонинд улаан армийн байлдааны ялалтын тухай мэдээ тасралтгүй хэвлэх болжээ. Кастромын орчим цагаантны фронтыг сэт цохиж тэр сэтэрхийгээр Улаан Арми усны үер мэт Донбасс руу орж, цагаантны ар талд нь ч тариачдын бослого дэгдэж, одоо дайн зовлон хоёрын шувтарга харагдах боллоо. 

	Үдшийн найман цагийн алдад Катя тортогт дэнгээ асаалгүй гэртээ сууж байв. Зөгий хэмээх ширмэн пийшингийн нь дутуу хаагдсан амаар овоо гэрэл гарна. Катя намхан вандан дээр сууж, зуухандаа зомгол нямбай хийж байхад тэр нь түжигнэн асаж байгаа нь арга буюу даа. Энэ нь Катягийн сургуульдаа ярьсан өнөөх нарны илчнээс тасарсан зүйл биз. 

	Катя “Гэмт хэрэг ба гэгээн цээрлэлт” гэдэг зохиолыг уншиж сууна. Ээ бурхан минь тэр үед амьдрал яасан ч мухардмал байгаа вэ дээ! Катя ном дээр гараа тавьж зуухан дахь галаа харав. Өргөн гудамжнаа буй буудлын модон байшинд Свидригайловын өнгөрөөсөн шөнө нь юутай аймшигтай билээ. Энэ нь Катя амьдралдаа ганц удаа, ер нь цорын ганц удаа Бессоновтай шөнийг өнгөрүүлсэн тэр ресторан мөн бөгөөд мөн л яг тэр тасалгаа дотор нь Свидригайлов амьдралдаа учрах гэж буй жигшүүрт тохиолдлоос мултрахгүй болсноо мэдээд цаг мөч хойшлуулж байсан тэр тасалгаа ч байж юу магад. 

	Энэ өөдгүй зүйл шатаж арилсан болохоор өнгөрсөн зүйлийн тухай ингэж уншаад л галдаа зомгол хийж, аз, жаргалдаа итгээд суухаас биш дээ. 

	Байшингийн гудмаар хүмүүс хөлөө пир пар чирч буйг бодвол дахиад Масловынд зөвлөлдөх хүмүүс ирж буй биз. Ер нь сүүлийн өдрүүдэд бүрэнхий болмогц Масловынд бөөн бөөн хүн ирж зөвлөлдөн маргах болж, тэдний ууртай хөөрөлдөх нь Катягийнд ч дуулдана. Маслов хүмүүсээ гал тогооны өрөө хүртэл үдэж өгөөд Катягийн үүдийг сэм цохиж: 

	“Арай ч унтах гээд хэвтчихээгүй биз дээ? Ингэж эрт хэвтэхдээ ичихгүй байна уу. Бас тэгээд орчин үеийн хүүхэн шүү...” гэнэ. 

	Тэгээд Маслов хаалганы бариулыг эргүүлээд салж өгдөггүй Катя ч уурлаж байж яддаг байв. Ер нь Маслов тун гөжүүд болохоор өглөө болтол хаалганы цаана тэгж зогсохоо сийхгүй ажээ. 

	“Екатерина Дмитриевна гуай ердөө л таны пийшингийн дэргэд томоотой ээх гэсэн юм. Нөхөр ёсыг бодоод оруулчих л даа»

	Таг дуугүй байх ч аргагүй тул Катя арга буюу нээж өгдөг байв. Маслов зөгий хэмээх жижиг пийшингийн нь өмнө сууж, жиргэсэн мод галд хийнэ. Гэтэл тийм жиргэсэн мод бүр алтнаас үнэтэй ажээ. Маслов битүү инээмсэглэн нарийхан алгаа мах шиг улайсан пийшинд ээнгүүт орчлон хоёргүй догшин ширүүн бэлэг нийлүүлэх тухай элдэв юм бодно. Ийнхүү бэлэг нийлүүлэх уриа бол гуа үзэсгэлэн буюу! Бусад юу ч атугай өөдгүй хоосон номнол биз. Гэтэл Катя ганц бие. Саатан хонох гэж Маслов бодож сууна. Өнөөдөр эс боловч маргааш Катя түүнийг өвөртөө лав оруулна гэж Маслов бат итгэнэ. 

	Өнөөдөр Достоевскийн зохиолыг уншиж чилсэн Катя Масловын яриаг чагнаж хэвтэнэ. Масловын тасалгаанд уурссан дуу гарч, үе үе ном шидэлж буй нь сонсогдоно. Бодвоос өнөөдөр тайвшрах гэж заавал Катягийнд орох биз... 

	Хаалга самардаж байснаа, цоожны нүхээр: “Эгч Катя та гэртээ байна уу?” гэж дуугарах нь олсоор боосон асар том эсгий гуталтай Клавдия ажээ. 

	Чесночиха намайг таны хойноос явууллаа, тэднийд фронтоос ирсэн хүн Рощин сууж байна. 

	— Гадаа хүйтэн байна уу?

	— Эгчээ хачин хүйтэн, нүд харах арга алга, ядахдаа цас ороосой. Ямар ч хачин өвөл бэ. Харин Катя эгчээ танайх чинь халуун байх шив дээ... 

	Ийм хүйтэнд Пресняд байдаг Чесночихынд очих дургүйн дээр бас шөнө цагт яриа сонсох нь бүр ч ядаргаатай мэт Катяд санагдана. Катя пальтогоо өмсөөд, дулаан ноосон алчуураар толгойгоо зангидав. Тэр хоёр Масловт чимээ авхуулахгүйн тулд сэмхэн гадаа гарлаа. Булан тойроход шөнийн салхи тэр хоёрыг маш хүчтэй нүүр нүдгүй цохиход Катя охины нүүрийг алчуурын үзүүрээр дарав. Шороо нүүрийг нь хорстол цохиж байшингийн дээвэр нүжигнэнэ. Салхи исгэрэн, улихад цөм үхэж энэ дэлхийд Катя Клавдия хоёр л үлдээд алтан нар ертөнцөд дахин мандахгүй болсон юм шиг санагдана. 

	Катя түр амрах гэж цонхонд нь бүдэг гэрэлтэй дүнзэн байшингийн дэргэд салхи уруудан зогсов. Цонхны хөшигний завсраар харвал камин хэмээх задгай зуухны хүхээг рүү махир хар яндан залгаж, зөгий хэмээх жижиг ширмэн зууханд гал түлж, хэдэн хүн түшлэгтэй сандал дээр сууж буй, авдар сав, шүүгээ шургуулга тавьсан тасалгаа харагдана. Тэр хүмүүс цөм толгойгоо тулж, шантгар хамраа сэхүүн шантайлгаж, дэвтэр дээр бичсэн зүйл уншиж буй залууг чагнана. Тэр залуу, ноорхой пальто, Клавдиягийнх шиг олсоор багласан эсгий гуталтай ажээ. Түүний хөдөлгөөнийг ч самнаагүй арзгар толгойгоо сэгсчин их л баатарлаг дүртэй байгааг нь харвал шүлэг уншиж байгаа нь илт харагдана. Катягийн сэтгэл аятайхан болж, инээмсэглэн, Клавдияг алчуурынхаа үзүүрээр тагласаар, Арбатын талбайд гүйж очлоо. 

	Чесночихынд хүн дүүрэн, ихэнх нь фронтод явсан ажилчдын эхнэр, бас хэдэн өвгөд хүндлүүлэн ширээний дэргэд сууж, фронтоос ирсэн хүний яриаг сонсож байв. Хүмүүс өрсөлдөн, нэг нэгнийхээ үгийг таслан, мөдхөн энэ хүйтэн зөөлрөх бол уу, зул сараар Москва түлштэй болох бол уу, цэргүүдэд эсгий гутал, хөвөнтэй цамц олгож байна уу, ер нь энэ цэргийн хүн фронт дээр тулалдаж буй түг түмэн ажилчдын нэр усыг мэдэх юм шиг ханилсан нөхөр, ах дүү нарынхаа нэр овгийг хэлж энэ тэрийг таних уу? гэж асууна. 

	Катя тасалгаанд чихцэлдэн орж чадсангүй, хаалганы хажууд зогслоо. Катя өлмий дээрээ өндийж халти харвал фронтоос ирсэн хүн марлиар боосон толгойгоо гудайлган нэг юм тэмдэглэж буй харагдана. 

	— Нөхөд өө асууж гүйцэв үү? гэж тэр хүний асуухад түүний зөөлөн мөртөө эрс энэ үг Катягийн зүрхийг хага татах шиг болж, бүх бие нь овсхийв. Катя эргэж одох гээд даруй эргэв. Чухам юу ч мартагдаж гээгдээгүй ажээ. Аль эрт умартаж, сэтгэл санаанд нь ч үгүй болсон төрөлх хайрт хүний нь дуу хоолой сонсогдож урьд хожид сэтгэлийг нь зовоож байсан шал дэмий уйтгар, гуниг дахин тодров. Аль эрт ганц бие үлдсэн хүн дуг нойрондоо, ойн цоорхойд буй үнсэн саарал өнгөтэй бяцхан байшингийн дэргэд талийгаач эх нь зогсож инээмсэглэн суухад, өөдөөс нь гар сарвайн, хашхиравч дэргэд нь хүрч чадахгүй, дуу нь ч дуулдахгүй, харин талийгаач эх нь инээмсэглэсэн хэвээр байхад, би зүүдэлж байна гэж сая мэддэг шиг юм болжээ. 

	Нээрээ ч Катягийн зүс царай яг тийм байсан биз Хаалганы дэргэд зогсож байсан нэг авгай: 

	— Алив, хүүхнүүд ээ, багш эмэгтэйг урагш нь оруулаач, хөөрхийг бүр шахаж гаргах нь... гэв. 

	Катяг урагш нь тасалгаанд оруулав. Катяг ороход толгойгоо марлиар боосон өнөөх хүн босож ирэхэд түүний ширүүн царайг Катя харлаа. Түүний төгрөг хар нүдэнд баярын тэмдэг илрэхээс өмнө, харин улам ч том болж бүлтэлзэнэ. Бас л нөгөө хувинтай усаа алдах шахсан шиг яг л Катягийн дотор мансуурч, хүмүүсийн яриа бүдгэрч лааны гэрэл сүүмэлзэхэд, Катя өрөвдөм инээмсэглэмэр болж, уухилан сөхрөх шахлаа... 

	Өнөөх хүн

	— Катя! Катя! гэж хашхиран ухасхийхэд хэдэн хүн Катяг сугадаж, унагасангүй. Вадим Петрович Катягийн бөлцгөр уруултай зовхи дороо эргэлдэж буй нүдтэй шаналангуй боловч хосгүй хөөрхөн нүүрийг алгандаа хавчуулан, уруулаа чичгэнүүлэн: 

	— Нөхөд өө, энэ чинь миний эхнэр, миний эхнэр шүү гэж дахин дахин хэлэв. 

	Вадим Петрович Катягийн туяхан мөрийг биедээ наалдуулан тэвэрч явахад тэр хоёрын ар талаас салхи үлээнэ. Катя харих замдаа шувт уйлж, байн байн зогсож Вадим Петровичийг үнсэнэ. Өөрийг нь таних хүн бүхэн аль эрт үхсэн гэж бодож байхад хэрхэн Катяг эрж бүх орос орныг хэсүүчлэн тэнэж байгаагаа Вадим Петрович тайлбарлан ярих гэтэл, одоо тийм яриа огт авцалдаагүй, ярихад ч будилаантай байв. Катя үе үе “Алив зогс, бид бүр өөр газраар орчихжээ...” гэнэ. Яндан дээр зоосон зэвтэй салхин хүрд чахарч, дээврийн ховхорсон төмөр түжгэнэн, эсвэл яг ийм нэгэн шөнө Николай Васильевич Гоголь чөтгөрөөс айж, шинелиэ дэрвэлзүүлэн гүйж явсан бол уу гэмээр бараг нурсан хашааны цаана асар том далдуу модод сэлбэгэр хар мөчрөө салбалзуулна. 

	Староконюшенныйн гудамжинд ормогц Катя: 

	— За манай байшин энэ, санаанд чинь орж байна уу? Харин чи гол хаалгаар нь ирдэг байсан. Би яг тэр тасалгаандаа байгаа шүү Вадим аа гэв. 

	Тэр хоёр хашаан дундуур гүйлдэж очиход, гал тогооны хаалга түгжээтэй байв. 

	— Яасан ч тусгүй юм бэ... цохихоос биш. Аль болох чанга балба гэв. 

	Тэгснээ Катя инээж, жаалхан уйлснаа Вадим Петровичийг үнсэж байснаа дахин инээнэ. Вадим Петрович хаалгыг хоёр гараараа балбав. 

	— Хэн бэ? Хэн бэ? гэж хаалганы цаанаас Маслов сандрангуй асуув. 

	— Хаалгаа тайл л даа, би Катя байна. 

	Маслов хаалга тайлж өгөхөд түүний атгаж буй жижигхэн өөхөн дэн салгалж байв. Катягийн хойно нь цэргийн хүн байгааг хармагц Масловын хацар нь шазвалзан, нүд нь уурсангуй жоотойж, өөрөө гэдрэг зайлав. 

	— Баярлалаа гээд Катя Вадимын гарыг атгасаар тасалгаандаа гүйж ороход тэнд бүлээн хэвээр байв. 

	— Чамд чүдэнз байна уу? гэж Катяг асуухад Вадим Петрович бас л нэгэн адил сандарч, сэтгэл догдолсон болохоор

	— Байна гэж мөн шивнэв. 

	Катя гэрлээ асаахад жижиг лаазтай дэн, тэр хоёрыг шөнөжин өөд өөдөөсөө харж суухад ч хүрэлцээтэй ажээ. Катя толгойгоо боосон ноосон алчуурыг задлангуут Вадим Петровичийг нүд салгалгүй ширтэж байхад түүний үс цэл буурал болж, хөмсөг дотор нь хэдэн буурал үс харагдана, харин нүүр царай нь эршүүд болж, Катяд үл мэдэгдэх хачин ширүүн атлаа тайван шинжтэй болсон байв. Вадим Петрович Ростовт байснаа бодвол улам залуу, эрэлхэг, үзэсгэлэнтэй болсонд Катя ихэд уярна. Катя түүний боодлыг хараад, ам нээж, санаа алдангуут. 

	— Чи шархдаа юу? гэв. 

	— Шүргэх төдий болсон юм. Гэвч үүнээс болоод Москвад хоёр долоо хоног байх чөлөө авсан юм... Чамайг энд байгаа гэж би мэдсэн. 

	Харин би чамайг яаж олох байсан бол? (Катя уруулынхаа булангаар их баяртай наалинхай инээмсэглэв) Би ч чамтай тэр тосгонд бараг дайралдах шахсан шүү. Би Красильниковын хойноос нэхэж явсан. (Катягийн эрүү чичгэнэн уурласан янзтай толгойгоо хөдөлгөв) Катя би түүнийг алчихсан. (Катя зовхио буулгаж, толгойгоо гудайлгав) Намайг үхсэн тухай мэдээ чамд хэрхэн дуулдсаны учрыг би чамд түрүүчээр ярих гээд больсон... Үнэндээ ч би үхсэн ухаантай юм даа... (Катя бас л Вадим Петрович өөд сандрангуй харж, том нүдэнд нь нулимс цийлгэнэж эхлэв) Би, нэгэн шөнө вагон дотор явж байхдаа нэг бол алагдана, эсвэл өөрийгөө алахаас өөр аргагүй болжээ гэж бүр шийдээд энэ хорвоод амьд явах хэрэг алга гэж үнэхээр төөрөлдөөд байлаа... Катя чи намайг уучлаарай. Ийм юм ярихад маш хэцүү сэтгэлд хүнд боловч би ярихыг хүснэ. Харин дурласандаа биш, дурлах сөхөө ч үгүй байлаа. Гэтэл орхиж, умартаж, хөсөр хаяж болохгүй нэг ийм чамайг бодох мөрөөдөх сэтгэл л намайг торгоож байлаа. Вагон дотор өнгөрөөсөн тэр нэгэн шөнө бол хамаг юм өөрчлөгдсөн шөнө билээ... Одоо бууны овооны үзүүрт таних хүмүүсийн пад хар царайг олж харахдаа яасан хар санаатай, жудаггүй амьтан руу сум илгээх гэж байснаа ойлгож авлаа. 

	Катя Вадим Петровичийн мөрийг налан, хүчтэй лугшиж буй зүрхэнд нь хацраа наалдуулж сууна. Вадим Петрович задгай шинельтэй, Катя нэхий дээлтэйгээ хоёул тасалгааны тэг дунд зогссоор байв. Одоо Вадим Петрович хамаг чухал зүйлээ ярьж буйг Катя ойлгоно... Хайр дур булаасан, сайхан санаат хүн маань буруугаа бушуухан хүлээж биеэ цагаатгаад, шинэ, үнэнч, ширүүн цогтой хүн болсноо харуулах гэж байна. Ростовт галзуурсан юм шиг аашилж, Катяг орхиж явахад нь хөөрхий минь гэмшээд гутрах цаг ирнэ дээ гэж Катя бодож байв. Катя түүнтэй наалдаж зогсохдоо, Вадим Петрович их юм үзэж, сэтгэл зовж байсныгаа яаран дүрслэх мэт хөөрч буй бүдэг, саланги тасархай үгсийг нь чагнаж байв. Гэвч тэртэй тэргүй Катя цөмийг ойлгох бүлгээ... 

	— Катя минь давшгүй зорилт шүү... Бид энэ зорилгыг биелүүлнэ гэж зүүдлээ ч үгүй юм. Түүхийн эргэлт бидэнд хэчнээн солиотой уйтгартай зүйл мэт санагдаж, агуу гайхамшигт соёлт ёс мөхөж, үзэл санаа хөөрхийлөм болж байгаа тухайд бид мөн их ярьдаг байсныг санаж байгаа биз. Фракны дотуур цамцны нь цаана питекантропын хүний үстэй цээж л байсан хэрэг. Ер нь цөм шал худал! Нүдэнд нь унасан цагааг хусаж арилгасан шиг боллоо. Бидний урьд өмнө өнгөрүүлсэн бүх амьдрал худал хуурмаг, гэмт хэрэг өдүүлж байжээ. Орос оронд заяасан хүмүүс хүнийг хүний төстэй болгох гэж эрх чөлөө шаардаж байв. Энэ бол мөрөөдөл биш, энэ бол бидний жадны үзүүрт буй үзэл санаа, үүнийг биелүүлж болно. 

	Урьд өнгөрсөн түг түмэн жилийн балар харанхуйг нүд гялбам гэрэл гийгүүллээ. Цөм цэгцтэй, хууль зүйн дагуу явна. Зорьсон зорилго олдлоо. Улаан цэрэг бүхэн зорилгоо мэдэх болжээ. Катя минь одоо чи миний ярьж байгааг ойлгож байна уу? Би чамд бүхнээ зориулах гэсэн юм. Чи бол миний аз жаргал, миний амин зүрх, гэрэлт хайрт хүн. Тэгээд Вадим Петрович гэнэт Катяг тас тэврэхэд хамаг яс нь шажигнах шиг болж, Катя ч улам наалдан тэвэрнэ. Хаалга тогшиж Масловын дуу гарч: 

	— Екатерина Дмитриевна, танайд ганц мөч хэртэй орж болох уу? гэв. Харин өөдөөс нь хэн ч дуугарсангүй болохоор Маслов аанай л хаалганы бариулыг эргэлдүүлж эхлэв. 

	— Хотод түгшүүртэй болсныг та мэдэж байгаа шүү дээ. Танайд шөнийн арван хоёр өнгөрөөд байхад эр хүн байна шүү. Би ч хариуцлага хүлээсэн. 

	Рощин Катягийн гарыг мөрнөөсөө зайлуулж: Алив цаадахтай чинь би ярья гэв. 

	— Вадим аа битгий галзуур, би өөрөө ярья. Чамаас гуйж байна шүү, битгий... Катя даруй очиж хаалга нээвээс Маслов өнөөх л янзаараа, гартаа дэн барьж инээмсэглэн зогсоно. 

	— Нөхөр Маслов та манайд орж ер болохгүй гэж Катя түүнтэй урьд хожид огт ярьж байгаагүй эрс хэлэв. Маслов Катяг сэм даллан тачаангуй ширтэн хаалганаас ухран зайлав. Катя ч түүнийг дагасаар: 

	— За? Танд юу хэрэгтэй вэ? ер ойлгохгүй байна гэв. 

	— Екатерина Дмитриевна гуай, та намайг яаж сүйд болсонд их сонирхох хэрэггүй гэж сануулах гэсэн юм. Танд зэгж мэдэгдээ биз дээ. 

	Районыхон баяр хөөр л болж байна. Эрт баярлаж байна даа. 

	— Юу ч ойлгохгүй байна, гэж Катя ууртай хэлээд нэг үгээр хэлэхэд манай хаалгыг битгий дахиж нүдээрэй гэв. 

	— Үнэмшихгүй байна уу! Цөмийг нь ойлгож байгаа даа. Би таныг мөн ч сайн шалгав аа! За тэгээд, нэгд миний намын батлахыг хураагаагүй байгаа юм шиг л надтай ярилцаарай. Тэгвэл алсдаа зөвтөх байх. (Маслов хэдийгээр яаралгүй, харин ноозгой мэт ярьж байгаа боловч зүрх нь оволзтолоо лугшина) Екатерина Дмитриевна гуай юу ч өөрчлөгдөөгүй хуучнаараа байна! Хоёрт, та шөнийнхөө зочныг явуулах болно. Би чухам яагаад үүнийг шаардах болов гэж та асуух биз? Миний хариу энэ дээ. (Маслов хөлс болчихсон уранхай пиджакийн халаасанд гараа дүрж, парабеллум хэмээх том хавтгай гар буу гаргаж ирээд алган дээрээ тавьж Катяд харуулав. За тэгээд хоёулаа хуучин шигээ байя гэв. 

	Катя их гайхаж, дэмий л нүд нь цавчилна. Хаалга түлхэж Рощин гарч ирлээ. 

	— Та миний эхнэрээр яах гээ вэ?

	Масловын нүүр нь шазвалзан атираатаж, дэнгээ шал дээр тавих гэж намалзан, гар буугаа хоосон эргэлдүүлж байв. 

	Рощин түүнд ойртож ирээд бууг нь угз татаж аваад шинелийнхээ халаасанд хийж, За аяд хө. Үүнийг чинь маргааш районы онцгой комисст хүлээлгэж өгнө, тэнд очоод аваарай. Хэрэв манай хаалганд дахин ойртож очвол ууцыг чинь хугална шүү гэв. 

	Тэр хоёр эргэж тасалгаандаа ороход Катя хуруугаа дуугаргаж зогсоход, Рощин дээлийг нь тайлав. 

	— Катя минь би бүгдийг ойлголоо. Тэр одоо наашаа ер цухалзахгүй болсон шүү. Би энэ Маслов гэгчийн тухай дуулсан юм шиг байна. Энэ чинь армийг задрааж байсан хүмүүсийн нэг мөн байхаа... 

	Рощин шинелиэ тайлаад, сандал дээр гайхаш нь барагдаж, сэтгэл хөдөлсөн янзтай сууж буй Катягийн дэргэд сөхрөн сууж, толгойгоо өвдөг дээр нь тавихад Катя Рощины хацар хүзүүг илэн таална. Тэр хоёр Масловын тэнэг загнасныг даруй умартаж, таг дуугүй сууна. Гэнэт тэр хоёрын сэтгэл насан залуу үеийнх шиг оволзон тэмүүлж, хоёр бие харилцан бие биедээ баярлан хүснэ. 

	— Катя минь, урьдахаасаа мянга түм дахин илүү гэхэд

	— Би ч бас тийм. Харин Вадим аа би хэдийгээр ямагт, 

	— Чи даарч байна уу?

	— Үгүй, үгүй, харин чамд дэндүү хайртай даа л ингэж байна. 

	Рощин хуучин том сандал дээр Катятай зэрэгцэн сууж түүний нүүр, нүд, уруул амыг үнсэж эхлэв. Рощин Катягийн мөөмний тус газар үнсэхэд, зүүн мөөм дээр нь байдаг мэнгэнд нь Рощин ихэд бэлгэшээдэг нь даруй санаанд нь оржээ. Тэгээд мэнгээ үнсүүлэх гэж Катя ноосон цамцаа тайлж өгөв. 

	Ширмэн пийшин таг хөрж, тасалгаанд хүйтэн болжээ. Рощин тэгшхэн шүдээ яралзуулан, Катяг нүд салгалгүй ширтсээр пийшин доторх цог үлээж, сум модон сандал ширээний хөл, түшлэг хөрөөдөж бэлдсэн зомгол галдаа хийж, тасалгааг дахин дулаацуулав. Катя хувцсаа тайлахдаа царай нь улайж байхад, Рощин инээнгүүт Катягийн хоёр хацрыг алгандаа хавчуулан үнсэнэ. 

	Шөнөжин яндангаар салхи сүнгэнэж, дээврийн төмөр түржигнэнэ. Катя нойрсож буй Рощиныг нүд салгалгүй ширтсээр хэдэн удаа босож дэнгийн гэрлээ шалгав. Катя магнай хагартал баярлах бөгөөд бас Рощин ч тэгж баярласандаа ийм тайван нойрсож байгааг мэдэж байв. 

	Даша гал тогооны өрөө рүү гүйхээр орж ирэнгүүт Катя Катя! Катя минь! Катя минь гэж хашхиран, эсгий гутал нь хөлдүү болохоор пис пас дуугарна. 

	Даша Катягийн дэргэд гүйж очоод, тэврэн авч зогсоо жолоогүй үнсэж, маш гайхсан янзтай харснаа дахин тас тэвэрч илбэн өхөөрдөнө. Дашагаас цөм мөс, нэхий дээл, хар талхны үнэр ханхална. Даша өнгөгүй нэхий дээл өмсөж хөдөө тосгоны алчуураар толгойгоо боож шуудай үүрчээ. 

	— Хонгор хөөрхөн Катя минь, хайрт эгч минь... Би чамайгаа хэчнээн санаж, хэчнээн мөрөөдөв дөө. Би ярославын буудлаас шувт явган явж ирлээ. Москва чинь тосгон шиг дуу чимээ ч үгүй, турлиах, цас мөс болж, гудамжинд цас дагширч, зөрөг зам гарсан байна... Яасан ч хол юм бэ? хөл солбиж байна... Харин Кузьма Кузьмич гуай хоёр пүү гурил үүрчихсэн яваа шүү... Старокошинскийн богино гудамжинд ирээд гэрээ бас олж чаддаггүй. Гудамжаа гурав дахин өгсөж уруудлаа. Кузьма Кузьмичийн арга нь тасарч өөр гудамжинд орсон байх гэнэ... Би зүгээр сандрахдаа гэрээ мартжээ. Гэнэт бүр хачин юм боллоо шүү. Нэг өнцгөөр цэргийн хүн гарч ирлээ. Би түүний өөдөөс очоод: Эрхэм минь... гэтэл тэр хүн миний өөдөөс хачин их хардаг байна. Вадим байна шүү! Москвагийн гудамжинд үхсэн хүнтэй дайралдахыг бодвол би ч солиоров бололтой гэж санагдлаа. Гэтэл тэр маань учиргүй инээж, намайг үнсэж гарлаа... Би босож ч чаддаггүй шүү... Миний хайрт, хөөрхөн Катя минь. Бид хоёр арван шөнө ч ярихад ярих юмтай даа. Бурхан минь, тасалгаагаа таньж байна. Ор маань хэвээр, өнөөх Сиран, Алконост бас байна. Вадим надад Иваны тухай ярьсан. Хэд хоногоос Иваны байгаа газарт очих эмнэлгийн галт тэрэг гарах гэнэ. Тэгэхлээр Анисъя Кузьма Кузьмич бид гурав тэр галт тэрэгний санитараар явна гэж би шийдлээ. Ер Кузьма Кузьмичийг энд ганцаарыг нь орхихгүй, завхарчих байх. Алив Катя минь хамгийн түрүүнд юм идмээр байна. Данхандаа цай тавиач... Дараа нь биеэ угаана. Бид Ярославаас дулаалсан вагонд сууж долоо хонож ирлээ... Тэр бүх хар буртгаа угааж хаяад дараа нь танайхыг үзэмз. Бид одоохондоо чиний тасалгаанд орохгүй, энд гал тогоонд байя... Миний нөхөд дээр очъё. Би чамайг нөхөдтэйгөө танилцуулъя. Мөн ч сайн улс шүү. Катя минь, Тэд маань миний амийг ч аварсан улс болохоор би тэднүүдийг ер мартах ёсгүй. Халуун усны өрөөнд элдэв сандал ширээ овоолоостой байна. Бид өөрснөө гал түлж, усаа халаамз. Катя чамд цагаан үс байхгүй гэж үү? Чи надаас арав дүү юм шиг харагдаж байна. Удахгүй бид цөмөөрөө бөөгнөрөх өдөр удахгүй болно гэж би итгэж байна гэв. 

	Москвад тусгай бичгээр овьёос олгодог ажээ. Бүгд найрамдах улсын нийслэл хот энэ хорин оны өвөл шиг ийм хэцүү зүдүү байж үзсэнгүй. Улаан армийн давшилтад аль байдгаа зориулжээ. Цагаантнаас олзолсон гурил, нүүрс нь хурдан барагдана. Хасгууд болон сайн дурынхан дайрч өнгөрсөн баян мужуудыг цөлбөн хоосолжээ. Тэр мужуудад ажиллаж буй хүнээс тэжээлийн отрядуудад шавхруу төдий илүүдэл олдох бүлгээ. 

	Мөн аяллынх нь яг ой болж байх үед сайн дурынхны арми Новороссийскийг чиглэн зугтаж байв. Кубанынх гэтэлшгүй шаварт ачаатай тэрэгний мөөр их бууны дугуйгаа зууралдуулан, агт морьдын сэг дүүргэж зугтана. Тэр армийн хөг өнгөрөх нь энэ ажээ. Үс нь бууралтаж, нуруу нь бөгтгөр болсон Антон Иванович Деникин өнгөрснөө дурсан бичих гээд францын мина зөөгч галт онгоцонд сууж гадаадад, дүрвэн гарав. Сайн дурынхны хороодын хөөрхийлэм үлдэгдлүүд тээврийн галт онгоцоор Крым очлоо. Дон, Кубанийн хасгууд ёстой чадагдсанаа сая мэдэж, тэгж гөжүүд аашилсныхаа хариуд Воронеж Новороссийск хоёрын хооронд хяргагдаж дуусжээ. 

	Москвад өвөл хэвээр байв. Гуравдугаар сарын цасан шуурга гудамжийг хунгараар дарж байв. Зөгий хэмээх ширмэн пийшингүүддээ илүү гарсан бүх хашаа, авдар саваа түлж дуусгажээ. Фабрик заводууд ажилгүй зогсож, албан газрын ажилтнууд үстэй дээл өмсөж, харандаагаа алдахгүй байхын тулд бээрсэн хуруугаа үлээж дулаацуулах бөгөөд савтай бэх нь дулаан өдрийг хүлээж таг хөлдсөн байв. Хүмүүс нуруунаасаа шуудай салгахгүй үүрч удаан явдаг бөгөөд гэрээсээ гараад ажлынхаа газар хүрэхдээ хунгар дээр суух буюу шуурганаас нөмөр дааман дотор орж амрахгүй хүрдэг хүн бараг байсангүй. Аймшигтай өлсгөлөн болж, инээж байгаа юм шиг шазайтал чанасан хоншоорт нь элдэв амттай юм чигжиж шарсан гахайн торой, үхрийн тарган мах, болгосон өндөг идэж байна гэж хүмүүс зүүдлээд, шүдээ чахруулан хавирдаг байв. Гэвч хэн бүхний санаа сэтгэл хөгжин дээшилж, хувьсгалын эсэргүүчүүдийн цус асгаруулж, тамлах, гэсэн хорт хорслыг нэгэнт дараад амьдрал дээшлэх хандлагатай болж, хэдхэн сар л зовсны эцэст шинэ ургацын тариа будаатай залгаж халагдсан улаан цэргүүд энх тайван цагийн сэргээн босгох хөдөлмөрт орж, эвдэрч сүйдсэн бүхнээ сэргээж, зовж ядарсан, доромжлогдон гутарсан бүхнийг умартах тэр шинэ зүйлийг барьж байгуулах цаг ойртож байжээ. 

	Дашагийн мөрөөдөл сэтгэлчлэн биелэгдэж цөм цугларчээ. Хотын дээгүүр хөх саарал үүлс хөвж, байшингийн дээвэр дээрээс цас гулгаж, маш урт мөснүүд унаж, хаврын уур амьсгал орж мансуурам мөртөө түгшүүртэй байсан гуравдугаар сарын нэгэн бүрхэг өглөө Иван Ильич, Рощин хоёр түр чөлөөгөөр Дашагийн эмнэлгийн галт тэргэнд сууж Москвад иржээ. 

	Тэр гурвыг Катя угтаж авахаар очсон ажээ. Вадим Петрович Катяг хамгийн түрүүнд хараад галт тэрэгний шатнаас явдал дунд нь үсрэн буухад Катягийн царайд баярын магнай тэнийж, нүд нь инээмсэглэн, төмөр баганын хоорондуур галт тэрэгний утаанд төөрөлдөн Вадим Петровичийн өөдөөс тосож айсуй. Катя нь арван хоёрдугаар сард уулзсанаас нь ч илүү хөөрхөн мэт Вадим Петровичид санагдана. Тэр хоёр түдэлгүй хажуу тийшээ зайлж цагны дор очиж зогсов. Гэвч Даша Телегинээ чирсээр тэр хоёрын дэргэд очлоо. Эгч нь Иван Ильичийг шагшин магтвал Дашагийн сэтгэл ханамжтай байх ажээ. 

	— Катя чи үүнийг хараач, тун ч өөр болсныг нь чи ажиглаж байна уу? Петербургт байхад үүний царай нэг л хачин байсан юм. Одоо нүд нь ч өөр болжээ. Иван минь уучлаарай, бид хоёрыг Самар орохоор явж байхад чиний нүд тунгалаг цэнхэр, ер нь дэндүү цэнхэр мэт байсан болохоор би ичих шиг болдог сон. Одоо бүр хөх төмөр шиг болжээ. 

	Иван Ильич Катягийн өмнө зогсож, сэтгэл дүүрэн болохоор уужим амьсгална. Катяд ч Иван Ильич үнэхээр нүдэнд аятайхан, төрөл садны уужим сэтгэлтэй нүсэр юм шиг санагдана. 

	— Катя минь, энэ чинь яг л ийм хүн дээ. Наадах чинь аян дайны үед, Мамонтовыг мөрдөж явахдаа ч богцондоо юу хадгалж явсан гээч, таа л даа. Царицынд хоёр дахь хуримаа хийхэд надад бэлэглэсэн шаазан муур нохой хоёрыг ямагт авч явдаг байсан тэр хоёрт нь намайг их хайртай гээд л тэгж хадгалж байхгүй юү даа. 

	Вагон дотроос түр гарч ирсэн Кузьма Кузьмич Катягийн дэргэд гүйж ирээд, Катягийн гарыг хоёр гараараа атгаж удаан сэгсэрнэ. Түүний мөлчийтөл хуссан улаан нүүр нь үнэнч шударга сэтгэл тавтай төлөв илтгэж, цагаан халаад өмссөн нь маш зэвүүн байхад хажуугаар зорчигчид ёозгүй харна. 

	— Хамт өнгөрүүлсэн тэр хэдхэн өдрийн дотор Екатерина Дмитриевна танд Дарья Дмитриевнагаас ч дутуугүй хайртай болжээ. Орос хүүхнээс илүү сайхан хүүхэн байдаггүй гэж би ямагт хэлдэг хүн. Ариун цагаан санаатай алиа хонгор ааштай, дурлаж ч чаддаг, эгзэгтэй үед эрэлхэг ч байж чаддаг юм. Екатерина Дмитриевна танд хэзээд тус хүргэж, шударга зүтгэхэд миний бие бэлхэн байна. Юм хумаа аялуулаад үдийн хоолны орчим танайхаар түр орно, Ростовоос олсон аар саар юм бий... Манай тэнд бүр хавар болсон. Гэлээ ч гэсэн умар нутагт зүрх татагдах юм... За уучлаарай... 

	Мөн цагаан халаад өмссөн Анисъя тэдний дэргэд хүрч ирлээ. Түүний том нүд царайг нь харахад урам хугарсан янзтай байх бөгөөд учир юун гэвэл Анисъя энэ удаа Москвад хоцрох гэж бодсон авч ахлах эмч нь бүр зөвлөлтийн хүний нүнжиггүй аашилж, хэлэх үгийг нь дуулалгүй: “юуны чинь театрын сургууль! Мөдхөн том тулалдаан болно, шархтнууд чихнэ, явуулахгүй!” гэжээ. 

	За яах вэ намар болтол хүлээе л дээ гэж Анисъя Дашад хэлээд алчуурынхаа үзүүрээр хамраа арчив. Жил өнгөрч, жил алдаж байгаадаа л харамсах юм. Латугин намайг угтаж энд ирсэн, бас л адтай хэвээр. Их хурлын төлөөлөгчөөр ирсэн гэнэ. Танай эмнэлгийн галт тэрэг ирнэ гэж гурван өдөр энд ирж гэнэ. Надад чөлөө гуйх гэж их эмч рүү очсон. Дарья Дмитриевна гуай тэр чинь Агриппинагийн тухай ярьсан: Саратовт байхдаа хөнгөрсөн, хүү охин алин болохыг мэдээгүй гэнэ. Тэндээ удаан өвдөж байгаад нялх хүүхдээ авч хороондоо буцаж очсон гэнэ... Хөөрхийг өрөвдөх юм, насаараа өөр хүнд дурлахгүй байх, хэцүү ааштай хүн дээ... 

	Галт тэрэгний буудлаас шувт явган явж Староконюшнын гудамжинд ирэхэд Масловын сууж байсан өрөөг Даша Телегин хоёрт зориулж зассан байв. Маслов алга болсоор хоёр сар өнгөрч, эхлээд номоо зөөж, дараа нь өөрөө сураггүй арилжээ. Катягийн аяыг дагаж цөм удаан явна. Вадим Петрович Катяг хоёр гар дээрээ өргөж Москва дээгүүр нүүж буй хаврын сэлбэгэр үүлийг ширтэн явмаар санагдана. Тэр хоёрт саад болохгүйг хичээж Даша, Телегин хоёр нэлээд хоцорсхийж явна. 

	— Би Катятийн төлөө айх юм. Москва, энэ сургууль хоёр түүнийг бүр тулиах нь дээ. Катя юу ч идэхгүй юм. Гурван сарын дотор бүр цонхийж орхисон байна. Түүнийг манай галт тэргэн дээр авах юм сан. Тэгвэл би түүнийг сайн хооллоно. Ёстой ганц сэтгэлээрээ л амьд явж байна, юу гэсэн үг вэ. гэж Даша хэлэв. 

	— Вадим ч бас л ганцаараа бүр хатаж орхилоо шүү... гэж Телегин аяархан их догь хэлэв. 

	Латугин Анисъя хоёр тэдний хойноос гүйцэж ирлээ. Анисъя халаадаа тайлчихсан, хацар нь улайсан байв. Латугин хөмсгөө зангидан их л догь янзтай, айвуу тайвуу мэнд усаа мэдсэний дараа шинелийнхээ ханцуйны нугалаасан дотроос зочдод зориулсан дөрвөн билет гаргаж өгөв. Энэ билетээр их театрын хамгийн дээд давхарт суух ажээ. 

	— Танай Москвад байснаас фронт дээр байсан дээр юм байна. Энүүхэн билетүүдийн хойноос хэчнээн ч том тулалдаан хийв дээ. Комендант нь манай Аврорын таних усан цэрэг байж сайхан юм боллоо. За тэгээд битгий хожимдоорой, өнөөдөр чухал хуралтай шүү. Алив Анисъя хоёулаа явъя... гэв. 

	Зургаан давхар суудалтай их театрт хүмүүсийн уур амьсгалын манан дотор олон зуун чийдэн улаавтар асаж бүдэг гэрэлтэй байв. Зоорь дотор байгаа юм шиг хүйтэн байх бөгөөд ар талд нь даавуун хөшигнүүд унжуулж, гэрлийн бүдэг халхавчны цаахна талд асар том тайзан дээр хурлын тэргүүлэгчид сууцгаана. Тэд цөм толгойгоо эргүүлж, таазны баганад өлгөөстэй байгаа өнгө бүрийн бөөрөнхий тэмдгээр зай завсаргүй шигүү тэмдэглэсэн Европын хэсэг дэх Орос орны газрын зураг руу харцгаана. Газрын зургийн өмнө үстэй дотортой пальто өмссөн, толгой нүцгэн нэгэн жижиг биетэй хүн зогсоно. Өргөн духнаасаа эгц хойш нь налуулж самнасан үсний нь сүүдэр газрын зураг дээр тусч байв. Тэр хүн гартаа барьсан урт модны үзүүрээр аль нэгэн бөөрөнхий тэмдэг дээр заахад тэр даруй хурц гэрэл асаж, театрын давхар суудлуудын бүдэг алтан хээнүүд тодрон гялбан гялалзахад нүдээ маш том болгож, анхааралтай чагнаж суугаа хүмүүсийн эцэнхий царай нь илт харагдана. 

	Тэр хүн чив чимээгүйн дунд өндөр дуугаар ийн өгүүлнэ: 

	— Зөвхөн манай Орос орны Европын хэсэгт л олон живаа пүү хүлэр байх бөгөөд уг нөөцийг нь бид зуун жилээр хэрэглэвч барах аргагүй. Хүлэр бол орон нутагт хэрэглэж болох түлш юм. Нэг десятин хүлэрт авах илчний хүч нь нэг десятин ой модноос авах илчний хүнчээс хорин тав дахин илүү байдаг. Бидний өмнө чухал тулгарч буй хувьсгалт барилга байгуулалтын асуудлыг ялангуяа хүлэр болон цагаан, хар нүүрс үйлдвэрлэх болно. Учир нь юун гэвэл тулалдааны талбайд хувьсгал яллаа ч гэсэн хэрэв уг хувьсгал нь үзэл санаагаа бодит ёсоор биелүүлэх замдаа эс орвол гэнэт салхилсан хүчит шуурга мэт намждаг юм. Энд бидний хамт сууж буй бөгөөд миний өнөөдрийн энэ илтгэлийг зоригжуулан тэтгэгч Владимир Ильич Ленин хувьсгалын бүтээн байгуулагч жанжин шугамыг заахдаа “Зөвлөлт засаг дээр цахилгаанжуулалтыг нэмбэл коммунизм болно” гэсэн билээ гэв. 

	Катя, таван давхар суудлаас ширтэн: — Ленин хаана байна? гэж асуув? Туранхай чүүргэр гарыг нь тавихгүй шувт атгаж суусан Рощин мөн л шивнэн: 

	— Тэр хар пальтотой хүн, их түргэн бичиж байна. За толгойгоо өргөөд хуудас дамжуулж байгаа тэр хүн чинь Ленин... Захад суугаа хар сахалтай, туранхай хүн бол Сталин. Деникинийг бут ниргэсэн хүн дээ... 

	Орос орны олон зуун жилийн турш нам гүм байсан тэр буман пүү хүлэр нуугдаж байсан газарт, дуут хүрхрээ шуугьж, хүчит мөрөн голын ус шаагьтлаа урсаж байсан газарт нийгмийн хөдөлмөрийн гэрэлт цамхаг болох цахилгаан станцуудыг бид барих болно. Орос орон мөлжигчдийн дарлалаас үүрд чөлөөлөгдлөө. Харин одоо түүнийг цахилгаан түүдгийн мөнх гэрлээр гийгүүлэх нь бидний зорилт мөн билээ. Өнгөрсөн цагт уй гутамшиг агсан хөдөлмөр аз жаргалын хөдөлмөр болох ёстой гэв. 

	Илтгэгч модоо өргөж ирээдүйн цахилгаан төвүүдийг зааж, модны үзүүрээр ирээдүйн шинэ соёлт ёс мандах газрыг хүрээлэхэд асар том тайзны бүдэг харанхуйн дунд уг төгрөг тэр даруй гялалзан асаж байв. 

	Өнөөдөр талхны оронд өгсөн атга овьёосоо цэрэг шинель болон цоо буудуулсан бекежнийхээ халаасанд хийж суугаа үзвэрийн танхим доторх тэр хүмүүс бүтээн байгуулах замдаа орж буй хувьсгалын тархи толгой эргэм авч биетэйеэ мэдэгдэж буй хэтийн энэ төлөвийг амьсгал хураан чагнах ажээ. 

	— Ёстой ажилсаг илтгэл. Би энэ инженер Кржижановскийг сайн танина. Дайн дуусгаад завод дээрээ эргэж очиход надад ч бас зарим бодол байна. Дашенька минь ажил гэхээс гар загатнах шиг болж байна... Хэрэв эднүүд цахилгааны ийм бааз байгуулбал хачин их юм хийж болно. Манай улс даанч их баялагтай. Ийм асар том юмыг жинхэнэ ажилд хөдөлгөвөл Америк чинь алгын чинээхэн гэсэн үг! Бид илүү баян... Хоёулаа Уралд очих уу... гэж Телегин Дашад аяархан хэлэв. 

	Даша өөдөөс нь: 

	— Хачин цэвэрхэн, том том цонхтой, давирхай нь бүлтийтэл гоожсон дүнзэн байшинд суумз... Өвлийн өглөө зуухандаа дүрэлзтэл гал түлнэ дээ... гэв. 

	Рощин Катягийн чихэнд шивнэж: 

	— Бидний хүч чармайлт, асгаруулсан цус, хүлцэн өнгөрүүлсэн зовлон маань одоо ямаршуу утга учиртай болж байгааг чи ойлгож байна уу... Дэлхий ертөнцөд маань сайн сайхны үүднээс бидэнтэйгээ зэрэгцэн жагсана даа... Энэ танхимд суугчид цөм үүний төлөө амь насаа өгөхөд бэлхэн байна. 

	Би хоосон юм бодоогүй шүү, энэ хүмүүс шарх сорви суманд цоо буудуулсан толбоо үзүүлсэн ч илт байна. Миний эх оронд, Орос оронд ийм хүмүүс байгаа юм... 

	Газрын зургийн өмнө зогсож буй хүн жадаа тулсан баатар шиг заах модныхоо үзүүрээр тулж байгаад, — Шодож үзсэн юм шиг ил боллоо! Бид гудамжинд халхавч барьж тулалдахдаа өөрийнхөө ч, энэ дэлхийн ч эрх чөлөөний төлөө тулалдаж, хүн хүнээ мөлжих ёсыг үүрд устгах болно гэлээ. 

	⁂

	Уг номыг “Болор дуран“ шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу. 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

